
Mkpọlite    

IGB113: Mkpọlite Akụkọ ala ndị Igbo bụ amụmamụ nwere kredit yunit 2, nke a ga-eme 

n’otu agba agụmakwụkwọ simesta, ma bụrụ nke ndị nọ n’afọ nke mbụ. Ọ bụ ndị ji asụsụ 

Igbo mere isi amụmamụ ha Kpọm kwẹm ka a haziiri ihe ọmụmụ a. E nwere yunit 14 

n’ihe ọmụmụ a, nke chịkọtara ihe niile nwata akwụkwọ kwesiiri ịma banyere akụkọ ala 

ndị Igbo dị ka o si metụta ka ndị Igbo si bịa n’ebe ha bi ugbu a. Ebe a kpọrọ aha 

n’akwụkwọ ọmụmụ a bụcha na Naịjirịa ka ha dị; ha bụ maka ụmụ akwụkwọ ndị Igbo bi 

n’ala Naịjirịa.  

Akwụkwọ ihe ọmụmụ a ga-akọwa ihe mmụta a na-ekwu maka ya, ngwa nkụzi a ga-eji 

mụọ ya na uru ya. O nyere oge ole e nwere iji mụọ yunit ọ bụla. Akwụkwọ ihe ọmụmụ a 

nyekwara ndụmọdụ etu a ga-esi mee ihe omume n’ụlọ nke ndị nkụzị ga-amaakị. A na-

adụ gị ọdụ ka ị na-esonye na nkụzi a na-akụzi na klaasị ka gị na ndị nkụzi wee kpakọrịta 

ihe ndị na-ahịa gị ahụ. 

 

Mbunuche Izugbe   

A haziri ihe ọmụmụ a ka o nweeike kụziere gị akụkọ ala ndị Igbo nakwa etu ndị Igbo si 

bịa ebe ha nbi ugbu a. N’ihi nke a, mbunuche ihe ọmụmụ a bụ: 

a. Ịkọwa ndị bụ ndị Igbo; ebe ha bi, asụsụ ha. 

b. Ịmata ọnọdụ akụkọ ala Igbo 

c. Ịmata ebe ndị Igbo si bịa n’ebe ha nọ ugbu a.  

d. Etu ụfọdụ obodo n’ala Igbo si malite  

e. Ihe ndị nchọcha, ọkammụta nakwa ndị mmadụ kwurula banyere akụkọ ala Igbo 

 

Mbunuche Kpọm kwem   

E nwere mbunuche ndị a tụrụ anya imejupụta na yunit ọ bụla n’ihe ọmụmụ a. I kwesiri 

ịgụ mbunuche ndị a tupu ị mụwa yunit nke ọ bụla.  A tụrụ anya na mgbe ị mụchara ihe 

ọmụmụ a, ị ga-enwe ike ịkọwa: 

i. Ndị bụ ndị Igbo 

ii. Ọnọdụ akụkọ ala Igbo 

iii. Nsogbu akụkọ ala Igbo nwere 

iv. Nkwenye ndị Igbo banyere etu ụwa si malite. 

v. Ụma okwu dị iche iche na-akọwa ebe ndị Igbo si. 

vi. Akụkọ ala dị iche iche na-akọwa ebe ndị Igbo si bịa. 

vii. Etu ụfọdụ obodo dị n’ala Igbo si malite. 

 

Nkọwa Ihe Ọmụmụ   

Iji hụ na i mechara ihe ọmụmụ a, ọdụ a na-adụ gị bụ ka ị kaba ahụ gụọ yunit ihe ọmụmụ 

niile, gụọ akwụkwọ niile a họpụtara nakwa ngwa ihe ọmụmụ ndị ọzọ ndị NOUN nyere. 

yunit ọ bụla nwere ihe omume. N’oge dị iche iche n’ihe ọmụmụ, a na-atụ anya na ị ga-

enyefe onye nkụzi gị ihe omume e nyere gị maka inye gị akara mmetadebe. Na ngwụcha 

ihe ọmụmụ a, ị ga-ele ule.  Ihe ọmụmụ a ga-ewe ihe dị ka izu ụka iri abụọ. E depụtara 

ndịna ihe ọmụmụ a na ndịda ebe a.  I kwesiri ịtụkwasị yunit ọ bụla obi ka i nwee ike 

mechaa ya n’oge.  

 

Ngwa Ihe Ọmụmụ    

Ihe ndị bụ isi ihe ọmụmụ a gụnyere:   

1. Ihe ndu ihe ọmụmụ a 

2. Yunit ọmụmụ ihe 

3. Akwụkwọ ọgụgụ 

4. Faịlụ ihe omume n’ụlọ 

5. Etu e siri hazie ihe ngosi 

 

Yunit Ihe Ọmụmụ   

E nwere yunit ihe ọmụmụ iri na anọ n’ihe ọmụmụ a; ha gụnyere 

Modul 1   Ndị Igbo  

Yunit 1    Kedu ndị bụ ndị Igbo? 

Yunit 2    Ala Igbo na Naịjirịa 

Yunit 3    Etu ụwa si malite n’echere ndị Igbo I 

Yunit 4    Etu ụwa si malite n’echere ndị Igbo II 

 

Modul 2   Ọnọdụ Akụkọ ala ndị Igbo 

Yunit 1    Ọnọdụ akụkọ ala Igbo 

Yunit 2    Nsogbu akụkọ ala Igbo nwere 

 

Modul 3  Ebe ndị Igbo si 

Yunit 1    Ịghọta ebe ndị Igbo si 

Yunit 2    Ụma okwu na-ekwu na ndị Igbo si mba ofesi  

Yunit 3    Nnyocha akụkọ Agụleri na Nri nakwa ntụlekọrịta omenala ndị Igbo na nke ndị 
      Juu 

Yunit 4    Echiche na-ekwu na ndị Igbo si n’ala Ijipt 

Yunit 5    Ụma okwu na-ekwu na ndị Igbo si na steeti ndị dị na Naịjirịa na Ụma okwu na 
       ekwu  na o nweghi ebe ndị Igbo si bịa 

 

Modul 4   Etu ụfọdụ obodo n’ala Igbo si malite 

Yunit 1     Akụkọ ala Ọnịcha na Nri 

Yunit 2     Akụkọ ala ndị Ẹhụgbo, Ọka na Ọhafịa 

Yunit 3     Akụkọ ala ndị Òwèrè na Ngwà       

 

Modul nke mbụ kpọlitere ndị bụ ndị Igbo, asụsụ ha, ebe ha bi na nkwenye ha banyere etu 

ụwa si malite. Modul nke abụọ kọwara ọnọdụ akụkọ ala ndị Igbo, nsogbu akụkọ ala Igbo 

nwere nakwa ihe ndị kpatara e ji eleda akụkọ ala Igbo anya. Modul nke atọ gbadoziri 

ụkwụ n’ụma okwu dị iche iche na-akọwa ebe ndị Igbo si. Modul nke anọ lebara anya 

n’echiche dị iche iche na-ekwu etu ụfọdụ obodo n’ala Igbo si malite.  

Akwụkwọ Ọgụgụ na Nrụtụaka 

Akwụkwọ ọgụgụ a bụ ihe kacha mkpa ị ga-agụ maka ihe ọmụmụ a mana i nwekwazịrị 

ike ịgụ akwụkwọ ndị ọzọ e depụtara n’edensibịa iji ghọta ihe ọmụmụ a nke ọma.  

 

Nnwale 

E kewara nnwale ihe ọmụmụ a ụzọ abụọ: nnwale na ule. N’ịrụ ọrụ ndị a, a tụrụ anya na ị 

ga-eji ihe ndị ị mụtara n’ihe ọmụmụ a mee ha. Mgbe i mechara ọrụ ndị a e nyere, a tụrụ 

anya na ị ga-enyefe ha ndị nkụzi ka ha tụlee ma nye gị akara maakị n’oge e nyere iji 

mezuo ihe ọmụmụ a. Ọrụ nnwale maka ihe ọmụmụ a ga-enye pasent 30% n’ihe ọmụmụ 

a.  

 

Ihe Omume  

E nwere Ihe omume onye nkụzị ga-amaakị na njedebe yunit nke ọ bụla. A tụrụ anya na ị 

ga-eme ọrụ ndị a niile. A ga-anwale gị n’azịza i nyere na ha niile mana ọ bụ n’atọ ndị ị 

kacha mee nke ọma ka a ga-eji mee nnwale nganihu (C.A.) gị. Ihe omume ọ bụla nwere 

akara pasent iri (10%). 

Mgbe i mechara Ihe omume ọ bụla, zigara ya onye nkụzi gị na fọọm (Ihe omume onye 

nkụzị ga-amaakị). Kaba ahụ hụ na ọrụ e nyere gị ruru onye nkụzi gị aka n’oge ma ọ bụ 

tupu oge e nyere maka ya agafee. O nwee ihe mere na i nweghi ike mechanwuo ọrụ e 

nyere gị n’oge, kpọtụrụ onye nkụzi gị tupu oge e nyere maka ya eruo iji kpaa maka 

inyetụkwu gị obere oge.  

A gaghị enyetụkwu gị oge ọzọ ma ọ bụrụ na oge e nyere zuo belu sọ n’ọnọdụ pụrụ iche. 

Ule na Enyemmaakị 

Ule ikpeazu maka IGB 113 ga-ewe awa 2, nke ga-abụ 70% n’ihe ọmụmụ a. Ule a ga-ede 

n’ihe ọmụmụ a ga-eyite ajụjụ ndị dị n’Ihe omume i meburu. A ga-anwale gị n’ihe niile i 

mere n’ihe ọmụmụ a. Were ohere dị n’agbata yunit ikpeazụ na ule iji gụgharịa akwụkwọ 

ihe ọmụmụ niile. Ọ ga-abara gị uru ma ị gụgharịa ihe omume nnwale onwe niile nakwa 

Ihe omume onye nkụzi lelere tupu i dee ule. 

 

Usoro Enyemmaakị 

E depụtara usoro a ga-esi nye maakị n’ihe ọmụmụ a na tebulu a dị n’okpuru 

Nnwale  Maakị 

Ihe omume 1-4 (atọ ndị ị kacha mee ọfụma 

n’Ihe omume niile e nyere gị) 

Ihe omume atọ a maakịrị n’ime Ihe omume 

14 e nyere 

70% nke ule ikpeazụ na maakị ndị ọzọ a 

chọrọ n’ihe ọmụmụ a 

 

Mgbakọ 100% maakị e nyere n’ihe ọmụmụ a 

 

Ndịna Ihe Ọmụmụ  

s/n                       Isi okwu yunit  Izu ụka Ihe 

omume 

 Ihe ndu n’ihe ọmụmụ a      1  

 Modul 1             

1 Kedu ndị bụ ndị Igbo?      2  

2 Ala Igbo na Naịjirịa      3  

3 Etu ụwa si malite n’echiche ndị Igbo I      4  

4 Etu ụwa si malite n’echiche ndị Igbo II      5 TMA 1 

 Modul 2   

5 Ọnọdụ akụkọ ala Igbo      6  

6 Nsogbu akụkọ ala Igbo nwere      7 TMA 2 

 Modul 3   

7 Ịghọta ebe ndị Igbo si      8  

8 Ụma okwu na-ekwu na ndị Igbo si mba ofesi      9  

9 Nnyocha akụkọ Agụleri na Nri nakwa ntụlekọrịta omenala 

ndị Igbo na nke ndị Juu 

    10  

10 Echiche na-ekwu na ndị Igbo si n’ala Ijipt     11  

11 Ụma okwu na-ekwu na ndị Igbo si na steeti ndị dị na 

Naịjirịa na Ụma okwu na-ekwu na o nweghi ebe ndị Igbo 

si bịa 

    12 TMA3 

 Modul 4   

12 Akụkọ ala Ọnịcha na Nri      13  

13 Akụkọ ala ndị Ẹhụgbo, na Ọhafịa      14  

14 Akụkọ ala ndị Owere na Ngwà            15 TMA 4 

    

 Mmegharị      16  

 Ule      17  

 Mgbakọta      18  

Ka a ga-esi ritekaricha uru n’ihe ọmụmụ a 

N’ụdị ihe ọmụmụ a, ebe ụmụ akwụkwọ na ndị nkụzi nọsara anọsa, akwụkwọ ihe ọmụmụ 

dị etu a na-anọchite anya onye nkụzi. Uru dị na ya bụ na i nwere ike ịdị na-amụ ihe 

ọmụmụ a n’oge dị gị mma. Hụta ihe ọmụmụ a dị ka ịgụ ihe nkụzi agụ karịa ige ihe nkụzi 

ege. Dị ka etu ndị nkụzi si ajụ ajụjụ na klaasị, e nwere ajụjụ dị na yunit ihe ọmụmụ ọ bụla 

ndị i kwesiri iza n’oge e nyere.  

Yunit ihe ọmụmụ ọ bụla nwere usoro ọ na-agbaso. Ihe mbụ dị na yunit ọ bụla bụ 

mkpọlite ihe ọmụmụ yunit ahụ, ya na ihe jikọrọ yunit ahụ na yunit ndị ọzọ mebere ihe 

ọmụmụ ahụ. Ihe ọzọ na-esote bụ ihe ndị e bu n’uche ị ga-amụta na yunit ahụ. I kwesiri 

ibu mbunuche ndị a n’obi mgbe ị na-amụ ihe ọmụmụ a, maka na ọ ga-enyere gị aka ịmata 

ma ị mụtakwara ihe ndị a chọrọ ka ị mụta na njedebe yunit ọ bụla. Ọ bụrụ ị na-eme nke a, 

ị mara na ị ga-eme nke ọma n’ihe ọmụmụ ọ bụla.  

Ihe omume nnwale onwe dị na yunit ọ bụla n’ihe ọmụmụ ọ bụla; ụsa ha dịkwa n’ime ihe 

ọmụmụ ọ bụla. Ile anya n’ihe omume ndị a ga-enyere gị aka imejupụta ebumnobi ihe 

ọmụmụ ọ bụla ma kwadokwa gị, n’otu aka ahụ, maka ule. Kaba ahụ mee ihe omume 

nnwale onwe ọ bụla dị na yunit ọ bụla i rutere na ya.   

 

Ndị Nkụzi na Nkụzi 

E nwere awa asatọ e wepụtara maka ịkụzi ihe ọmụmụ a. A ga-ezitere gị ozi iji gwa gị 

oge, ụbọchị, na ebe a ga-anọ kụzie ihe a. A ga-ezitekwara gị aha na akara ekwentị onye 

ga-akụziri gị ihe ozigbo e tinyere gị n’òtù klaasị ihe ọmụmụ gị. Onye nkụzi gị ga-amaakị 

Ihe omume gị ma na-elenyekwa anya n’etu ọmụmụ ihe gị si aga n’ihu nakwa ihe nhịa ahụ 

ị na-enweta ma nyekwara gị aka n’ihe ọmụmụ a. Ị ga-ezigarịrị Ihe omume, nke onye 

nkụzi gị ga-amaakị, na ‘e-mail’ tupu ụbọchị a kara aka eruo. Onye nkụzi gị ga-amaakị ha 

ma zighachikwara gị ya n’egbughị oge ọ bụla.  

Egbula oge ịkpọtụrụ onye nkụzi gị n’ekwentị ma ọ bụ na ‘e-mail’ ma ọ bụrụ na ị chọọ 

enyemaka. Kpọtụrụ onye nkụzi gị ma ọ bụrụ na: 

• Ị ghọtaghị akụkụ ihe ọmụmụ yunit ma ọ bụ ihe ndị e nyere gị gụọ.  

• Ihe omume nnwale onwe na-enye gị nsogbu. 

• I nwere ajụjụ ma ọ bụ na Ihe omume na-enye gị nsogbu; ihe onye nkụzi gị kwuru 

banyere Ihe omume ma ọ bụ banyere maakị e nyere gị n’Ihe omume gị.  

 

Ị ga-agba mbọ ka i sonye n’ihe ndị a na-akụzi na klaasị. Nke a bụ naanị ohere i nwere, gị 

na ndị nkụzi gị ịnọ ihu na ihu. Ị ga-enwekwa ohere ịjụ ajụjụ nke a ga-asa gị ozigbo. I 

nwere ike ịkọwatara ya nsogbu i nwere mgbe ị na-agụ akwụkwọ ihe ọmụmụ a.  I ji rite 

ezigbo uru na nkụzi a, kaba ahụ depụta ajụjụ ndị i nwere n’akwụkwọ tupu ị bịa n’ebe a 

ga-anọ kụzie ihe. Ị ga-amụta ọtụtụ ihe ma ọ bụrụ na i sonye nke ọma. 

 

Nchịkọta 

IGB 113 bụ ihe ọmụmụ e mebere iji kụziere gị maka akụkọ ala ndị Igbo site n’ịrụtụ aka 

n’ebe ndị Igbo si malite ndụ nakwa ebe ha si bịa n’ebe ha bi ta a. Na njedebe ihe ọmụmụ 

a, ị ga-enwe ike mata echiche dị iche iche nakwa ụma okwu dị iche iche na-akọwa ebe 

ndị Igbo si nakwa ka ha si malite ndụ. I kwesikwara ịmata akụkọ ọdịnala dị iche iche e ji 

akọwa etu ụfọdụ obodo dị n’ala Igbo si malite.   

Ekpere anyị bụ na ị ga-eme nke ọma n’ihe ọmụmụ a. Jisi ike.  

Nkọwa Okwu Ụfọdụ n’ime Akwụkwọ A 

Atụtụ – Theory 

Ụma okwu – Hypothesis  

Ọwụwa anyanwụ – East 

Ọdịda anyanwụ – North 

Ndịda anyanwụ – West 

Ụ́ ro ̣̄  - Clay 

Eke na egwugwu – Rainbow 

Akụkọ ala – History  

Nkọmịrịkọ – Myths 

Ihe ọmụmụ agbụrụ  – Anthropology  

Ihe ọmụmụ ihe ọkpụ – Archeology  

MODUL 1:    NDỊ IGBO 

Yunit 1    Kedu ndị bụ ndị Igbo? 

Yunit 2    Ala Igbo na Naịjirịa 

Yunit 3    Etu ụwa si malite n’echiche ndị Igbo I 

Yunit 4    Etu ụwa si malite n’echiche ndị Igbo II 

 

MODUL 1:  NDỊ IGBO  

YUNIT 1:  KEDỤ NDỊ BỤ NDỊ IGBO? 

NDỊNA  

1.0 Mkpọlite  

2.0 Mbunuche  

3.0 Ndịna Kpọm kwẹm 

3.1 Olee ndị bụ ndị Igbo? 

3.2 Asụsụ Igbo 

3.3 Nkewa ala Igbo n’olu asụsụ 

4.0 Mmechi 

5.0 Nchịkọta  

6.0 Ihe omume  

7.0     Edensibịa/ihe ọgụgụ ndị ọzọ 

 

1.0.  MKỌLITE   

Dị ka ị na-abanye n’ihe ọmụmụ a, ọ bụ ihe doro anya na ị na-ajụ onwe gị ọtụtụ ajụjụ. 

Ụfọdụ ajụjụ ndị a bụ ndị gbadoro ụkwụ n’ihe ị chọrọ ịmụ n’ebe a, bụ ajụjụ a ga-enye ụsa 

ha mgbe e mechara ihe ọmụmụ a. Ọtụtụ mgbe ka ndị mmadụ na-ajụ ajụjụ sị, kedu ndị bụ 

ndị Igbo? Kedụ ebe ndị Igbo bi n’ala Naịjirịa?  Olee etu ndị Igbo siri malite ndụ? Kedu 

asụsụ e jiri mara ndị Igbo? Kedu onye bụ nna ndị Igbo? Mgbe ndị Igbo na-ekwu maka 

ụwa, gịnị ka ha na-ekwu maka ya? Kedu ụdị ọrụ e ji mara ndị Igbo? Ajụjụ ndị a niile bụ 

ihe a ga-aza n’ihe ọmụmụ a. Na yunit a, a ga-akọwa ndị bụ ndị Igbo. A ga-akọwakwa 

ọnọdụ asụsụ Igbo n’ụzọ dị nke nke nakwa etu e si kewaa ala Igbo n’olu ndị ọ bụla na-asụ.  

 

2.0   MBUNUCHE   

Na njedebe ihe ọmụmụ, ị ga-enwe ike  

1. kọwaa ndị bụ ndị Igbo 

2. kọwaa ọnọdụ asụsụ Igbo  

3. kewaa ala Igbo dị ka olu dị iche iche mbà ọ bụla na-asụ 

 

3.0  NDỊNA KPỌM KWEM  

3.1 Olee ndị bụ ndị Igbo?  

Mgbe a jụrụ, kedụ ndị bụ ndị Igbo? Ihe a na-achọ ịchọpụta bụ etu ndị Igbo siri malite ndụ 

ha, ụdị ndụ ha na-ebi, ụzọ amụmamụ ha, ekike ha, nri ha na etu ha si eche echiche. Ọ bụ 

ihe ndị a niile bịakọtara ọnụ mebe ndị a na-akpọ ‘ndị Igbo’ ma ọ bụ ‘onye Igbo’. Ụfọdụ e 

nyeela nkọwa banyere ihe ha chere aha a bụ ‘Igbo’ pụtara. Iji maa atụ, mmadụ dị ka 

M.D.W Jeffreys, na nkọwa ya, sịrị na aha a bụ ‘Igbo’ pụtara ‘ndị bi n’oke ọhịa’. Maazị 

Ojiakụ, n’aka nke ya, kwuru na ụfọdụ kwetakwara na aha a bụ ‘Igbo’ pụtara ‘ndị gboo’ 

nke gosiri na ndị Igbo bụ agbụrụ a na-enweghị ike ịrụgara aka mgbe ha malitere ndụ dị 

ka mba kwụụrụ onwe ha. ọkammụta Ọnwụejeogwu kọwara ndị Igbo dị ka obodo ndị 

mmadu bikọrọ ọnụ nke nwekọrọ otu omenala. Ka o sila dị, okwu a bụ “Igbo” bụ nke 

chịkọtara ihe niile gbasara ndị Igbo dị ka asụsụ, ekpemekpe, ọmenala na agụmagụ ha. 

Ta a, mgbe a na-ekwu maka ‘Igbo’, ihe atọ ka a na-arụgara aka. Ihe mbụ a na-arụgara aka 

mgbe a nụrụ maka okwu a bụ ‘Igbo’ bụ ndị a ma ta a dị ka ‘Ndị Igbo’. Ihe ọzọ okwu a bụ 

‘Igbo’ na-arụgara aka bụ ebe obibi ndị Igbo nke a na-akpọ ‘Ala Igbo’. Ihe ikpeazụ a na-

arụgara aka mgbe a na-ekwu maka ‘Igbo’ bụ asụsụ nke ndị Igbo na-asụ.  

Ndị Igbo so n’otu agbụrụ kacha n’ọnụ ọgụ ma pụta ihe na ndịda anyanwụ Afrịka. A bịa 

n’ala Naịjirịa, ndị Igbo so n’otu agbụrụ atọ ka n’ọnụ ọgụ, ndị ọzọ gụnyere ndị Awụsa na 

Yoruba. Ugbu a, ndị Igbo karịrị nde mmadụ iri abụọ na ise n’ọnụ ọgụ ma biri n’ọwụwa 

anyanwụ Naịjirịa. Ala Igbo sara mbara site n’ihe sitere mbara 4° 40’ rue mbara 7° 20’ 

n’ọdịda anyawụ  nakwa site na nsọtụ 6° 00’ rue nsọtụ 8° 20’ nke ọwụwa anyanwụ. 

Obosara ala Igbo dị ihe karịrị mbawa onwe kilomịta 50,641. 

Steeti ndị Igbo bi dị ka ala ha gụnyere Anambra, Imo, Enugwu, Ẹbọnyị na Abịa. E wepụ 

steeti ndị a, ndị Igbo bikwa n’ebe ọ dị ukwuu na steeti Dẹlta, Legọs, Abuja, Rivas, nakwa 

Edo. E wepụ obodo ndị a n’ala Naịjirịa, ndị Igbo bikwazị n’ebe ọ ka n’ọnụ-ọgụ n’ala dị 

iche iche n’Afrịka dị ka n’ala Kemerun, Saut Afrịka, ọtụtụ mba Afrịka nakwa ọtụtu ̣mba 

ụwa ndị ọzọ. N’agbanyeghi ebe ndị Igbo nwetara onwe ha, ha na-echu uchu mere e jiri 

ahụta ha dị ka ndị Igbo. Ọ bụ mmụọ ịgba mbọ a dị n’ime ndị Igbo mere ha jiri gbasaa na 

mba ụwa niile ebe ha na-achụ nta akụ na ụba. Ndị Igbo nwere agbata-obi ndị bi gburu 

gburu ha dị ka ndị Bini, Wọrị, Ịjọ, Ogoni, Ịgala, Tiv, Yako na Ibibio.   

NNWALE ONWE  

1. Dika e si kuzie ebe a, mgbe a na-ekwu maka ndị Igbo, gịnị ka a na-arụgara aka? 

2. Depụta steeti na ebe ndị ọzọ ndị Igbo bi.  

 

3.2     Asụsụ Igbo 

Asụsụ Igbo so n’asụsụ dị n’agbụrụ asụsụ Benue-Kongo nke dị n’okpuru ‘Kwa’. Asụsụ 

ndị Igbo na-asụ ka a na-akpọ “Asụsụ Igbo”. Nke e ji ede ma na-eme mmemme n’ọgbọ ka 

a na-akpọ “Igbo Izugbe”. Ọ bụ asụsụ obodo niile dị n’ala Igbo nwekọrọ ọnụ bụ nke ha 

niile nwere ike ịsụ ma ghọtakwa n’enweghị nsogbu ọ bụla. Mana e wepụ olu Igbo izugbe 

a, obodo niile dị n’ala Igbo ma ọ bụkwanụ mpaghara ala Igbo niile nwere olu e jiri mara 

ha, bụ nke a na-akpọ ‘olu mba’ ma ọ bụ ‘olundị’. Olundị a na-asụ na mpaghara ala Igbo 

dị iche iche, bụ ndị nọ na mpaghara ala Igbo ahụ na-asụ ma na-aghọta nke ọma. Ụfọdụ 

oge, ọ bụrụ na onye Igbo nọ na mpaghara Owere sụọ olu ha, onye Nsụka nwere ike ọ 

ghara ịghọtacha ya. N’otu aka ahụ kwa, ọ bụrụ na onye nọ na mpaghara Ụmụahịa sụọ 

n’olu ha, onye Ọnịcha nwere ike ọ gaghị aghọtacha ya. Ọ bụ nke a mere e ji a kpọ ụdị 

asụsụ Igbo a ‘olundị’ ma ọ bụ ‘olu mba’.  

Asụsụ Igbo bụ asụsụ ụdaolu nke na-egosi na ụdaolu so ngwa e ji akpọpụta okwu Igbo dị 

iche iche. Ihe nke a pụtara bụ na ọ bụ ụdaolu na-egosi ihe dị iche n’etiti okwu abụọ ma ọ 

bụ atọ nwere otu ụdị mkpụrụ edide, d.k. òké (okerekwu), óké (abụghị nne), ókè (njedebe) 

na òkè (orubere). N’ihi ụdị ọnọdụ a, ọ dị mkpa itinye akara ụdaolu n’ebe ndị kwesiri 

mgbe a na-ede Igbo ede. Ọ dịkwazị mkpa ịrụtụ aka ebe a na ọ bụ naanị mgbe a na-ede 

asụsụ Igbo ede ka a na-enwebe nsogbu ụdaolu a, ọ bụghị mgbe a na-asụ ya asụ.  

NNWALE ONWE 2  

1. Kedụ ihe dị iche n’etiti asụsụ Igbo izugbe na olundị? 

2. Kedu ihe ị ghọtara mgbe a na-ekwu na asụsụ Igbo bụ asụsụ ụdaolu? 

 

3.3     Nkewa ala Igbo n’olu asụsụ 

N’ihe ọmụmụ anyị banyere akụkọ ala ndị Igbo, ọ dị mkpa na ị ga-amata etu e siri kewasị 

ala Igbo. Nke a ga-enye aka ịghọta etu ndị Igbo siri mee njem ha nakwa ebe agbụrụ nke ọ 

bụla nwetara onwe ha. Agụgụ (2006) kọwara na ọ bụ olumba ma ọ bụ olu asụsụ kewara 

ala Igbo n’ụzọ dị iche iche nke na e nwezịrị ndị Igbo bi n’ugwu, ndịdà, ọwụwa anyanwụ, 

ọdịda ugwu na ugwu ọwụwa anyanwụ. Ọ bụghị naanị n’asụsụ Igbo ka e nwere olundị dị 

iche iche. Olundị bụ ihe dị n’asụsụ ọtụtụ mbà ụwa niile. Onunwa (1990) kọwara na a bịa 

n’asụsụ Bekee, iji maa atụ, ndị Scotland, Wales, na Ireland nwechara olundị nke ha. N. 

W. Thomas bụ onye rụrụ ọrụ n’ala Igbo ọtụtụ afọ na mmalite 1900 hà chọpụtara na asụsụ 

Igbo nwere olundị karịrị iri abụọ. Mana D. Westerman, n’aka nke ọzọ, gbaghara ihe 

Thomas kwuru maka na o kwenyere na n’eleghị anya Thomas kponyefere nnu na mmanụ 

mgbe o kwuru na olundị e nwere n’asụsụ Igbo karịrị iri abụọ. N’uche Westerman, obere 

mgbanwe e nwere n’olu e ji akpọpụta okwu apụtaghị na ihe niile ahụ bụcha olundị 

kwụụrụ onwe ha. N’agbanyeghị olundị a niile nakwa nkewa a niile, ndị Igbo na-ahụta 

onwe ha dị ka otu n’ebe ọ bụla ha hụrụ onwe ha nakwa n’ala ha.  

Dị ka etu G. I. Nwaozuzu siri kọwaa, e kewara ala Igbo na mpaghara na mpaghara dị ka 

olu dị iche iche ndị na-asụ. E nwere ndị Igbo bi na  

i. Olu Ọdịda Anyanwụ Naịjà (West Niger group of Dialects),  

ii. Olu Ọwụwa anyanwụ Naịjà (East Niger group of Dialects),  

iii. Olu Etiti Ọwụwa anyanwụ (East Central group of Dialects),  

iv. Olu Krọs Riva (Cross River group of Dialects),  

v. Olu Ndịda Ọwụwa anyanwụ (South Eastern Group of Dialects),  

vi. Olu Ọdịda anyanwụ-Ọwụwa anyanwụ (North Eastern Group of Dialects),  

vii. Olu Ndịda Saụtụ (South West Group of Dialects) na  

viii.   Olu Ọdịda anyanwụ (Northern Group of Dialects).  

 

Ụfọdụ ndị bi na mpaghara Ndịda Naịja bụ ndị bidebere osimiri Naịja, dị ka Agbọ, Asaba, 

Ọgwashiukwu, Isele Ukwu, Ụkwụanị, Igboụzọ, Akoko, Kwale, wdg. Obodo ndị a niile 

na-asụkọrịta otu olundị.   

Ndị Igbo bi na mpaghara Ọwụwa anyanwu Naịja gụnyere obodo dị na ndị a: Ihiala, 

Ọgbarụ, Ekwusigo, Nnewi Nọọtu, Nnewi Saụt, Oyi, Anambra Iist, Anambara Wẹst, 

Ayamelum, Ọka Nọọt, Ọka Saụt, Agụata, Anaọcha, Njikọka, Idemili Nọọt, Idemili Saụt, 

Orumba Nọọt na Orumba Saụt. Ọnịcha, Ogidi, Alọ, Obosi, Ọka, Amọọbịa, Abatete, 

Enugwu-ukwu, Nibo, Igbo-Ukwu, Nimo, Nri, Ọba, dg. 

Obodo ndị Igbo bi na mpaghara Etiti Ọwụwa anyanwụ gụnyere obodo ndị dị na steeti 

Imo na Abịa. Mpaghara ala Igbo dị ebe a bụ obodo niile dị n’okpuru ọchịchị Ngọ-

Ọkpaala, Ikeduru, Mbaitoli, Mbaanọ, Ọlụ, dg. Ụfọdụ obodo ndị nọ n’ọkpụrụ ọchịchị ime 

obodo ndị a gụnyere Ụmụọwa, Obingwa, Mbieri, Ọgwa, Agbaja, Nzerem, Ụmụduru, 

Obodoukwu, Isiokpo, Awọmamma, Oguta, Owere Nkwọọji, dg. 

Obodo ndị bi na mpaghara Krọs Riva ma na-asụkọrịtakwa otu olu asụsụ gụnyere Abịrịba, 

Ọhafịa, Ẹhụgbo, Bẹndẹ, Ọmasịrị, Arọchukwu, dg.  

Obodo ndị dị na mpaghara Ọdịda Ọwụwa anyanwụ ma na-asụkọrịtakwa otu olu asụsụ 

gụnyere Abankaliki, Izhii, Ẹzaa, Ikwo, Ọhaọzara, Ẹzaamgbo, Uburu, Ọkpọsị, dg. 

Ụfọdụ obodo dị na mpaghara ndịda Saụt gụnyere Ikwere, Ọhaji, Egbema, Mgbirichi, 

Ụmụagwọ, dg.  

Ụfọdụ obodo dị na mpaghara ndịda ọwụwa anyanwụ gụnyere Azụmili, Ngwa, Obo Ọhịa, 

Asa, Akwaete, Ọhambele, dg.  

Obodo ndị bi na mpaghara ọdịda anyanwụ ma na-asụkọrịtakwa otu olu asụsụ gụnyere 

Nsụka, Ọba, Imirike, Enugwu Ezike, Udi, Ubolo Ahọ, Ikem, Ngwo, Ụzọ Ụwanị dgz. 

 

NNWALE ONWE 3  

Kedụ ihe mere asụsụ Igbo ji nwee ọtụtụ olundị?  

 

4.0     MMECHI   

A kụziela ndị bụ ndị Igbo na steeti ebe ndị Igbo bi na Naịjirịa. Ị hụkwala na ‘Igbo’ nwere 

ọtụtụ ihe ọ pụtara. Ihe ndị a bụ ihe ndị a hụrụ na yunit a. E mekwara ka ị mata maka 

ọnọdụ asụsụ Igbo nakwa etu e si kewaa ala Igbo dị ka olumba ya siri dị.  

 

5.0 NCHỊKỌTA  

Na yunit a, ị hụla uche ụfọdụ mmadụ banyere ihe okwu a bụ ‘Igbo’ pụtara. Ị hụla n’ezie 

na okwu a bụ ‘Igbo’ abụghị okwu nkịtị kama e ji ya anọchite ihe ndị mejupụtara otu 

agbụrụ. A kụzikwara na yunit a na ala Igbo niile enweghi otu olu, n’agbanyeghị na o 

nwere asụsụ ndị Igbo niile na-aghọta; obodo ma ọ bụ mpaghara ala Igbo niile nwere olu e 

jiri mara ha. Ị hụkwara etu e siri kewaa ala Igbo n’olundị na olundị. Nghọta niile ndị a ga-

enye aka ịghọta ihe ndị a ga-amụ banyere akụkọ ala ndị Igbo nakwa etu ndị Igbo si bịa 

biri n’ebe ha bi ta a.  

6.0  IHE OMUME     

a. Depụta obodo dị na mpaghara ala Igbo niile a mụrụ maka ya na yunit a. 

b. Kọwaa etu e si eme emume iri ji ọhụrụ n’obodo gị 

 

7.0     NRỤTỤAKA/NGỤMI  

Thomas, N. W. (1913). The Ibo-Speaking Peoples of Nigeria Vol. 1, London: Harrison

Nwadike, I. N. (2012). Igbo Language in Education: An Historical Study, 2nd edition,

 Obosi: Pasific Publishers. 

YUNIT 2:   ALA IGBO N’ALA NAỊJIRỊA   

NDỊNA   

1.0     Mkpọlite  

2.0     Mbunuche  

3.0     Ndịna Kpọm kwẹm 

3.1 Nkọwa ala Igbo 

3.2 Ndị Igbo na omenala ha  

3.3 Ndị Igbo na agbata-obi ha 

4.0     Mmechi 

5.0     Nchịkọta  

6.0     Ihe omume  

7.0     Nrụtụaka/Ngumi 

 

1.0     MKPỌLITE  

A ga-echeta na n’ihe ọmụmụ gara aga, e wepụtara oge kọwaa maka ndị bụ ndị Igbo. 

N’ime nke a, anyị kọwara ndị bụ ndị Igbo ma rụtụ aka na steeti ndị e ji mara ndị Igbo 

nakwa ebe ndị ọzọ a na-ahụgasị ndị Igbo. A mụkwara etu e siri kewaa ala Igbo dị ka olu 

ndị dị iche iche e nwere n’asụsụ Igbo.  

N’ihe ọmụmụ nke yunit a, a ga-aga n’ihu kọwaa maka ala Igbo na Naịjirịa. N’ime nke a, 

a ga-akọwa etu ala Igbo dị, omenala Igbo dị iche iche, na ndị Igbo na agbata-obi ha.  

 

2.0     MBUNUCHE   

Na njedebe yunit a, ị ga-enwe ike 

a. kọwaa etu ala Igbo dị 

b. mata ụfọdụ omenala ndị Igbo na-eme    

c. mata ụfọdụ obodo ha na ala Igbo gbara agbatọbi 

3.0     NDỊNA KPỌM KWEM  

3.1     Ala Igbo 

Ebe ndị Igbo bị na Naịjirịa n’oge gboo bụ ala oke mmiri ozùzò na ala mmiri mmiri. 

N’oge gboo ahụ, ọtụtụ mpaghara ala Igbo bụ ndị a ga-asị bụ ebe oke mmiri ozuzo na-ezo, 

na gburu gburu oke ọhịa; E nwere ala edu ebe ahịhịa iruro tojupụtara n’ebe ụfọdụ. A 

gafee ebe ndị a, ya bụ, ebe oke mmiri ozuzo na-ezo, a banye n’akụkụ ala Igbo ebe mmiri 

anaghị ezo. N’ebe a, e nwere ala ịkpa, ebe bụ ọzara ọzara. Ndị Igbo bi n’ebe ndị a bụ 

Enugwu, Nsụka, Abankaliki, Ẹhụgbo bụ ndị a ga-asị bi n’ala ebe nnukwu mmiri ozuzo 

anaghị ezo ma ọ bụ n’ala ugwu. 

Ala Igbo dị mma maka ọrụ ubi na ọrụ aka dị iche iche. N’oge gboo, ọ bụ ọrụ ugbo, ịchụ 

nta na ịkpụ ụzụ ka e jiri mara ndị Igbo. Ha na-akọpụtakwa ji, ede, akpụ, osikapa, na ihe 

ndị ọzọ.  E nwere ike isi n’ihe ọrụ ubi nweta ihe e ji arụ ihe dị iche iche, dị ka ịkpa ǹkàtà, 

ịkpa ákwà, ịtụ ụdọ, wdg. Ugbu a, e wepu ọrụ ugbo, ịchụ nta na ịkpụ ịzụ, ọtụtụ ndị Igbo 

na-azụzị ahịa ma na-arụkwa ọrụ oyibo dị iche iche. Ndị Igbo bụ ndị e ji ịgba mbọ mara 

na Naịjirịa. O nweghi obodo a ga-eje na mba ụwa niile ta a ghara ịhụ onye Igbo ebe ọ na-

agba mbọ ileta onwe ya na ezi na ụlọ ya anya. Agbam-mbọ ha mere ka ha bisaa n’ebe 

nakwa na mba ndị abụghị ala Igbo.  

Úgwú dị n’ebe dị iche iche n’ala Igbo bido n’Ogidi, Udi, Nsụka, Enugwu wee si Ọ̀ gwu ̣̀  

ruo Okigwe. Ọtụtụ ebe n’ala Igbo dị larịị, dị ka n’Owere, Ngwa, Ọhaji na Egbema. Ọdịdị 

ala na-emetụta usoro obibi ndụ ndị bi n’ala ahụ. Nke a mere ka a na-akọ ubi nke ọma 

n’ọtụtụ ebe n’ala Igbo. A na-akọpụta ezigbo nri na-akụkwa azụ n’ala Igbo. Iji maa atụ, a 

na-akọpụta osikapa, ji, azụ n’obodo ndị a; Abankaliki, Ẹhụgbo, Ọhaji, Egbema, Achalla, 

Otuọcha, Oguta na Agụleri. Ndị bi n’ala ugwu dị ka Ọka, Ọlụ, Nnewi, Ụmụahia, Aba, 

Nsụka na Owere na-etinyekarị anya n’azụmahịa. N’ebe ala u ̣́ ro ̣̄  dị, dị ka na Ẹhụgbo, 

Ishiagụ na Nrobo, ha na-akpụ ite. Ndị obodo ụfọdụ dị ka Okigwe, Nkwere, Abịrịba na 

Ọka na-akpụ ụzụ n’ihi ntụ ayọn ha na-enweta. Ebe e nwere oke ọhịa osisi nkwụ na ngwọ, 

a na-enwetakarị mmanụ nri, akụ, akịrịka na mmanya dị iche iche. Ịma atụ, Enugwu-Ezike 

na Udi bụ ndị e ji ite nkwụ elu mara. Ha sikwa n’osisi nkwụ emepụta ihe ndị ọzọ e si na 

nkwụ enweta.  

N’ala Igbo, e nwere oge abụọ pụtara ihe n’afọ, nke bụ udu mmiri na ọkọchị mana e 

nwekwazịrị oge ụgụrụ. Ala Igbo bụ ala ezi mmiri ozuzo. N’oge udu mmiri, mmiri na-ezo 

nke ọma nke na-eme ka ihe ubi na-eto nke ọma. N’ala Igbo, e nwekwara osimiri ụfọdụ, dị 

ka osimiri Nai ̣j̣a, Anyịm, na ọtụtụ mmiri ndị ọzọ dị ka Iyi Anambra na Imo. Mmiri ndị a 

na-ebudata aja ha n’ala Igbo. N’ihi nke a, mmiri na-ekwofe n’akụkụ ala Igbo niile. Nke a 

na-enye aka n’ọrụ ubi n’obodo dị iche iche. Ebe ndị ọzọ e nwere ezū bụ na Nike na 

Agụlụ. 

NNWALE ONWE 1 

1. Kọwaa etu ala Igbo dị n’oge ochie. 

2. Depụta ụdị ọrụ ndị Igbo na-arụ n’oge ochie.  

3. Kọwaa ihe mere e ji akọ ọrụ ubi n’ụfọdụ ebe n’ala Igbo mana a naghị akọ ubi n’ebe 

ụfọdụ. 

 

3.2     Ndị Igbo na omenala ha 

Ihe kọwara ka ndị Igbo si hụta ụwa bụ ‘omenala’.  Ndụ ndị Igbo niile, na ka ha si ebi ndụ 

ha bụ ka omenala ha si dị. Nke a pụtara ihè n’etu ndị Igbo si eso usoro omenala n’ikpere 

Chi, ịlụ nwaanyị, ike ekike, ịwa ọjị wdg. Ọ bụrụ na o nwere onye na-esoghi ya bụ usoro 

n’ime ihe ndịa, a na-asị na ọ na-eme omenelu (nke pụtara na ọ naghị eso ọmenala). Usoro 

ahụ a chọrọ ka onye ahụ soro bụ usoro nkwenye, ofufe, agụmakwụkwọ, ndọrọ ndọrọ 

ọchịchị, ịchụ nta akụ na ụba, dg. 

Omenala Igbo dị ọtụtụ. E nwere omenala ndị zuru Igbo ọnụ; nke a pụtara na ndị Igbo 

niile na-eme ha. E nwere ike ịkpọ ndị aha dị iche iche site n’obodo dị iche iche mana ha 

na-egosipụta otu ihe. Ịma atụ, iti mmọnwụ bụ otu ejije zuru Igbo ọnụ. Obodo niile dị 

n’ala Igbo na-eti mmọnwụ. Mmọnwụ ndị a nwere ike na-aza aha dị iche iche n’obodo dị 

iche iche n’ala Igbo, mana ha niile na-egosipụta nkwenye ndị Igbo nwere na ndị dị ndụ 

na ndị nwụrụ anwụ na-enwe mmekọrịta n’ụzọ pụrụ iche. E wepụ iti mmọnwụ, e 

nwekwara emume Iri Ji Ọhụrụ, nke obodo niile dị n’ala Igbo na-eme iji keele mmụọ nwe 

ji bụ Ahịajiọkụ, Ifejiọkụ, Njọkụ ma ọ bụ Nshụajiọkụ maka etu o siri nye ha ji n’afọ.  I ̣g̣ba 

Ọfala bụkwa emume ọzọ ọtụtụ obodo dị n’ala Igbo na-eme. Ụfọdụ obodo ndị na-agba 

ọfala n’ọdịnala ha gụnyere Ọnịcha bụ nke ha na ndị Ụkpọ na-akpọ Emume Ọfala.  

Agụleri na-akpọ ya Emume Ọvala. N’oge ugbu a, imirikiti ndị Igwe na Eze na-agbazị 

Ọfala. 

N’aka nke ọzọ, e wepụ emume ndị a nke ndị Igbo niile na-eme, e nwekwara emume ndị 

ọzọ dị iche iche dịịrị obodo ọ bụla; emụmụe ndị a ezughi Igbo niile ọnụ.  Nke a pụtara na 

a na-eme emume ndị a naanị n’akụkụ ala Igbo ụfọdụ. Iji maa atụ, ndị Achala, nke dị 

n’Okpuru Ọchịchị Ọka Nọọt na-eme emume Ọpụtọọ na Nzideanị; ha na-eme Ọpụtọọ 

n’ọnwa Maachị mgbe a na-amalite ọrụ ugbo ma na-emekwa Nzideanị n’ọnwa Ọktoba. 

Ndị Nnewi na-eme emume Afịaọrụ. Ndị Ọka na-eme emume Imo Ọka. Ndị Ukpo na-eme 

emume Ajụ. Ndị Enugwu-ukwu na-eme emume Ịgụ Arọ, ndị Ụmụahịa na-eme emume 

Ekpe. Ndị Ikwueke Oboro, Ikwuanọ na-eme emume Egbo. Ndị Asaba na-eme emume 

Ine. Ndị mpaghara Nsụka ụfọdụ na-eme emume Onunu ebe ndị Nsụka na-eme emume 

Ọmabẹ. 

Ekpemekpe ọdịnala ndị Igbo bụ ihe gazuru Igbo niile ọnụ. Ọ bụ ihe e jiri mara omenala 

ndị Igbo. Tupu ọbịbịa ndị ọcha n’ala Igbo, ndị Igbo kwenyere na Eke, Aka na Chi. Eke 

na-ahụ maka okike, Aka na-ahụ maka akara aka ebe Chi na-ahụ maka odudu na ndụ. Ha 

na-eme nke a site n’ihiwe okwu arụsị ndị nna nna anyị na ndị mmụọ dị iche iche; n’ebe a 

ka ha si agwa Chi ha okwu. Ka ndị ọcha bịara, ha webatara Chi ukwu (Chukwu), nke 

nwekwara alaka atọ: Chukwu nna, Chukwu nwa na Chukwu Mmụọ Nsọ. N’oge ugbu a, 

usoro abụọ ndị a ka ndị Igbo na-agbaso na-ekpe ekpemekpe ha. 

NNWALE ONWE 2  

1. Kedụ ihe ị ghọtara bụ ndụ ndị Igbo? 

2. Kọwaa nkewa omenala abụo ndị Igbo.  

3. Kedụ ekpemkpe ndị Igbo na-ekpe tupu ọbịbịa ndị ọcha? 

4. Gịnị kpatara ndị Igbo ji eme emume Iri Ji Ọhụrụ? 

5. Kedụ mmụọ a na-ehunyere emume Iri Ji Ọhụrụ? 

 

3.3     Ndị Igbo na ndị agbata-obi ha 

Ndị Igbo nwere ndị agbata-obi dị iche iche na Naịjirịa. Na mgbago úgwú, ha na ndị Tiv, 

Idoma na Ịgala gbara agbata-obi. N’ọwụwa anyanwụ, ọ bụ ha na ndị Yako, Ibibio na 

Umon gbara agbata-obi. N’ọdịda anyanwụ, ha na ndị Edo na Urobo gbara agbata-obi ebe 

ha na ndị Ogoni na Ịjọ gbara agbata-obi na ndịda ugwu. N’ihi mbikọrịta ha na ndị agbụrụ 

ọzọ dị ka Awụsa, Efik na Yoruba, ha mụtara asụsụ na omenala ndị mba ọzọ nke mere ka 

e nwee mgbanwe n’echiche na n’ụzọ ha si ahụta ụwa tụmadị na omenala na asụsụ ha. Ndị 

Igbo bitara okwu ole na ole n’agbụrụ ndị a. Nke a apụtaghị na ndị Igbo etufuola omenala 

ha. Agbụrụ bikwara omenala ndị Igbo ụfọdụ; mba niile na-ebiri omenala na asụsụ. Ka ọ 

dị ta a, ha na ndị agbụrụ ọzọ na-ebikọ, na-arụkọ ọrụ, na-azụkọrịta ahịa ma na-alụkọrịta di 

na nwunye. Mmekọrịta ha na ndị ọzọ na-adịwanye mma mgbe dum site n’ezi na ụlọ ruo 

n’ọchịchị obodo. Nke a bụ n’ihi na o nweghi agbụrụ ihe niile zuuru oke. Agbụrụ ọ bụla 

na-achọ ihe ha na-enweghi. Nke a apụtaghị na agbụrụ dị iche iche anaghị enwe 

esemokwu nke agbụrụ banyere oke ala, ọchịchị na ofufe, maka na ha abụghị ihe ọhụụ, 

kama na ihe na-ejikọ ndị Igbo karịrị ihe na-ekewa ha.  

Ime njem dịzị mfe ugbu a; nke a mere ka ọ dị mfe isi otu ebe gaa ebe ọzọ maka otu ihe 

ma ọ bụ ọzọ dị ka agụmakwụkwọ, achọmọrụ, azụmahịa, ofufe, ọchịchị obodo, wdg. Nke 

a na-akwalite mmekọrịta n’etiti ndị Igbo na agbụrụ ndị ọzọ. Ebe mmekọrịta kachasị apụta 

ìhè bụ na nnụkọrịta asụsụ n’etiti ndị Igbo na agbụrụ ndị ọzọ nakwa mba ndị ọzọ, ọkachasị 

n’Afrịka. Ọtụtụ ndị Igbo na-asụ asụsụ ọzọ na-abụghị asụsụ Igbo dị ka Yoruba, Awụsa, 

Frẹnch na asụsụ Bekee. Nke a bụ iji kwalite mmekọrịta ha na agbụrụ ma ọ bụ mba ndị a. 

Eserese a na-esote na-egosi ala Igbo na ndị agbata-obi ha. 

Eserese a si n’akwụkwọ Orji (2011:3) 

 

NNWALE ONWE 3  

Depụta obodo niile ha na ndị Igbo gbara agbataobi.  

4.0     MMECHI  

Ị chọpụtala na ebe ndị Igbo hụrụ onwe ha ta a n’ala Naịjirịa bụ ebe pụrụ iche. E nwere 

ndị Igbo bi n’ebe ala mmiri mmiri dị, nwee ndị bi n’ebe ugwu dị, nwee ndị bi n’ebe ala 

na-eme nri dị. Dị ka anyị ma, nkụ dị na mba na-eghere ha nri; nke a mere na ala ebe ọ 

bụla obodo ọ bụla nwetara onwe ya na-egosi ụdị ndụ ha na-ebi ebe ahụ. Ndụ ndị a 

rụgakwara aka n’omenala ndị na-eme. A hụla na omenala Igbo nwere nke ndị Igbo niile 

nwekọrọ ọnụ ma nwee nke dịịrị obodo dị iche iche.  

 

5.0     NCHỊKỌTA   

Ihe ọmụmụ na yunit a emeela ka ị mata etu ala Igbo siri dị tupu mmepe abata n’ala Igbo. 

A kụzikwara ọrụ dị iche iche ndị Igbo na-arụ n’oge ochie. Ihe ọmụmụ na yunit a emeela 

ka ị ghọta na omenala Igbo dị ụzọ abụọ. A bịakwa n’ihe banyere ekpemekpe ndị Igbo, 

anyị kụzikwara na ọ bụ ekpemekpe ọdịnala ka ndị Igbo ji agwa Chi ha okwu n’oge gboo. 

Ọzọ dị ka ibe ya bụ na a hụkwara na n’ihi etu ala Igbo siri dị, ndị Igbo nwere obodo dị 

iche iche ha na ha gbara agbata-obi. Ha na ndị agbata-obi ha na-emekọrịta.   

 

6.0      IHE OMUME  

  Kọwaa ka ụfọdụ emume ndị obodo gị siri malite.  

YUNIT 3:   ETU ỤWA SIRI MALITE N’ECHICHE NDỊ IGBO  I 

NDỊNA   

1.0     Mkpọlite  

2.0     Mbunuche  

3.0    Ndịna Kpọm kwẹm 

3.1    Akụkọ Ifenta 

3.2    Akụkọ Ogwumagana 

4.0     Mmechi 

5.0     Nchịkọta  

6.0     Ihe omume  

7.0     Nrụtụaka/Ngumi  

 

 

1.0     MKPỌLITE    

Ọ bụru na ị ga-aghọta akụkọ ala ndị Igbo ọkachasi etu o si gbasa ebe ndị Igbo si bịa n’ebe 

ha bi ugbu a, ọ ga-abụ ihe magburu onwe ya ma ọ bụrụ na ị ghọtachaa ndị bụ ndị Igbo a a 

na-ekwu maka ha nakwa ụzọ ndụ ha. Ọ bụ nke a mere anyị jiri wepụta oge n’ihe ọmụmụ 

gara aga wee kọwaa ndị bụ ndị Igbo, asụsụ ha, na ebe ha bi na Naịjirịa. Ihe ọzọ dịzị mkpa 

ugbu a bụ ịghọta echiche ndị Igbo banyere etu ụwa anyị nọ n’ime ya siri malite. Ọ bụ nke 

a ga-enyere gị aka ịmata ma o nwere ihe jikọrọ echiche ndị Igbo na etu ha siri bịa biri 

n’ebe ha nọ ugbu a ma ọ bụ etu ha siri malite ndụ.  

Tupu ndị ọcha abịa n’ala Igbo, a ga-echeta na ọ bụ akụkọ ka ndị Igbo ji ahafe omenala, 

akụkọ ala, agụmagụ, na ụzọ ndụ ha niile n’aka ụmụ aka na-etolite etolite. Ụmụ aka ahụ, 

mgbe ha tolitere, na-enyefekwa ihe niile ha nụrụ n’ọnụ ndị nna nna ha n’aka ụmụ ha na 

ụmụ ụmụ ha. Nke a kpatara na ndị Igbo enweghi akwụkwọ pụrụ iche e dere maka 

nkwenye na omenala ndị Igbo n’ime ya tupu ndị ọcha awụchie n’ala Igbo. Akụkọ ọdịnala 

baara ndị Igbo nnukwu uru n’oge ahụ maka na ọ bụ na ya ka ndị Igbo ji amata ihe ndị 

megasịrị na ndụ ha. A bịa n’akụkọ niile ndị a, ndị Igbo nwere nkwenye dị iche iche 

banyere etu ụwa anyị bi n’ime ya siri wee malite. Mgbe anyị na-ekwu etu ụwa siri malite 

n’echiche ndị Igbo, ihe anyị na-arụgara aka n’ihe ọmụmụ a bụ ụwa ndị Igbo.  

Nkọwa ndị Igbo gbasara etu ụwa siri malite gbadoro ụkwụ n’akụkọ ọdịnala dị iche iche 

ndị na-arụgara echiche ma ọ bụ akụkọ ihe na-agaghị emenwu eme aka. Nke a mere na 

echiche ndị Igbo gbasara etu ụwa si malite dị n’iche n’iche site n’otu ebe ruo ebe ọzọ.  

Ọtụtụ n’ime akụkọ ndị a malitere na Nri. Ọ bụ nke ndị dibịa nọ na Nri n’oge ochie ji na-

akọwa ọtụtụ ihe gbara ndị mmadụ gharị banyere ụwa anyị bi n’ime ya. N’ihe ọmụmụ a, ị 

ga-eleba anya n’echiche ndị kacha pụta ihe banyere nghọta ndị Igbo gbasara etu ụwa siri 

malite.  

 

2.0     MBUNUCHE  

Na njedebe ihe ọmụmụ a, ị ga-enwe ike mata  

1. Akụkọ dị iche iche ndị Igbo ji akọwa etu ụwa anyị bi n’ime ya si malite tupu ọbịbịa 

ndị ọcha. 

2. Etu ụfọdụ akụkọ ndị a si nye aka n’ịmata akụkọ ala ndị Igbo. 

3.0 NDỊNA KPỌM KWEM  

3.1     Akụkọ Ifentà 

Akụkọ ifo a kwuru na Chukwu (Chineke) kere ụwa nke ihe mejupụtara ya gụnyere elu 

igwe, elu ụwa, ndị mmụọ, mmadụ, anụmanụ, na ihe ndị ọzọ dị na ya. Dị ka akụkọ a sịrị 

kọwaa, nwoke mbụ Chukwu kere bụ ‘Ifentà’, ebe nwaanyị mbụ ọ kere bụ Obomonanya. 

Ihe nọchitere anya Chukwu bụ Anyanwụ. Ọ bụ anyanwụ bụ ihe kachasị ike, ma na-enye 

ihe niile ndị ọzọ ihè. Ifentà kwùrù na ọ bụ Anyanwụ na-esote Chukwu tupu ihe ndị ọzọ o 

kere esotewe; nke a mere Chukwu jiri gụọ ya Ifentà (obere ihe).  

Akụkọ a mere ka a mata na mkpụrụ okwu mbụ mmadụ mụtara n’aka Chukwu bụ ‘mma-

mma’, nke bụzi ekele n’ala Igbo ugbu a. Akụkọ a gara n’ihu kwuo na Chukwu hanyere 

ụwa n’aka mmadụ site n’ịgwa nne na nna izizi bụ Ifenta na Obomonaya sị, “nke a bụ ụlọ 

unu, ihe niile dị ebe a bụ maka ọdị-mma unu. Ọ bụ maka unu ka m ji mebe ha”.  

N’oge mbụ ahụ, mmadụ na ihe ndị ọzọ Chukwu kere na-ebi ka ụmụ nne. Ihe ndị ọzọ ahụ 

bụ ụmụ anụmanụ, ma ndị na-emerụ mmadụ ahụ ma ndị na-anaghị emerụ mmadụ ahụ; 

agụ, agwọ, ọdụm, nnụnụ elu na ala. Mgbe ahụ, mmadu ̣na ndị mmụọ na-agbarịta mgba 

ma na-emekọrịtakwa. N’akụkọ a, Chukwu nyere mmadụ nri site n’inye ya àku ̣̀ ku ̣̀  abụọ, 

“nkọrọ na akpa” (ihe ndị a bụ ụdịdị agwa na-edozi ahụ) mana ọ hapụzịrị mmadụ ka o jiri 

aka ya chọpụtazie nri ndị ọzọ. Chukwu hapụrụ mmadụ ka o were aka ya chọpụtazie ihe 

ndị ọzọ. Chukwu nyere mmadụ ohere ime ihe ọ bụla, mana o tiiri ya obere iwu; ọ gwara 

ha na ha agaghị akpa anụ. Mgbe mbụ ahụ, igwe na ala nọkọtara ọnụ mana igwe mechara 

rịgoro elu n’ihi esemokwu ụmụ nwaanyị na-ese mgbe ọ bụla, nke mere ha ji na-ebugharị 

aka odo n’ụdị na-adịghị mma. Ha ji ọdụ nri ahụ chọọ igwe okwu, o wee rigoro elu. 

Chukwu soro igwe rịgoro elu.  

Ọ bụrụ na e lee anya n’usoro akụkọ a, a ga-achọpụta echiche dị iche iche sere elu na ya. 

Oraegbunam (2018) chikotara echiche ndi Igbo sere elu n’akuko a mgbe o kwuru na 

akụkọ a yitebere akụkọ banyere etu ụwa siri malite dị ka ọ dị n’Akwụkwọ Nsọ Baịbụl. 

Oraegbunam (2018) gakwazịrị n’ihu kọwaa na ihe ọzọ dị mkpa ibu n’obi n’akụkọ a 



18 
 

gụnyere, nke mbu, akụkọ a gosiri na ndị Igbo kwenyere na ọ bụ Chukwu kere ụwa, ọ bụ 

ya mere ha ji ahụta Chukwu dị ka Chukwu Okike. Ihe ọzọ akụkọ a gosiri bụ na ihe niile 

Chukwu kere abụghị maka onwe ya kama ọ bụ maka ọdị-mma mmadụ ka o jiri kee ha. 

Ebumnobi Chukwu oge o kere ụwa, mmadụ na ihe niile dị n’ụwa bụ ka mmadụ wee 

kporiwe ndụ. O keghi mmadụ ka ọ tawa ahụhụ. Ọ bụ ya mere o jiri were aka ya nye 

mmadụ nri mbụ. Ihe ọzọ akụkọ a rụgara aka mgbe e kwuru na n’oge mbụ ihe niile 

Chukwu kere ma mmadụ ma anụmanụ ma mmụọ na-ebi n’udo bụ na udo bụ ihe Chukwu 

chọrọ n’ụwa. Chukwu chọrọ ka ihe niile ọ kere eke na-emekọrịta dị ka ụmụ nne, nke 

gosiri na ọ naghị adị Chukwu mma n’obi mgbe mmadụ na ibe ya na-alụ ọgụ, na-egburita 

ibe ha ma na-ese okwu dị aṅaa. Akụkọ a rụgakwara aka na mkpa ọ dị na mmadụ ga na-

enye Chukwu ekele n’ihe niile oge niile ma ọ dị mma ma ọ dị njọ. Ọ bụ ya mere na okwu 

mbụ mmadụ mụtara n’aka Chukwu bụ “mma-mma”.  

Dị ka a chọpụtararịị na akụkọ a gbadoro ụkwụ n’akụkọ ifo wee na-akọwa etu ụwa siri 

malite n’echiche ndị Igbo. Ọ bụghị naanị otu akụkọ ndị Igbo ji akọwa etu ụwa siri malite 

n’echiche ha.  Ka e lebakwaa anya n’echiche nke abụọ na-akọwa ka ụwa siri malite 

n’echiche ndị Igbo. 

NNWALE ONWE 1  

Wepụta ụzọ niile akụkọ a siri rie mperi nke mere na e nweghi ike iwere ya dị ka etu ụwa 

siri malite. 

1. N’akụkọ a, kedu ụdị ụwa a na-arụgara aka? 

2. Kedụ ọkpụrụkpụ ihe akụkọ a zipụtara banyere ndị Igbo 

 

3.2     Akụkọ Ogwumagana 

Akụkọ nke a gbasara etu ndị ome-nkà Odunke si kọọ ya n’ejije Ọjaadịlị. Ogwumagana 

n’onwe ya bụ otu n’ime àgwà dị n’ejije Ọjaadịlị. N’akụkọ a, Ogwumagana kọọrọ ọha na 

eze na ọ bụ Ebinu Ụkpabi (Chukwu) kere ụwa. Ọ sị na ya na Ebinu Ụkpabi nọ mgbe o 

kere ụwa. Ọ sị na oge ahụ na Okpoko nọ ha abụọ n’aka nri.  

Ebinu Ụkpabi bidoro ịke ụwa site n’iji eke na egwurugwu kewaa igwe abụọ, mmiri wee 

ju ebe niile. Okpoko chere ka ala mịa mmiri mana nke a ekweghi eme; ọ sị na ọkpụ ite bụ 

Ebinu Ụkpabị amaghịkwa ihe ọ na-eme eme, wee rịọ Ebịnu Ụkpabị ka o jee leta ihe na-

eme n’ụwa. Okpoko bu nne ya gaa ileta ka ụwa dị ma chọpụta ma ala ọkpọọ eselitala. Ka 

o ruru, mmiri ekweghị akọ akọ. Ya na nne ya bidoro fegharịwa n’ụwa ganye na nne ya 

anwụọ. Ka nne Okpoko nwụsịrị, Okpoko liri nne ya n’imi ya wee bido bewa akwa 

oligholi nke ọ na-ebe wee rue ta a.  

Ka Ebinu Ụkpabị hụrụ na Okpoko echighataghị azụ ka ọ kọọrọ ya ka ụwa dị, o zipụrụ 

Mbe nwa Anịịga ka o jee leta ihe na-eme n’ụwa ma chọpụtakwa ihe mere na Okpoko 

alọghachighi azụ. Ka Mbe rutere n’ụwa, ọ hụrụ ero wee ṅụrịa ọṅụ bido riwe ero ahụ nke 

na o rifere oke afọ ya. Ka o risiri ero ahụ, ụra bụfuru ya. Ero ahụ wee pọtọọ Mbe afọ. Nke 

a mere na Mbe alọghachinwughizi gwa Ebinu Ụkpabị ihe na-eme.   

Ebinu Ụkpabị zigara Ogwumagana bụ onye nke atọ. Ogwumagana sịrị na Chukwu gwara 

ya okwu ndị a:  

Ọ sị m 

Na ya chọrọ ịmata ka ọlụ okike 

ya ji n’aka si aga 

mụ jee leta ka ka ala si kwụrụ 

zighachiri ya ozi n’eluigwe 

m wee zọpụ ije 

(Ọjaadịlị, ihu 3-5) 

Ka Ogwumagana ruru n’ụwa, ọ hụrụ na ụwa bụ mmiri mmiri. O wee tikue Ebinu Ụkpabị 

sị ya na ọrụ ya erutela ebe ọ hịara ahụ. Chukwu nwere obi aṅụrị wee were eke na 

egwurugwu sebie igwe abụọ. Ogwumagana lere anya n’aka ekpe hụ Ekeọgba n’ụbọchị 

Àfo ̣̀ . Nke a mere Ogwumagana ji were eke na egwurugwu tụọ àgwà. Ekeọgba na Ebinu 

Ụkpabị kewara ihe dị n’ime ụwa na anyanwụ anọ Eke, Orie, Afọ Nkwọ. Ọ bụ n’ụbọchị 

Orie ka ha kere mmadụ ka o ribe ihe dị n’ime ụwa. Ogwumagana sịkwara na ọ bụ site 

n’oge ahụ ka ya na Chukwu Okike jiri bụrụ aka nri na aka ekpe. Ọ kwara arịrị na ọ bụ ha 

na-arụpụta ihe mmadụ na-emebisị (Ọjaadịlị, ihu 1-6) 

N’akụkọ a dị ka anyị siri hụ n’akwụkwọ Ọjaadịlị yitekwara akụkọ nke mbụ gbadoro 

ụkwụ n’akụkọ ifo nke na-akọwa etu ụwa siri malite n’echiche ndị Igbo. Ọ bụghị akụkọ 

ọtụtụ ndị Igbo nabatara nke na-akọwa kpọm kwẹm etu ụwa mmadụ bi n’ime ya siri 

malite. Dị ka akụkọ nke mbụ a mụrụ banyere etu ụwa siri malite, a ga-ahụ na akụkọ abụọ 

ndị a na-arụgara Chukwu aka dị ka onye ndị Igbo kwetara na ọ bụ ya kere elu igwe na 

ụwa. Ihe ọzọ pụtakwara ihe n’akụkọ a bụ na Chukwu kere mmadụ n’ụbọchị ikpeazụ 

mgbe o kechaalara ihe dum. Ihe o bu n’obi mee nke a dị ka ọ dị n’akụkọ a nakwa 

n’akụkọ Ifentà bụ na ọ chọghị ka mmadụ taa ahụhụ kama ka mmadụ kporiwe ndụ.  

Anyị hụkwara ụdị Chukwu, nke ndị Igbo na-arụgara aka n’akụkọ a; ọ bụ Chukwu na-

agbaghara mmehie mmadụ mere. Ọ bụ ya mere o jiri leghara Mbe nwa Anịịga anya oge ọ 

hapụrụ ihe e ziri ya mewe ihe ọzọ. Ọzọ kwa, n’agbanyeghị mkparị Okpoko nyere 

Chukwu, o kweghị ka iwe ya dị ọkụ n’ebe Okpoko nọ, nke na-egosi na Chukwu ndị Igbo 

adịghị ewe iwe ọsịịsọ; ọ bara ụba n’ebere. N’ịga n’ihu, akụko a gosiri nkwenye ndị Igbo 

na onye gbaa bọọlụ ọ rachaa oroma (onye mee ihe ọma, e tube ya ugo). Echiche a pụtara 

ihè n’etu Chukwu Okike siri hụ Ogwumagana n’anya oge o mere ihe ọ gwara ya mee.  

Nghọta niile a ga-enye aka ịghota ihe mere ụfọdụ mmadụ jiri kweta na ndị Igbo bụ otu 

n’ime agbụrụ ndị Juu kpafuru akpafu. Ka anyị lebakwazie anya n’akụkọ nke atọ na-

akọwa ka ụwa siri malite n’echiche ndị Igbo.  

NNWALE ONWE 2  

1. Olee ka akụkọ siri dabaa adaba iji kọwaa etu ụwa siri malite? 

2. Kedụ ebe akụkọ a dị iche n’akụkọ Ifenta? 

3. Kedụ ụzọ akụkọ a siri yite nke Ifentà 

4. Kedụ ihe i chere mere ndị Igbo ji ewere akụkọ ndị a na-akọwa etu ụwa siri malite? 

4.0     MMECHI   

Na yunit a, ị ghọtala na echiche ndị Igbo zuru ezu n’onwe tupu ndị ọcha abịa ma 

webatakwa ekpemkpe ụka ha. Akụkọ ọdịnala ndị anyị mụrụ na yunit a nyere aka ịmata 

ụfọdụ echiche ndị Igbo banyere etu ụwa anyị nọ n’ime ya siri malite. 

 

5.0     NCHỊKỌTA  

Akụkọ abụọ a kọrọ na yunit a bụcha nke a tụrụ anya na ha ga-atụpenye gị azụ banyere 

nkwenye ndị Igbo ụfọdụ tupu ọbịbịa ndị ọcha nakwa mmepe n’ala Igbo. N’oge gboo, ọ 

bụ ndị Nri bụ ndị na-echekwa ọtụtụ akụkọ ọdịnala ndị a. N’ihi na mmepe abịabeghi n’oge 

gboo ahụ, akụkọ ka abụ naanị ihe ndị Igbo ji akụzi ụfọdụ ihe, ọtụtụ mmadụ amabeghị ihe 

ọ bụla banyere akụkọ ndị a. Ugbu a, anyị ahụla na ebe akụkọ abụọ ndị a siri rie mperi bụ 

nke mere na nwata akwụkwọ ọ bụla na-amụ maka akụkọ ala Igbo anaghị ewe ha ka ihe 

mere eme. 

 

6.0     IHE OMUME   

Tulee akụkọ abụọ ndị a ma wepụtagasịa ihe ndị a;  

- Etu o si zipụta nkwenye ndị Igbo na Chukwu,  

- Omenala ndị Igbo pụtara ihe na nke ọ bụla 

YUNIT 4:    ETU ỤWA SIRI MALITE N’ECHICHE NDỊ IGBO  II 

NDỊNA   

1.0     Mkpọlite  

2.0     Mbunuche  

3.0     Ndịna Kpọm kwẹm 

3.1 Akụkọ Eze Nri 

3.2 Akụkọ Eri 

3.3 Akụkọ Ngidi 

4.0     Mmechi 

5.0     Nchịkọta  

6.0     Ihe omume  

7.0     Nrụtụaka/Ngumi 

 

1.0     Mkpọlite  

Na yunit ị mụburu, a malitere ịkụziri gị maka echiche ndị Igbo banyere etu ụwa siri 

malite. Anyị mụrụ maka akụkọ Ifenta na nke Ogwumagana. Anyị mụkwara maka ụfọdụ 

ebe akụkọ ndị ahụ siri rie mperi. Na yunit a, i ̣ ̣ga-aga n’ihu ịmụ maka echiche ndi ̣̣ Igbo 

ndị ọzọ bụ nke ha ji akọwa etu ụwa ndị Igbo si malite. Na yunit a, ị ga-eleba anya 

n’akụkọ Eze Nri, Eri nna Ngidi dị ka enyo ị ga-eji hụtọpụ echiche ndị Igbo ụfọdụ n’oge 

ochie iji ghọtakwuo akụkọ ala ndị Igbo. 

 

2.0     Mbunuche  

Na njedebe ihe ọmụmụ a, ị ga-enwe ike mata: 

1. Akụkọ dị iche iche ndị Igbo ji akọwa ka ụwa siri malite 

2. Ebe ụfọdụ akụkọ ndị a siri rie mperi 

3. Etu akụkọ ndị a siri nye aka n’ịghọta akụkọ ala ndị Igbo 

3.0     Ndịna Kpọm kwẹm  

3.1     Akụkọ Eze Nri 

Akụkọ Eze Nri a bụ akụkọ ọtụtụ ndị ọkọ akụkọ ala nakwa ụfọdụ ndị ọkammụta ndị Igbo 

kwenyere na ebe ndị Igbo bi ugbu a, bụ ebe Chukwu dobere ha kamgbe ụwa. Dị ka ị ga-

emecha chọpụta n’ihe ọmụmụ a, e nwere usoro akụkọ ala dị iche iche na-akọwa ebe ndị 

Igbo siri bịa ebe ha bi ugbu a. Ụfọdụ n’ime echiche ndị a na-ekwu na ndị Igbo so 

n’agbụrụ ndị Juu kpafuru akpafu. Ndị ọzọ kwenyere na ọ bụ n’ala Ijipt ka Eri (nna ndị 

Igbo) na ndị be ya siri malite ndụ ha wee bịa ebe ha bi ugbu a. Ụfọdụ ndị ọkammụta na-

ekwukwa na ọ bụ na mpaghara ala Naịjirịa ka ndị Igbo siri bịa n’ebe ha bi ugbu a ebe ndị 

ọzọ na-akọwa na e nweghi ebe ndị Igbo siri bịa n’ala Igbo; ha kwenyere na ebe a ndị Igbo 

bi ugbu a bụ ebe ha nọ kemgbe okike ụwa. Ndị na-akwado echiche a nabatara akụkọ Eze 

Nri dị ka etu ụwa ndị Igbo siri malite. 

Akụkọ Eze Nri a bụ otu n’ime akụkọ nkọmịrịkọ ndị Igbo ji akọwa etu ụwa siri malite. Dị 

ka akụkọ a siri kwuo, na mmalite ụwa, mmiri jupụtara ebe niile. O rue otu ụbọchi, 

Chukwu wee kee ezi na ụlọ mbụ nke ihe mebere ya bụ Eze Nri, nwunye ya, nnwa ya 

nwoke na nnwa ya nwaanyị. Mgbe Chukwu kechara ha, Eze Nri na ezi na ụlọ ya wee 

guzo n’elu otu mkpu hụ ụwa; agụụ ji ha ma ha enweghi ike ịgagharị agagharị maka na 

ebe niile bụ mmiri mmiri. Chukwu ledara anya n’ụwa wee hụ ọnọdụ Eze Nri na ezi na 

ụlọ ya nọ n’ime ya wee meere ha ebere. Nke a mere Chukwu jiri nye Eze Nri na ndị be ya 

ji ka ha rie. Ka Eze Nri na ndị be ya richara ji ahụ, ọ tọrọ ha ụtọ nke ukwuu. Ka chi foro 

echi ya, Eze Nri rịọkwara Chukwu ka o nyekwa ya ji ọzọ ka ya na ndị be ya rie. Chukwu 

gere ya ntị, wee nye Eze Nri mkpụrụ ji ka ọ kọọ n’ala. Chukwu gwara Eze Nri na ọ bụrụ 

na ọ kọọ ji ahụ na ọ ga-enweta ọtụtụ ji. Eze Nri kelere Chukwu nke ọma, wee nara ya ji 

ahụ mana Eri chọpụtara na e nweghị ka ọ ga-esi wee kọọ ji ahụ maka na mmiri sachiri 

ebe niile. Nke a mere Eze Nri jiri chetakwara Chukwu na ụwa niile ka abụ sọ mmiri 

mmiri nke mere na ọ gaghị enwe ike ịkọ ji ahụ.  

Chukwu gwara Eze Nri ka ọ kpọta ndị ọkpụ ụzụ si Ọka ka ha nyere ya aka. Eze Nri mere 

ka Chukwu siri gwa ya. Ndị ọkpụ ụzụ ahụ were ékò mịsịsịa mmiri niile ahụ, ala wee 

kpọkọọ. Chukwu gwara Eze Nri ka o were ụmụ ya chụọrọ ya aja. Ọ gwakwara Eze Nri 

ka ọ kọọ ji ahụ n’ili ụmụ ya. Eze Nri mere ka Chukwu siri gwa ya nke mere o jiri lie nwa 

ya nwoke na nwa ya nwaanyị na ndụ. O teghị aka ka o mechara nke a, ji pulitere ebe o liri 

nwa ya nwoke ebe ede pulitere ebe o liri nwa ya nwaanyị. Eze Nri wekọtara ji na ede ahụ 

wee kesaara ya ndị Igbo.  

N’akụkọ a, a ga-achọpụta na o yitere akụkọ abụọ a kụziburu ndị na-akọwa etu ụwa siri 

malite. A ga-achọpụtakwa na echiche ndị Igbo banyere etu Chukwu siri hụ mmadụ sere 

elu n’akụkọ a. Akụkọ a kpugheere nkọwa ndị Ọka na ha bụ ndị mbụ nọ n’ụwa tupu ndị 

Igbo ndị ọzọ abịa. Nke a pụtara ìhè n’akụkọ a n’ụzọ pụrụ iche. A chọpụtakwara na e 

wepụ na e nwere ike ịsị na ndị Ọka bucha ụzọ wee nọdụ n’ụwa dị ka o si pụta ìhè 

n’akụkọ a, ịkpụ ụzụ bụkwazị aka ọrụ e jiri mara ndị Ọka site n’okike ụwa. A ga-eleba ihe 

ndị a anya nke ọma mgbe n’ihe ọmụmụ a.  

Ka o sila dị, a chọpụtakwara na dị ka akụkọ a siri dị, ihe ọ na-arụgara aka bụ na ndị Nri 

nwere ike ịbụ ndị nke abụọ bịara n’ala Igbo ma e wepụ ndị Ọka. Mana ndị Agụleri na-

akọwakwazị na ha bu ndị Nri ụzọ bịa n’ala Igbo. Ndị Agụleri kwenyesiri ike na ọ bụ ha 

bụ ndị mbụ Chukwu kere n’ala Igbo ma ọ bụ ndị mbụ bu ụzọ bịa. Ha nwere usoro akụkọ 

yitere nke a, nke ha nọ kọwaa na ọ bụ n’Agụleri ka Chukwu dobere mmadụ mbụ. N’aka 

nke ọzọ, mgbe a ga-amụ maka ebe ndị Igbo siri bịa, anyị ga-ahụkwa akụkọ ọzọ ndị 

Agụleri nwere, nke na-akọwa na ndị Igbo si na mba ofesi wụchie n’ebe ha nọ ugbu a. Ha 

kwetakwara na ọ bụ n’Agụleri ka nna ndị Igbo kwụsịrị oge ọ bịara n’ala Igbo. Ka e 

nyonye anya n’akụkọ nsiripu ọzọ nke na-akọwa etu ụwa siri malite n’echiche ndị 

Agụleri.  

NNWALE ONWE 1 

1. Kọwaa ihe ị chọpụtara akụkọ a gosipụtara banyere Eze Nri 

2. Dị ka onye ghọtara ihe ọmụmụ a, kedu ebe obodo bụ isi ala Igbo? 

3. Gịnị ka i chere mere ọtụtụ ndị Igbo jiri nabata akụkọ a karịa ndị ọzọ.  

3.2     Akụkọ Eri 

Dị ka akụkọ a siri kwuo, Chukwu kere nwoke na nwaanyị mbụ bụ Eri na nwunye ya. O si 

n’elu igwe zidata ha n’elu ụwa mana oge ha bịara, ebe niile bụ sọ mmiri n’Agụleri. Eri 

rịọrọ Chukwu enyemaka maka na o nweghi ike ịgagharị agagharị.Chukwu gere ya ntị 

wee kpọta ndị ọkpụ ụzụ si n’Ọka bịa mịsịsịa mmiri ahụ dọrọ n’Agụleri. Ka Eri chọpụtara 

na mmiri dị n’ụwa ataala, ya na nwunye ya chighara azụ gaa biri. Ha mụtara ụmụ aka ma 

bawanye ụba, wee bụrụ ndị a na-akpọ ndị Igbo ta a. 

E lee anya n’akụkọ a, anyị ga-ahụ na e nwekabeghi ihe dị iche n’akụkọ a na akụkọ Eze 

Nri ma e wepụ na akụkọ a rụgara aka na nwoke mbụ Chukwu kere bụ Eri. Ọzọ kwa, ebe 

Chukwu dobere Eri oge o kechara ya bụ n’Agụleri. Ọ bụ nke a mere ụfọdụ ji kwenye na 

Agụleri bụ isi Igbo. Akụkọ a, dị ka nke Eze Nri, kwadokwara echiche na-akọwa na ndị 

Ọka bu ụzọ nọdụ n’ụwa tupu agbụrụ ndị ọzọ awụchie. Ka o sila dị, akụkọ ndị a niile na-

arụgara aka n’obodo ndị dị na steeti Anambra. E nwere echiche ọzọ na-ekwu na ọ bụ 

n’akụkụ Imo ka ụwa ndị Igbo nọ wee malite. Ka anyị kpọtụ ụkwụ n’akụkọ a.   

NNWALE ONWE 2  

a. Kedụ ụzọ akụkọ Eri a siri dị iche n’akụkọ Eze Nri?  

b. Kedụ obodo i chere akụkọ a kacha dabara? 

c. Gịnị mere i jiri nye ụsa gị? 

 

3.3     Akụkọ Ngidi 

O nwekwazịrị akụkọ ọdịnala na-akọwa na oge mbụ, o nweghi ndị a ma dị ka ndị Igbo 

ganye na mmadu abụọ si n’agbụrụ ndị Hibru agara wụchie. Akụkọ a kọwara na aha 

mmadụ abụọ ndị ahụ bụ Oduduwa na Ngidi. Ha gafere agụ asaa, gafee ugwu asaa wee 

rute n’ikpere mmiri nke a ma ta a dị na steeti Imo. Ka ha rutere ebe ahụ, ụdị ahịhịa toro 

ebe ahụ masịrị Ngidi nke ukwuu o wee gwa enyi ya nwoke ya na ya so n’ije bụ Oduduwa 

na o chọzịrị ịnọ ma birikwa n’ebe ahụ. Enyi ya hapụrụ ya gawakwa njem ya gbagowe ebe 

a ma ta a dị ka Ife. Ngidi na nwunye ya nakwa ndị ọzọ so ya nọturu ebe ahụ wee kọọ 

mkpụrụ osisi dị iche iche. Aha ebe mbụ ahụ Ngidi nọrọ bụ ebe a ma ta a dị ka Ụmụdike 

nke dị n’Amaigbo ta a.  

Nwunye Ngidi mụtaara Ngidi ụmụ nwoke atọ ndị gụnyere Igbo, Oke na Eshi, onye e 

mechazịrị kpọwa Eri. Ka Ngidi nwụrụ, ọkpara ya bụ Igbo nọchiri anya nna ya ma birikwa 

n’òbí nna ya. Igbo mechara zawa Igbo Ngidi. Nwa Ngidi nke abụọ aha bụ Oke, pụrụ jee 

biri n’ebe ọzọ, bụ ebe ọ nọ wee mụta ndị a ma ta a dị ka ndị Arọchukwu. Nwa nke ọdụdụ 

bụ Eshi (Eri) pụkwara wee jebe n’akụkụ ebe anyị ma ta a dị ka Anambra, ebe ọ nọ mụta 

ụmụ ndị a ma ta a dị ka ndị Nri. Akụkọ a kọwara na ọ bụ ka Eshi ruru n’Anambra ka ọ 

gbanwere aha ya ka ọ bụrụ Eri n’ihi olundị ndị ahụ. O doghị anya ma Ngidi amụtara nwa 

nwaanyị. Igbo lụrụ ụmụ nwaanyị abụọ wee mụta ụmụ ndị gbasara wee bụrụ ndị Igbo ta a. 

Ebe a Igbo bi ka a ma dị ka Amaigbo.  

NNWALE ONWE 3  

1. Ị chere na akụkọ Ngidi a ka wee gosi n’ụzọ doro anya etu ndị Igbo siri malite ndụ?  

2. Ọ bụrụ na ụsa gị bụ ee, kọwaa ihe i jiri kweta nke ahụ.   

3. Ọ bụrụ na ị sị mba, kọwaa onwe gị? 

4. Kedụ ebe akụkọ a siri rie mperi?  

 

4.0     MMECHI  

Ị ghọtala na yunit a na e wepu akụkọ abụọ a kụziri na yunit gara aga na e nwekwara 

akụkọ ndị ọzọ ndị Igbo ji akọwa etu ndị Igbo siri malite ndụ ha. N’ime akụkọ atọ ndị a 

niile ị mụrụ n’ihe ọmụmụ a, ị chọpụtara na e nwere otu ụzọ ma ọ bụ ọzọ akụkọ nke ọ 

bụla jiri rie mperi. Ọ bụ maka mperi ndị a niile mere ọtụtụ ndị dere akụkọ ala n’oge ochie 

ejighi akụkọ ọdịnala kpọrọ ihe ma ọ bụ si na ya nweta ihe nyere aka n’ide akụkọ ala ndị 

Igbo. 

5.0     NCHỊKỌTA    

O nweghi nke ọ bụla n’ime ụzọ akụkọ ndị a bụ otu n’agbanyeghị na ha nwere ụzọ ha siri 

yitetụ onwe ha. Nke ọ bụla n’ime ha nwere ụzọ o si dị iche na ndị ọzọ. Nke ọ bụla n’ime 

ha nwere ihe o tinyere etinye ma ọ bụ wepụ ewepụ n’ebe ibe ya dị. Ka o sila dị, ha niile 

bụ otu ihe ka ha na-arụjere aka. Ihe ahụ bụ na ndị Igbo kwetara na ọ bụ Chukwu kere ụwa 

mmadụ na ihe niile dị n’ime ụwa.  

Ọ bụru na ị lee anya n’akụkọ ọdịnala ndị a niile nke e ji na-akọwa etu ụwa ndị Igbo siri 

malite, ị ga-achọpụta na akụkọ niile a nwechara otu ebe ma ọ bụ abụọ o siri rie mperi. Ọ 

bụ ya mere na oge ụfọdụ ndị ọkọ akụkọ ala n’oge gboo ejikebeghi agụmagụ ọdịnala ndị 

Igbo kpọrọ ihe. Ọ bụ ya mere nke a jiri soro na nsogbu e nwere n’akụkọ ala ndị Igbo ta a. 

Ọzọ, akụkọ niile a gosiri na n’echiche ndị Igbo, tupu ndị ọcha abịa n’ala Igbo ma rukwee 

ta a, ndị Igbo kwetara na ọ bụ Chukwu kere ụwa na ihe niile dị ya n’ime. Ọ bụ ya kpatara 

ndị Igbo ji enye Chukwu ugwu na nsọpụrụ ruuru ya n’ihe niile ha na-eme na ndụ.  

 

6.0     IHE OMUME   

a. Tụlekorịta akụkọ niile ndị a anyị mụrụ ma si na ha wube otu akụkọ na-akọwa etu ndị 

Igbo siri malite ndụ n’ụdı̀ ̣na a gaghị enwe mgbagha na ya.  

b. Kọwaa etu akụkọ ndị ị mụtara na yunit a jiri nye aka n’ime omenala Igbo ụfọdụ sie 

ike.  

MODULE 2:   AKỤKỌ ALA NDỊ IGBO  

Yunit 1    Ọnọdụ akụkọ ala Igbo 

Yunit 2    Nsogbu akụkọ ala Igbo nwere 

 

YUNIT 1:     ỌNỌDỤ AKỤKỌ ALA NDỊ IGBO  

NDỊNA  

1.0     Mkpọlite  

2.0     Mbunuche  

3.0     Ndịna Kpọm kwẹm 

3.1   Ọnọdụ akụkọ ala Igbo hụrụ onwe ya 

3.2   Ihe kpatara nleda anya e ledara akụkọ ala Igbo 

4.0     Mmechi 

5.0     Nchịkọta  

6.0     Ihe omume  

7.0     Nrụtụaka/Ngumi 

 

1.0      MKPỌLITE   

Site n’ihe ọmụmụ ndị gara aga, a tụrụ anya na ị mụtala ọtụtụ ihe banyere ndị Igbo, ndụ ha 

nakwa ala ha. Ị hụkwara echiche ndị Igbo dị iche iche banyere etu ụwa siri malite. Ihe ndị 

a ị mụrụ bụ ihe ndị a tụrụ anya ga-enye aka n’ịghọtazu akụkọ ala ndị Igbo. N’otu aka ahụ, 

na yunit a, ị ga-amụta ọnọdụ akụkọ ala Igbo nọ nakwa ihe kpatara nleda anya e ledara 

akụkọ ala Igbo.  

 

2.0     MBUNUCHE  

Na ngwụcha ihe ọmụmụ a, ị ga-enwe ike ghọta 

1. Ọnọdụ akụkọ ala Igbo hụrụ onwe ya n’ụwa taa 

2. Ihe ndị kpatara akụkọ ala Igbo jiri nọdụ n’ọnọdụ ọ nọ taa 

 

3.0     NDỊNA KPỌM KWEM  

3.1     Ọnọdụ akụkọ ala Igbo hụrụ onwe ya 

Akụkọ ala Igbo abụghị ihe e meelara ezi nchọcha na ya. Nsiripu ndị Igbo edochabeghi 

anya. Ihe gbasara mmalite ndị Igbo ma ọ bụ ebe ndị Igbo si bịa ebe ha bi ugbu a, oge ha 

bịara, na ka ha si bịa gbara ndị mmadụ gharịị. Ihe ndị ọzọ enwebeghi ike kọwaa ka ha si 

malite ma ọ bụ bido bụ omenala zuru mba ọnụ, ọrụ ugbo, nka n’ụzụ (dị ka ịkpụ ụzụ na 

ịkpa nkata dg) na ahịa anọ ndị Igbo. Nke a mere e jiri werezie nkọmịrịkọ dị iche iche na-

akọwazị ihe ndị a. Iji maa atụ, Afigbo kọwara na ndị Igbo echefuola ihe niile gbasara etu 

ha siri bịa biri n’ebe ha bi ugbu a.  

Ihe e nwere ike ịsị na ọ bụ ya kpatara nke a bụ na odide Igbo tupu ndị ọcha abịa 

akwụdosighi nke ọma; ọ bụ naanị ụfọdụ mara maka ide na ịtapị Nsibidi. Ndị ahụ mara 

maka ya ejighi ya detuo akụkọ gbasara nsiripu na akụkọ ndụ ndị Igbo. Nke a mere na 

ọtụtụ ihe banyere ndụ ndị Igbo na nhafe ha tupu ọbịbịa ndị ọcha gbadoro ụkwụ akụkọ 

ọnụ. Ọ bụ ụdị amụmamụ a ka a ma ugbu a dị ka agụmagụ ọdịnala.  

Otu nsogbu pụtara ihe agụmagụ ọdịnala nwere bụ na, n’ihi na e deghi ya ede, ọ na-

enwekarị nhazi dị iche iche mgbe ọtụtụ ndị mmadụ na-akọ ya. Mgbanwe nhazi ndị a na-

abịakarị mgbe mmadụ chọrọ ime ka akụkọ ọ na-akọ tọọ ụtọ, too ogologo, maa mma, ma 

ọ bụkwanụ gosipụta etu ọkọ akụkọ siri nwee nkà ịkọ akụkọ. Ọtụtụ oge, ụfọdụ na-ewere 

out akụkọ, kọgharịa ya ka ọ gosipụta obodo ha n’ebe dị mma karịa obodo ndị ọzọ. Ihe ndị 

a niile bụ nsogbu a na-enwetagasị mgbe a na-edeghi ihe ede. Ọ bụkwa ya mere na ọtụtụ 

ndị chefurula akụkọ ala ha, jizi nkọmịrịko dị iche iche na-atọ ụtọ na-akọwazị ka ha siri 

malite ndụ ha. Mana ihe dị mkpa ịjụ bụ ma nkọmịrịkọ ndị a, ha egosipụtara n’ezie akụkọ 

ala ndị Igbo nakwa ebe ndị Igbo siri malite ndụ ha.  

Ụta ọ bụla adịghịrị ndị nna nna anyị ha maka etu ha siri jiri nkọmịrịkọ ndị a kọwaa 

echiche ha banyere etu ndị Igbo siri bịa n’ebe ha bi ugbu a ma ọ bụ malite ndụ. Nke a bụ 

maka na ebe ọ bụ ba e nweghi usoro ndekọ ihe mere na ndụ ha n’oge ochie, tupu ọbịbịa 

ndị ọcha, ọ pụtaghị na ndị Igbo ekwesighi ichekwaba omenala na nkwenye ha ka ha 

ghara ifunahụ ha. Anyị ga-aja ndị Nri nke bi na ọdịdịa anyanwụ ala Igbo ike maka na dị 

ka Afigbo siri kọwaa, ha haziri ụzọ ekpemekpe ọdịnala Igbo nakwa ihe gbasara ya n’ụdị 

nwere ezi usoro. Ọ bụkwa n’ihi nke a ka ọtụtụ ọdịnala na nkọmịrịkọ ndị Igbo jiri bụrụ ndị 

a ka na-anụ rue ta a. Afigbo gakwara n’ihu kọwaa na ndị Nri n’onwe ha, n’agbanyeghị 

nke a, echetaghị etu ha siri bịa n’ebe ha nọ ugbu a, nke mere ha jiri were nkọmịrịkọ ha 

nọchite anya akụkọ ala ha.    

Ihe ọzọ o ji dị mkpa na a ga-eleba anya n’akụkọ ala Igbo nke ukwuu bụ na omenala anyị 

ugbu a pụrụ iche n’ụdị ndụ ndị gboo biri, nke bụ njirimara ndị Igbo n’oge ugbu a. Ihe ọzọ 

so mee ka akụkọ ala Igbo dị oke mkpa bụ ihe dị iche iche a na-ede n’akwụkwọ mgbasa 

ozi etu ndị Igbo si agba mbọ ma ọ bụ atachi obi n’oge ihe isi ike. Ihe ndị ọzọ gụnyere ihe 

ọkpụ e gwupụtara n’Igbo-ukwu na senchuri nke iri na itoolu, azụmahịa ndị Igbo, usoro 

ọchịchị na ihe ndị ọzọ mere ka ndị Igbo pụọ iche n’agbụrụ ndị ọzọ.  

Ihe ndị a niile mere ka ndị mba na agbụrụ ndị ọzọ na-atajiri ndị Igbo anya. Mana 

n’agbanyeghị ihe ndị a, e nyochabeghi akụkọ ala Igbo nke ọma; ọtụtụ ndị mmadụ 

akwaala arịrị maka nleghara anya e leghara akụkọ ala Igbo. Otu n’ime ha bụ G.T. 

Basden, bụ onye kọwara n’afọ 1910 na ụmụ Igbo ma maka akụkọ ala Bekee karịa nke ha.  

NNWALE ONWE 1  

1. Depụta ma kọwaa ihe butere ọnọdụ amaghị kwụrụ n’akụkọ ala Igbo ta a? 

2. Kedụ ihe ị chere butere nke a? 

 

3.2     Ihe Kpatara Nleda Anya E Ledara Akụkọ Ala Igbo 

Ọtụtụ ihe mere ndị Igbo na ndị agbụrụ ndị ọzọ ji na-eleda akụkọ ala Igbo anya, 

n’agbanyeghi na ndị Igbo bụ agbụrụ bara oke uru na Naịjirịa. Ụfọdụ ihe ndị a gụnyere: 

a) Iji naanị ihe e dere ede kpọrọ ihe mgbe a na-enyocha ma ọ bụ achịkọ akụkọ ala Igbo: 

Nke a mere ka e leghara agụmagụ ọnụ ma ọ bụ akụkọ ndị mmadụ nụrụ anya. Ndị ọcha 

bịara na senchuri iri na itoolu; bido mgbe ahụ, ha dekọwara ndụ ndị Igbo n’akwụkwọ. 

Mana tupu mgbe ahụ, ndị Igbo ebiela ọtụtụ oge. N’ihi ya, akụkọ ọnụ niile gbasara ndị 

Igbo efuchaala maka na ndị mara ya anwụchaala. Ndị ọcha dere maka ndị Igbo 

gụnyere G. T. Basden na E. D. Leonard. Ọ bụ n’afọ 1956 ka K. O. Dike ji akụkọ 

mmadụ kọọrọ ya dee akụkọ ala Igbo. 

b) Enweghị otu onye isi ọchịchị: E nweghi onye na-achị ala Igbo niile tupu ọbịbịa ndị 

ọcha. Nke a mere na ọ hịara ndị na-akọ akụkọ ala ahụ ịmata ebe a ga-ebido ebido 

n’iwekọta ozi niile ga-enye aka n’ide akụkọ ala ndị Igbo. Ọnọdụ enweghị otu eze ma ọ 

bụ ọkwa ọchịchị a butekwara ndọrọ ndọrọ a na-enwe ugbu a gbasara ebe a ga-asị bụ isi 

ala Igbo. Ndị Nri na-ekwu na ọ bụ na Nri ka isi ala ndị Igbo dị, ebe ndị Agụleri, n’aka 

nke ọzọ, na-ekwu na ọfọ ndị Igbo bụ na Agụleri ka ọ dị. A maghịzị akụkọ nke bụ ezie. 

Nke a na-adọghachi akụkọ ala Igbo azụ.  

c) Ihe ọzọ e jiri lelie akụkọ ala Igbo anya bụ na ndị eze ma ọ bụ ndị isi agbụrụ ndị ọzọ na-

enwe onye na-akọ akụkọ ala n’obi eze, mana ndị Igbo enweghị ndị dị etu a. Nke a 

nyere aka n’ime nchọcha n’akụkọ ala ha. 

NNWALE ONWE 2  

E wepụ ihe ndị a mụrụ n’ihe ọmụmụ a, kedu ihe ndị ọzọ i chere mere e ji eleda akụkọ ala 

Igbo anya? 

4.0     MMECHI   

Ị hụla na ọnọdụ akụkọ ala Igbo hụrụ onwe ya ta a ejughi afọ. Nke bụ eziokwu bụ na 

ọnọdụ a kaara ịka njọ ma a sị na ndị nna nna anyị ha amaliteghị iji akụkọ dị iche iche na-

akọwa ihe ụfọdụ. Ihe ndị a bụ ihe ndị e nwere ike igbochi ma ọ bụrụ na ndị Igbo ga-eji 

akụkọ ala ha kpọrọ ihe. 

 

5.0     NCHỊKỌTA   

Na yunit a, ị hụla mkpa ọ dị ịkwalite ọnọdụ akụkọ ala Igbo. Ọtụtụ ihe n’omenala Igbo ta 

a bụ nke a na-enweghi ike irote etu ha siri malite. N’ihe ọmụmụ a, ị hụla ọrụ nkọmịrịkọ 

dị iche iche ndị nna nna anyị wepụtara rụrụ n’iji ha kọọ akụkọ ala ndị Igbo nakwa ebe o 

si eri mperi. Ị mụkwara n’uju, ihe ndị kpatara nleda anya a e ledara akụkọ ala Igbo. 

 

6.0     IHE OMUME  

Dị ka nwata akwụkwọ a kụzirila ọnọdụ akụkọ ala Igbo na ihe ndị kpatara ya, nye 

ndụmọdụ banyere ihe ndị a ga-eme iji kwalite ọnọdụ akụkọ ala Igbo ma mee ka ọ kwụrụ 

chịm chịm. 

 

7.0     NRỤTỤAKA/NGỤMI  

Jeffreys, M. D. W. (1956). ‘The Ụmụndri Traditions of Origin’, African Studies, 15:3,

 119-131, DOI: 10.1080/00020185608706990 

Afigbo, A. (1981). Ropes of Sand: Studies in Igbo History and Culture. Nsukka:

 University of Nigeria Press. 

Ọgbalụ, F. C. (1981). Ndụ ndị Igbo. Onitsha: University Publishing Co. 

YUNIT 2:   ỌNODU AKUKO ALA IGBO II  

NDỊNA  

1.0     Mkpọlite  

2.0     Mbunuche  

3.0     Ndịna Kpọm kwẹm 

3.1   Nsogbu akụkọ ala Igbo nwere 

3.2   Ụzọ e si enweta ihe e ji ede/dee akụkọ ala Igbo 

4.0     Mmechi 

5.0     Nchịkọta  

6.0     Ihe omume 

7.0     Nrụtụaka/Ngumi 

 

1.0     MKPỌLITE  

Ị hụla ọnọdụ akụkọ ala Igbo na yunit gara aga nakwa ihe ndị butere ọnọdụ nleda anya a 

na-eleda akụkọ ala Igbo. Na yunit a, ị ga-eleba anya na nsogbu akụkọ ala Igbo nwere 

nakwa etu nsogbu ndị a siri kpata nleda akụkọ ala Igbo anya. Ị ga-akpọtụkwa ụkwụ 

n’etu e si enweta ihe ndị e ji ede ma ọ bụ dee akụkọ ala Igbo. 

 

 

2.0     MBUNUCHE   

Na njedebe ihe ọmụmụ a, ị ga-enwe ike mata 

1. Nsogbu dị iche iche akụkọ ala Igbo nwere  

2. Etu nsogbu ndị a si metụta ọnọdụ akụkọ ala Igbo ugbu a 

3. Ebe e si enweta ihe ndị e ji dee ma ọ bụ ede akụkọ ala Igbo 

 

3.0     NDỊNA KPỌM KWEM  

3.1      Nsogbu Akụkọ ala Igbo nwere 

 Akụkọ ala Igbo nwere nsogbu dị iche iche. Nsogbụ ndị ahụ gụnyere: 

1. Ụfọdụ ndị dere akụkọ ala Igbo na mbụ abụghị ndị a zụrụ azụ n’ọrụ ide akụkọ ala: 

Ọtụtụ mụrụ maka mmekọrịta mmadụ na ibe ya, nchekwa, ihe ọkpụ, ekpemekpe dg. Ha 

bụ C.K. Meek, G.T. Basden, Northcoat Thomas, Onwuejeogwu M. Ihe nke a pụtara bụ 

na ihe ndị a kwesiri ịma dị ka ndị na-ede akụkọ ala, nke ga-enyere ha aka n’ide akụkọ 

ala Igbo n’ụzọ kwesiri ekwesi abụghị nke ha macha, nke mezịrị ka ụfọdụ n’ime ha dee 

akụkọ ha n’ụdị ọ ga-akwalite ụfọdụ obodo hapụ ebe ndị ọzọ.    

2. Ụfọdụ ndị dere akụkọ ala Igbo na mbụ abụghị ndị mara omenala ndị Igbo: Ọtụtụ 

akụkọ dị mma ka ha deghiere n’akụkọ ala Igbo. Ha ahụtaghị ịgọ mmụọ dị ka ikpere 

Chineke. Ụfọdụ n’ime ha aghọtachaghị omenala ụfọdụ ndị Igbo na-eme nakwa uru ha 

bara na ndụ ndị Igbo tinyere etu ha si akwalite ịdị n’otu.  

3. Ụfọdụ ndị n’ime ndị dere akụkọ ala Igbo anaghị anụ asụsụ Igbo: Nke a, eleghi anya, 

gbochiri ha ịghọta ụfọdụ ihe ndị Igbo kọọrọ ha n’akụkọ oge ha na-agba ndị mmadụ 

ajụjụ ọnụ nke kaara inyere ha aka n’ide akwụkwọ ha. Ọ bụ ezie na ụfọdụ n’ime ha 

nwere ndị na-atapịrị ha ihe e kwuru dị ka G.T. Basden, M.D.W. Jeffreys, Meek, ụfọdụ 

ihe ndị ntapị a tapịrị egosipụtaghị ihe ndị kwuru ya siri kwuo ya; ha amachaghị asụ 

Bekee. Nke a mere na ụfọdụ ihe e kwuru n’Igbo hịara ha ahụ ịtụgharị na Bekee. Nke a 

gụnyere ilu na atụmatụ okwu ndị Igbo nke ndị a na-agba ajụjụ ọnụ ji akọwa ihe ha bù 

n’obi. 

4. N’ihi na ụfọdụ ndị dere akụkọ ala Igbo na mbụ abụghị ndị Igbo, ha nwere ike iji ntaji 

anya dee ma ọ bụ hapụ ide ihe ụfọdụ a kọọrọ ha. Ihe a na-ekwu bụ na oge ụfọdụ, ha 

agaghị anabata eziokwu n’ihi iwe obi, ekworo na akpọmasị.  

5. Ndị a zụrụ n’ọrụ ide akụkọ ala bụ ụmụ afọ Igbo dekarịrị akụkọ ala Igbo site n’ịgbado 

ụkwụ n’echiche ndị ọcha. Idekarị akụkọ ala site n’iwere ihe ndị ọcha dere butere 

nleghara anya e leghara akụkọ ala Igbo.  

6. N’ihi na ndị Igbo amaliteghị ide ihe na gboo, nke a mere na mgbe ndị Igbo mụtazịrị ka 

e si ede akwụkwọ, ọtụtụ ndị a kaara isi n’aka ha nweta ihe a ga-eji dee akụkọ ala Igbo 

alaala mmụọ.   

7. Ndị ọcha malitere ide akụkọ ala na mbụ lebakarịrị anya n’akụkọ ala gbasara ọchịchị 

nke na-ekwukarị gbasara ndị ukwu. Ha elebaghị anya n’ihe gbasara ndị okenye. 

8. Ọtụtụ ihe gbasara akụkọ ala bụ ihe ndị furu efu n’ihi na ndị gboo kaara idetu ha anaghị 

agụ ma ọ bụ ede. Nke a gosiri na e nweghi akụkọ ala e dere ede tupu ndị ọcha abịa. 

Ndị e dere bụ naanị ndị  ndị ọcha kwadoro. 

9. A kọwaghị ọtụtụ ihe nke ọma. Akụkọ ala Igbo na-akwụsịdebe n’ụzọ mgbe ọ na-

akọwa ihe ụfọdụ. Ihe dị ka ebe ndị Igbo si bịa abụghị ihe a kọwadaruru ala.  

10. Enweghị ndị na-akọ akụkọ ala na-anọ n’òbí Eze ndị Igbo bụkwa nnukwu nsogbu ọzọ: 

Ọ bụ ndị a ka onye ọ bụla na-ede akụkọ ala kwesiri ijekwuru mgbe ọ bụla a chọrọ 

ịmata akụkọ ala ndị Igbo. Nke a mere na o nweghi ndị a na-esi n’ụmụ aka azụlite 

maka ịkọ akụkọ ala n’ala Igbo, kama ọ bụ naanị ndị okenye ole na ole na-akọ ya.  

 

NNWALE ONWE 1  

Kọwaa etu nsogbu ndị a akụkọ ala Igbo nwere si emetụta ọnọdụ akụkọ ala Igbo ugbu a. 

 

3.2     Ụzo e si nweta ihe e ji dee akụkọ ala Igbo 

E nwere ụzọ dị iche iche ndị dere akụkọ ala Igbo si nweta ihe nyeere ha aka n’idekọ 

akụkọ ala Igbo; ụzọ ndị ahụ gụnyere: 

a. Akọmakọ Akụkọ ala banyere omenala ma ọ bụ nsiripu: Adiele Afigbo so na ndị ji 

nke a rụọ ọrụ. Ndị ọzọ bụkwa M.D.W. Jeffreys na Talbot. Ihe nke a jiri dị mkpa maka 

iwekọta akụkọ ala ndị Igbo bụ na ọtụtụ ndị mara akụkọ ala a bụ ndị na-amaghị 

agụmede. Ụfọdụ akụkọ ala ndị a bụ ndị e nwere n’akụkọ ọdịnala ndị Igbo. 

b. Ihe ọkpụ e gwupụtara n’ala: Ihe Thursten Shaw gwupụtara n’Igbo-ukwu n’agbata 

afọ 1956 were ruo 1959 bụ ndị e si na ha chọpụta na ndị Igbo ji ọla ntụ rụọ ọrụ nkà 

n’oge ochie. Ebe ndị ọzọ e nwetara ihe ọkpụ e jigasị dee akụkọ ala ndị Igbo bụ na 

Nsụka, Ugwuele nakwa n’Ẹhụgbo. Ihe ọkpụ ndị a nyere aka ịmata eziokwu dị 

n’akụkọ ala e nwere maka na ihe a chị n’aka, e jighi ugogbe ele ya.  

c. Ihe e dere ede: Nke a bụ akwụkwọ dị iche iche ndị ọcha dere oge ha bịara na ndị e 

deturu na Nsibidi banyere ụzọ ndụ ndị Igbo. Ụfọdụ ndị dere ihe dị etu a bụ Olaudah 

Equiano, G.T. Basden, Dayrell nakwa ọtụtụ ndị ọzọ.  

 

NNWALE ONWE 2  

Depụta ụzọ ndị ọzọ e nwere ike isi nweta ihe ndị e ji ede ma ọ bụ dee akụkọ ala Igbo 

 

4.0     MMECHI/NCHỊKỌTA  

A hụla, n’ihe ọmụmụ a, na nsogbu dị iche iche butere ọnọdụ akụkọ ala Igbo nọ ugbu a. 

Nsogbu ndị a bụ ndị a kọwarala n’ihe ọmụmụ a dị n’ụdị n’ụdị. Ọ bụrụ na e lebara nsogbu 

niile a anya, a tụrụ anya na ọnọdụ akụkọ ala Igbo ga-agbanwe.    

 

5.0     IHE OMUME  

Jiri atụ dabara adaba kọwaa ihe mere o ji dị mkpa ịmata akụkọ ala Igbo. 

 

6.0     NRỤTỤAKA/NGỤMI  

Jeffreys, M. D. W. (1956). ‘The Ụmụndri Traditions of Origin’, African Studies, 15:3,

 119-131, DOI: 10.1080/00020185608706990 

Afigbo, A. (1981). Ropes of Sand: Studies in Igbo History and Culture. Nsukka:

 University of Nigeria Press. 

MODUL 3:   EBE NDỊ IGBO SI  I 

Yunit 1    Ịghọta ebe ndị Igbo si 

Yunit 2    Ụma okwu na-ekwu na ndị Igbo si mba ofesi  

Yunit 3    Nnyocha akụkọ Agụleri na Nri nakwa ntụlekọrịta omenala ndị Igbo na nke ndị 

      Juu 

Yunit 4    Echiche na-ekwu na ndị Igbo si n’ala Ijipt 

Yunit 5    Ụma okwu na-ekwu na ndị Igbo si na steeti ndị nọ na Naịjirịa na Ụma okwu 

       na-ekwu na o nweghi ebe ndị Igbo si bịa 

 

 

YUNIT 1:    ỊGHỌTA EBE NDỊ IGBO SI  

NDỊNA  

1.0     Mkpọlite  

2.0     Mbunuche  

3.0     Ndịna Kpọm kwẹm 

3.1      Ịghọta ebe ndị Igbo si 

3.2      Ụma okwu na-ekwu na ndị Igbo si mba ofesi wee bịa 

3.2.1   Echiche na-ekwu na ndị Igbo si n’agbụrụ ndị Juu 

4.0     Mmechi 

5.0     Nchịkọta  

6.0     Ihe omume  

7.0     Nrụtụaka/Ngumi 

1.0     MKPỌLITE  

Ajụjụ banyere ebe ndị Igbo si ma ọ bụ etu ndị Igbo si malite ndụ ha bụ ihe e nwere 

mgbagha na ya. Ihe butere mgbagha a bụ maka ọnọdụ akụkọ ala Igbo nọ na ya. Ọtụtụ oge 

o were tupu ndị Igbo amalite ide ederede mere na ndụ ha n’akwụkwọ so mee ka e nwee 

nghọtahie n’ihe banyere ebe ndị Igbo si wee bịa n’ebe ha bi ugbu a. A ga-echetakwa na 

n’ihe ọmụmụ ndị gara aga, e lebara anya n’echiche ndị Igbo banyere etu ụwa si malite. 

Echiche ndị ahụ niile anyị mụrụ so n’ihe ndị gbakọrọ aka wube atụtụ e ji akọwa ebe ndị 

Igbo si.  Na yunit a, a ga-eleba anya n’ihe banyere ebe ndị Igbo si bịa n’ebe ha bi ugbu a 

a nakwa atụtụ dị iche iche na-akọwa ebe ndị Igbo si.   

 

2.0     MBUNUCHE   

Na njedebe ihe ọmụmụ a, ị ga-enwe ike kọwaa  

1. Echere dị iche iche na-akọwa ebe ndị Igbo si bịa 

2. Echiche dị iche iche mebere ụma okwu na-ekwu na ndị Igbo si mba ofesi  

3. Ihe mere ụfọdụ ndị mmadụ ji eche na ndị Igbo si agbụrụ ndị Juu 

 

3.0     NDỊNA KPỌM KWEM  

3.1      Kedụ Ebe Ndị Igbo Si? 

Akụkọ ala ndị Igbo gbara ọtụtụ mmadụ gharịị ịghọta nke bụ eziokwu n’ime ha. Ihe 

kpatara nke a bụ, dị ka anyị sibu rụtụ aka, na ọtụtụ ụmụ afọ Igbo bụ ọkammụta n’akụkọ 

ala agbabeghị mbọ etu kwesiri iji chọpụta ma depụtakwa akụkọ ala ndị Igbo etu o 

kwesiri. Ọtụtụ ndị Igbo agbalịala nke ukwuu idepụta akụkọ ala ndị Igbo na etu ndị Igbo si 

malite ndụ ha, nke ndị Igbo kwesiri ịnabata ka akụkọ ala ha mana akwụ agbabeghị 

mmanụ. E nwere ọtụtụ akụkọ dị iche iche na-akọwa ebe nakwa etu ndị Igbo siri malite 

ndụ ha, nke mere ọtụtụ jiri nọdụ na mgbagwoju anya n’amaghị nke a ga-eso eso. Ọtụtụ 

akụkọ e nwere gbasara nsiripu ndị Igbo tụmadị gbasara nke otu obodo na-agbagwoju ndị 

ọ na-agụ agụụ ịmata etu ha siri malite ndụ ha anya.  

Dị ka e siri kọwaa n’elu, ọnọdụ ebidoghi dewe ihe na gboo bụ ihe so wee bute ọnọdụ a 

ndị Igbo hụtara onwe ha banyere akụkọ ala ha. Ọ bụ nke a mere Inno. Ụzọma Nwadike 

jiri kwuo na ọ nwee ihe ọma ndị Igbo nwetara n’ọbịbịa ndị ọcha bịara n’Afrịka, ọ bụ 

n’ihe gbasara ide ihe ede. Ihe o jiri kwuo nke a bụ na a naghị eji agbanwo ihe ọ bụla e 

dere ede; otu nsogbu agụmagụ ọdịnala kacha pụta ihè bụ na mgbe ọ na-esite n’ọnụ otu 

onye fere n’ọnụ onye ọzọ, ọ na-enwe mgbanwe.  

Ịghọta ebe ndị Igbo si bụ ihe ka ga na-abụ okwu akpụ n’ọnụ ọtụtụ afọ ka na-abịa abịa. 

Ụfọdụ ndị, mgbe a jụrụ ha ebe ndị Igbo si bịa, na-asị na ndị Igbo bụ otu n’ime agbụrụ ndị 

Juu kpafuru akpafu oge Moses duuru ụmụ Izrẹl pụta n’ala Ijipt gafee osimiri Naịl. Ụfọdụ 

sị na ọ bụ n’ala Ijipt ka ndị Igbo siri bịa n’ebe ha bi ugbu a. Ndị ọzọ na-ekwu na ọ bụ 

n’aba osimiri Benue na Naịja ka ndị Igbo siri malite ndụ ha; sitekwa n’ebe ahụ kwa, 

ụfọdụ n’ime ha si n’ọdịda anyanwụ fee Bini ma si Bini gafe osimiri Naịja ma bawapụta 

n’ọwụwa anyanwụ, d.k. n’Ọnịcha na Oguta. E nwekwazịrị ndị kwenyere na o nweghi ebe 

ndị Igbo siri bịa n’ebe ha bi ugbu a.   

Iji chọpụta etu ndị Igbo siri malite ndụ ha, Ọkaa Adịele Afigbo bụ ode akụkọ ala ndị Igbo 

ji eme ọnụ arụọla ọtụtụ ọrụ n’ihe gbasara ịghọta etu ndị Igbo siri malite ndụ nakwa ebe 

ha si bịa. Dị ka Afigbo kọwara, e nwere ọtụtụ nghọta nakwa akụkọ dị iche iche banyere 

ebe ndị Igbo siri malite ndụ ha. Afigbo chịkọtara akụkọ niile ndị a ma kewaa ha ụzọ atọ. 

Ọ bụ nkewa a, Afigbo nyere banyere akụkọ ala Igbo, ka a gbadoro ụkwụ n’ihe ọmụmụ a.  

Usoro akụkọ ndị a gụnyere:  

1. Ụma okwu na-akọwa na ndị Igbo si na mba ofesi wee wụchie n’ebe ha nọ ugbu a 

2. Ụma okwu na-akọwa na ndị Igbo si na steeti dị iche iche na Naịjirịa wụchie n’ebe ha 

nọ ugbu a 

3. Ụma okwu na-akọwa na e nweghi ebe ndị Igbo si bịa 

A ga-elebazị anya n’akụkọ ndị a n’otu n’otu iji ghọtazuo ha nke ọma nakwa etu ọ ga-esi 

nyere aka n’ịmata akụkọ ala ndị Igbo.  

NNWALE ONWE 1  

a. Depụta nghọta dị iche iche a kpọrọ aha ndị mmadụ nwere banyere ebe ndị Igbo si  

b. Kedu echiche n’ime ndị a nke i kwenyere na ya? Gịnị mere i ji kwenye n’echiche ị 

na-akwado? 

 

3.2      Ụma okwu na-akọwa na ndị Igbo si mba ofesi:  

Ụfọdụ ndị ode akụkọ ala na ndị ọkammụta na-akwado ụma okwu a. Ha na-arụ ụka na ndị 

Igbo si n’agbụrụ ndị Juu bịa; ụfọdụ na-akọwa na ndị Igbo si n’ala Ijipt zọlie ije tupu ha 

abịa ebe ha nọ ugbu a n’ọwụwa anyanwụ ala Naịjirịa. Ọ bụ ụma okwu a ka ọtụtụ ndị Igbo 

kacha nabata ma bụrụkwa nke nọrọla ọtụtụ afọ ma ka na-agakwa n’ihu. Ọzọ kwa, ọtụtụ 

omenala Igbo nabatara usoro akụkọ ndị ṣo ụma okwu a nke ọma ma nwekwazie akụkọ dị 

iche iche ha na-akọ iji kọwaa na echiche a bụ ezie. Ebe mmiri siri gbarụọ bụ na a bịa 

n’akụkọ ọdịnala ndị Igbo, nke na-akwado ụma okwu a, ebe ụfọdụ na-ekwu na ọ bụ 

n’agbụrụ ndị Juu ka ndị Igbo si bịa, ndị ọzọ na-akọwa na ọ bụ n’ala Ijipt ka ndị Igbo si 

bịa. Keduzị nke a ga-ewe ewe? Ndị na-akọwa na ndị Igbo si n’agbụrụ ndị Juu ma ọ bụ 

Hibru enweghịkwa otu akụkọ kwụ ọtọ gbasara etu ndị Igbo siri mee njem ha site 

n’agbụrụ ndị Juu bịa n’ebe ha nọ ugbu a. N’aka nke ọzọ, ndị na-arụ ụka na ọ bụ n’ala 

Ijipt ka ndị Igbo siri malite ndụ ha enwekwaghị akụkọ kwụ ọtọ banyere etu ndị Igbo siri 

mee ya bụ oke njem. Ọ bụ ọnọdụ a mere o ji dị mkpa ịjụ ajụjụ a dị oke mkpa: Ọ bụrụgodi 

na ndị Igbo si n’agbụrụ Juu ma ọ bụ n’ala Ijipt bịa ebe ha bi ugbu a, keduzị ebe bụ ebe 

ndị Igbo jiri mere isi ala ha n’ala Izrẹl tupu ha ahapụ ebe ahụ? Ọ bụrụ n’ezie na ha si 

agbụrụ ndị Juu, gịnị mere ha jiri hapụ ala nna ha bịawa n’ebe ha bi ugbu a? Kedu etu ha 

siri mee ya bụ njem? Ha eji ụgbọ mmiri ka ọ bụ n’ọzara ka ha siri mee ya bụ njem? Kedu 

ụzọ ha sirị gaa? Ole ka ha dị pụọ n’ala ha? Gịnị na-achụ ha? Kedu ihe ndị mere ha ma ọ 

bụ ihe ndị ha zutara n’ụzọ? Kedu ndị ma ọ bụ onye duru ha n’ije a? Gịnị ka ha na-eri ka 

ha na-awa ọhịa (ma ọ bụrụ na ha si n’ọzara)? Ajụjụ ndị a na ndị ọzọ e nweghi ike ide 

n’ebe a, bụ ihe dị oke mkpa ịza ma ọ bụrụ na a ga-eji akụkọ a kpọrọ ihe.    

A ga-eleba anya n’akụkọ a nke ọma iji ghọtamie ya. A ga-elebakwa anya n’ihe ndị na-

akwado echiche a ji arụ ụka a nakwa akụkọ ọdịnala ndị Igbo dị iche iche na-egosipụta 

echiche a. Iji mee nke a nke ọma, a ga-ekewa akụkọ a ụzọ abụọ gbara ọkpụrụkpụ; akụkọ 

na-ekwu na ndị Igbo si n’agbụrụ ndị Juu (Izrẹl) n’otu akụkụ na akụkọ na-ekwu na ndị 

Igbo si n’ala Ijipt pụta n’aka nke ọzọ.     

 

3.2.1      Ụma okwu na-ekwu na ndị Igbo si n’agbụrụ ndị Juu 

Ụfọdụ ndị na-akwadọ akụkọ a na-ekwu na ndị Igbo malitere ndụ ha n’ọwụwa anyanwụ, 

n’agbụrụ ndị Juu. Ha sịzị na ọ bụ n’ebe ahụ ka ndị Igbo si zọpụ ije tupu ha erute n’ebe ha 

bi ugbu a n’ala Naịjirịa. Olauda Equaino bụ nwa afọ Igbo a gbara ohù oge ọ dị afọ iri na 

abụọ. E regara ya mba ofesi. Ya bụ onye Igbo mbụ kwalitere echiche a. Oge a jụrụ ya ebe 

ndị Igbo si, o kwuru na ndị Igbo ga-abụ otu n’ime agbụrụ Izrẹl kpafuru n’ụrị. Ihe o ji 

kwuo nke a bụ na o lere anya na myiri dị n’etiti omenala ndị Igbo na nke ndị Juu. O 

kwuru na etu ndị Igbo si ebe ugwu, etu ha si ele ọmụgwọ, etu nwaanyị mụrụ nwa si 

asacha ahụ iji pụta na nsọ ọmụgwọ tinyere etu ha si aba aha yiri etu ndị Juu si eme nke 

ha. Ihe niile ndị a ka Olaudah Equiano dere n’akwụkwọ edendụ ya ọ kpọrọ Interesting 

Narrative of the Life of Olaudah Equiano or Gustavus Vassa The African. 

Onye ọzọ nkọwa ya kwadoro nke Equiano na ndị Igbo si n’agbụrụ ndị Juu bụ G. T. 

Basden. Basden bụ onye ọrụ ụka wepụtara oge dekọọ maka akụkọ ala ndị Igbo 

n’akwụkwọ ya ọ kpọrọ Among the Ibos of Nigeria. Ọ bụ ezie na Basden ekwughi kpọm 

kwẹm na ndị Igbo si n’agbụrụ ndị Juu, mana ụzọ o siri kọwaa ya ga-eme ka onye ọ bụla 

gụrụ ihe o dere kwenye na Basden ji ụzọ aghụghọ na-akwado na ndị Igbo si n’agbụrụ ndị 

Juu. Basden kọwara na ka o lelesiri ụfọdụ omenala ndị Igbo na-eme, ọ chọpụtara na o 

gosiri na ụzọ ndụ ndị Juu metụtara nke ndị Igbo mana o kwughi na ndị Igbo si n’agbụrụ 

ndị Juu. Dị ka Equiano, n’uche Basden, ndị Igbo ji ekpemekpe ọdịnala ha kpọrọ ihe, 

nwee ụfọdụ usoro okwu yitere nke ndị Juu nakwa omenala ibi ugwu ndị Igbo na-eme nke 

na-egosi na ndụ ndị Juu metụtara nke ndị Igbo. 

N’ịga n’ihu, Afigbo dere na Ike Akwelumo, n’akwụkwọ ya ọ kpọrọ The Origin of the 

Ibo, kwenyesiri ike na ndị Igbo si n’agbụrụ ndị Juu. Dị ka o siri kọwaa, aha a bụ ‘Ibo’ bụ 

mkpọjọ “Hebrew”. Ọ mechakwara kọwaa na ọtụtụ ndị nchịnike kpọrọ ya “Heboo”.  

N’otu aka ahụ, Maazi Ojike Ojiaku kwuru na ọtụtụ mmadụ kwetara na okwu a bụ 

“Hebrew” na okwu Igbo bụ “Uburu” yitere. Mana dị ka ndị chọrọ ịchọpụta ihe dị n’akpa 

ekechiri ọnụ, a ma na mkpụrụ okwu iyite ibe ya apụghị ha bụ otu. Ọzọ bụ na, site na 

nkọwa ndị a niile, e wepụ mkpụrụ okwu na ntụlekọrịta omenala ndị Igbo na ndị Juu bụ 

nke a ga-emecha nyonye anya n’ihe ọmụmụ a, o nweghi ezigbo ihe ọzọ ha gbadoro ụkwụ 

na-akwado echiche ha dị ka ihe ọkpụ na nnwekọ ọbara.  

Onye ọzọ wepụtara oge kọwaa etu ndị Igbo si bụrụ ndị Juu dị ka ọ dị n’akwụkwọ Afigbo 

bụ onye Arọ aha ya bu E.K. Ijeọmanta. Ijeọmanta bụ onye nkụzi ndị ụka Presbiterian na 

Kalaba. Ọ bụ ka nwoke a na-etinye ọnụ n’akụkọ ala ndị Arọ n’afọ 1926 ka ọ kọwara na 

mgbe mbụ, ndị Igbo bibu na ndịda ugwu Naịl ebe ha siri zọpụ ije site n’ụzọ Sudan rute 

n’ebe ha bi ugbu a. Ọ gakwara n’ihu kwuo na ọ bụ ka ndị Igbo na-agbasa, ebe ha na-achọ 

ala, ka ụfọdụ n’ime ha zutere ndị Ibibio. Nzute a ha zutere ndị Ibibio mere agha jiri daa 

n’etiti ndị Igbo ahụ, bụ ndị Arọ, na ndị Ibibio. Ndị Arọ nọrọ meriri ndị Ibibio guzobe 

obodo Arọ.      

E wepụ ndị a kpọrọ aha ha n’elu ebe a, ọtụtụ ụmụafọ Igbo kwenyere n’echiche a. Dị ka a 

rụtụrụ aka n’elu, nkọwa a ndị a nyere n’ebe a na-akwado ma na-akwalite ụma okwu na-

ekwu na ndị Igbo bụ otu n’ime agbụrụ Juu kpafuru akpafu. Ha hụtara na ụfọdụ omenala 

ndị Igbo yitere nke ndị Juu, nke mere ha jiri kpebie na o nweghi ka ndị Igbo ga-esi na-

eme omenala ndị ahụ ma ọ bụrụ na ha esighi n’agbụrụ Juu.  

E nwekwara akụkọ ala dị iche iche na-akwado echiche a, nke na-asị na ọ bụ n’agbụrụ ndị 

Juu ka ndị Igbo si malite ndụ ha. Ụfọdụ n’ime akụkọ ndị a kọwara etu ndị Igbo jiri si 

n’ala Izrẹl jee Ijipt wee sikwa n’ebe ahụ bịa ebe ha bi ugbu a. Ndị ọzọ nwere nkọwa pụrụ 

iche na-arụga aka etu Eri, onye Juu, siri hapụ ala Ijipt bịa ebe ndị Igbo hụrụ onwe ha 

ugbu a.  

NNWALE ONWE 2  

1. Depụta nsogbu pụtara ìhè n’ụma okwu a na-ekwu na ndị Igbo si na mba ofesi  

2. Depụta ma kọwaa ihe ị chọpụtara mere ụfọdụ ndị ọkammụta ji kweta na ndị Igbo si 

n’agbụrụ ndị Juu.  

 

4.0     MMECHI  

N’ihe ọmụmụ a, ị hụrụ na ihe mere e jiri kwuo na mmalite, na e nwere ọtụtụ mgbagha 

n’ihe banyere ebe ndị Igbo si bịa n’ebe ha nọ. A kụziri na ọ bụghị na ndị Igbo si n’ala ọzọ 

bịa, ọ bụrụ na ha si na steeti ndị ọzọ dị n’ala Naịjirịa wụchie. Ọ bụrụ na e leghi anya, ebe 

ndị Igbo bi ugbu a bụ ebe Chukwu dobere ndị nna nna ha oge o kechara ụwa. 

 

5.0     NCHỊKỌTA   

Ihe ọmụmụ a egosipụtala echiche dị iche iche banyere ebe ndị Igbo si bịa ma ọ bụkwanụ 

etu ha si malite ndụ. Afigbo chịkọtara echiche ndị ode akụkọ ala nakwa ndị ọka mmụta 

ma kewaa ha ụzọ atọ. Dị ka a hụrụ na yunit a, ụma okwu nke mbụ bụ ụma okwu na-

akọwa na ndị Igbo si n’ala ọzọ bịa. Ị hụkwara na ụma okwu a bụ nke ọtụtụ ụmụ afọ Igbo 

kwadoro dị ka eziokwu. Etu o sila dị, ihe na-edochabeghi anya, bụ nke a ga-emecha mụọ, 

bụ inyocha akụkọ a iji mata ma ọ bụ eziokwu. 

 

6.0     IHE OMUME  

N’uche gị, chịkọta ihe niile mere ụfọdụ ndị ọkammụta ji akwado echiche, nke na-arụ ụka 

na ndị Igbo si n’agbụrụ ndị Juu bịa.      

5.0     Nchịkọta  

6.0     Ihe omume  

7.0     Nrụtụaka/Ngumi 

 

1.0     MKPỌLITE   

Na yunit gara aga, e bidoro ịmụ maka ebe ndị Igbo si. A kpọtụrụ ụkwụ n’ụma okwu atọ 

chịkọtara ọtụtụ echiche ndị ọkammụta nwere banyere ebe ndị Igbo si bịa. Na yunit ahụ, a 

malitere ịkụzi maka ụma okwu na-ekwu na ndị Igbo si na mba ofesi (ọwụwa anyanwụ 

Afrịka) wee bịa. A ga-echeta na a kụziri na e kewara ọtụtụ echiche na-akwado echiche a 

ụzọ abụọ. Otu ndị na-ekwu na ndị Igbo si n’agbụrụ ndị Juu (Hibru), ebe ndị ọzọ na-ekwu 

na ndị Igbo si n’ala Ijipt bịa. A ga-echetakwa na e kwuru na a bịakwa n’echiche niile ndị 

a, e nwere ọtụtụ akụkọ dị iche iche na-akwado nke ọ bụla.  

Na yunit a, a ga-agakwa n’ihu n’ịmụ maka akụkọ ndị kacha pụta ihe n’ime akụkọ, bụ nke 

na-ekwu na ndị Igbo si n’agbụrụ ndị Juu. I ji mee nke a, a ga-eleba anya n’akụkọ ọdịnala 

atọ na yunit a, bụ ndị na-akwado echiche a na-ekwu na ọ bụ n’agbụrụ ndị Juu ka ndị Igbo 

si malite ndụ. Nke mbụ n’ime ha bụ atụmatụ Okorie ebe nke abụọ bụ akụkọ Eri. Akụkọ 

Eri a bụ nke pụtara ihe n’usoro akụkọ abụọ na-arụ ibe ha ụka banyere ebe Eri (nna ndị 

Igbo) nọ oge ọ bịara ala Igbo. 

 

2.0     MBUNUCHE   

Na njede ihe ọmụmụ, ị ga-enwe ike mata:  

1. Usoro akụkọ ọdịnala dị iche iche na-akọwa ebe ndị Igbo si bịa. 

2. Etu usoro akụkọ ndị a si kwalite ọnọdụ akụkọ ala ndị Igbo 

3.0     NDỊNA KPỌM KWEM  

3.1      Ụma Okorie  

Ndị ọzọ kwadoro echiche a na-arụ ụka na ndị Igbo bụ agbụrụ ndị Juu a dọọrọ n’agha. 

Nkọwa ha nyere banyere etu ndị Igbo si hụta onwe ha n’ala Ijipt bụ nke a hụrụ 

n’akwụkwọ Iweadịghị (1997); ọ kọwara atụtụ Okorie Innocent nyere, bụ nke o jiri kọwaa 

etu ndị Igbo siri kpọtụ ụkwụ n’ala ndị Ijipt. Okorie kọwara na ọ bụ n’Etiti Ọwụwa 

Anyanwụ ka ndị Igbo malitere ndụ ha. Dị ka Okorie siri kọwaa, ndị Igbo siri n’ala anyị 

ma ugbu a ka ala ndị Palestaịn, ebe a dọọrọ ha n’agha kpafue oge ndị Asirịa merichara 

ebo iri nke Izrẹl nke dị n’ọdịdịa anyanwu Izrẹl n’agbata afọ 718 tupu Kraịst (TK). Ihe 

mmeri a e meriri ndị Izrẹl n’agha pụtara bụ na ka ebo Izrẹl ndị a dachara, a dọọrọ ọtụtụ 

ndị n’agha mee ka ha si n’ala nna ha pụọ ma mekwaa ka ndị ọzọ bịa biri n’ala ha. Mgbe 

nke a na-eme, ọtụtụ ndị Izrẹl, dị ka ọ dị n’akụkọ ala ndị Izrẹl, gbapụrụ ọsọ ndụ. Okorie 

kọwara na o nweghi onye ma ebe ebo Izrẹl ndị a gbasara gbagara.  

Atụtụ na-akọwa ebe ndị Igbo siri malite ndụ kọwara na otu agbụrụ n’ọdịda anyanwụ Izrẹl 

a kpọrọ “Shekinigbo” so n’agbụrụ gbapụrụ ọsọ ndụ oge agha ahụ dara. Ha si n’ọdịda 

anyanwụ Izrẹl ebe ha siri gbapụ ọsọ ndụ gbaga Ijipt. Ka ha ruru ala Ijipt, ha chetara ihe 

meburu ha n’ala Ijipt, bụ oge ha bụ ndị ohù n’ala Ijipt nakwa ahụhụ niile ha tara oge ahụ. 

N’ihi ya, ha gbanwere obi ha wee hapụ Ijipt gaba n’ebe Ọwụwa Anyanwụ. Dị ka Okorie 

siri kọwaa, ka ha na-aga n’ụzọ, ha chere na ndị Asirịa ka ga na-achụ ha; ha chere na ụzọ 

kacha mma iji mee ka ndị Asirịa ghara ịchọta ha bụ site n’ịgbanwe aha ha. Nke a mere ha 

jiri wepụ “Schecken” dị n’aha ha wee zawazie ndị “Igbo”.  

Ka ha mechara nke a, ha malitekwa njem ha wee gbadaba Ndịda Ọdịda Anyanwụ Afrịka. 

Ka ha na-aga, ha gafere ọtụtụ obodo, soro ha mekọrịta ihe ụfọdụ ihe, ma lụkọrịtakwa 

nwaanyị ma si etu ahụ na-abawanye ụba ruo n’osimiri Naịja. Oge ha rutere n’osimiri 

Naịja ọtụtụ n’ime ha gafere mmiri gaa biri. Nke a bụ ka ndị na-achụ ha ghara inwetazị ha. 

Ebe a ha bi bụ ebe a ma ugbu a dị ka ala Igbo (Ọnịcha). Ha sikwazị ebe ahụ gbasaa bichie 

ebe niile a ma ta a dị ka ala Igbo. N’aka nke ọzọ, ụfọdụ n’ime ha ndị na-enweghị ike 

gafee mmiri jiri nwayọọ biri n’ikpere mmiri, bụ ebe ndị a ma ta a dị ka Delta.   

3.2     Akụkọ Eri na Nri 

Akụkọ a sokwa n’akụkọ ọzọ na-akwadọ na ndị Igbo so n’agbụrụ ndị Izrẹl kpafuru 

akpafụ. Ndị na-akwado akụkọ a na-akọwa na Nri bụ obodo mbụ bụkarịsịrị okenye n’ala 

Igbo niile. Ha jikwa ụfọdụ akụkọ e dere na Baịbụl na-akwado nkọwa ha. Dị ka 

Ọnwụejeogwu siri kọwaa n’akwụkwọ ya, ọ bụ n’afọ 900 ofe Kraịt (OK) ka Eri bụ onye a 

na-elegara anya dị ka nna ndị Igbo bịara wube obodo a ma ugbu a dị ka ala Igbo. Dị ka ọ 

dị na nkọmịrịkọ ndị Nri, Eri (nna ndị Igbo) bụ nwa Gad. Gad n’onwe ya bụ nwa Jekọb. 

Jekọb bụ nwa Aịzik ebe Aịzik bụ nwa Abraham. Ọ bụ ya mere ndị Igbo ji asị na ha si 

n’agbụrụ ndị Izrẹl. Aha nne Gad bụ Zilpa. A ga-echeta na oge nwunye Jekọb bụ Lia 

chọpụtara na ọ gaghị enwezị ike ịmụta nwa n’ihi nka, ọ kpọnyere Jekọb óhù ya nwaanyị 

ka o dinee ya dị ka ọ dị na Jenesis 30:9-11. Jekọb bakwuuru Zilpa, o wee tụrụ ime mụta 

ụmụ abụọ. Aha ọkpara ya bụ Gad ebe nwa ya nke ọzọ bụ Asha.  

Ka Gad tolitere, ọ lụtara nwaanyị wee mụta ụmụ asaa. Aha ụmụ Gad bụ Zifịọn, Hagaị, 

Shuni, Ẹzbọn, Eri, Arọdi na Areli (Jenesis 46:16 na Ọnụ ọgụ 26:15-17). Ihe nke a pụtara 

bụ na Gad so n’otu ebo iri na abụọ nke Izrẹl dị ka nnwa Jekọb. Oge ụmụ Jekọb bụ ndị 

Izrẹl jere biri n’ala Ijipt, Gad na ụmụ ya niile sokwa ha biri wee mụtakwa ọtụtụ ụmụ 

(Ọnụ ọgụ 26:18). Oge ha bi n’ala ndị Ijipt, Eri ghọrọ onye nchụ-àjà nakwa onye na-adụ 

Eze Fero Teti ọdụ n’ihe gbasara ime mmụọ. Eze Fero Teti bụ eze nke ise chịrị ala Ijipt 

n’afọ 2400 TK. 

Oge Moses duuru ụmụ Izrẹl si n’ala Ijipt pụọ, Eri na ụmụ ya na ndị ya sokwa pụọ n’Ijipt 

oge ahụ. Ka ha na-aga, n’ihi na ha dị ọtụtụ, ụfọdụ agbụrụ n’ime ha kpafuru nke Eri na ndị 

be ya so. Ọtụtụ n’ime agbụrụ ndị a kpafurunu nwetere onwe ha n’akụkụ Ndịda Sudan bụ 

ebe ha nọ malite omenala ha kpọrọ omenala ‘NOK’. Ha nọkwara ebe ahụ nwa oge nta 

tupu ha amalitekwa njem ha. Ụfọdụ n’ime ha, ndị ike njem gwụrụla, nọdụzịrị n’ebe ahụ 

jiri ya mere be ha; ndị ọzọ gabakwara njem ha wee rute na Jukun bụ ebe dị n’Ọdịda 

Anyanwụ Naịjirịa. Ụfọdụ gbasara ebe ọzọ. Ka ụfọdụ n’ime ha kwụsịrị na Jukun, ndị ọzọ 

gawakwara n’ihu na njem ha wee rue n’aba osimiri Naịja na Benue nke a kpọrọ Ezu 

n’Ọmambala. Ọtụtụ n’ime ha nọdụziri ebe ahụ ebe ụfọdụ gafere na Fiji. Ọ bụ nke a mere 

na ụfọdụ omenala ndị Fiji na-eme yitere nke ndị Nri.  

Mgbe Eri rutere n’aba Osimiri Ezu na Omanbala, Eri na ezi na ulo ya nọdụzịrị ebe ahụ. 

Akụkọ a kọwara na Eri nwere ndị inyom abụọ; ha bụ Nneamakụ na Oboli.  Nneamakụ 

mụtara ụmụ ise ndị gụnyere Nrifikwuanịm-Menri (di ọkpara), Agụlụ, Ogbodudu, Onogu 

na Iguedo (onye mụtara naanị otu nwa nwaanyị). Oboli n’aka nke ọzọ mụtara naanị otu 

nwa aha ya bụ Ọnọja. Ọ bụkwa n’aka Ọnọja ka e siri nweta ndị anyị ma ta a dị ka ndị 

Igala bi na steeti Kogi. Nri-Ifikwuanịm n’onwe ya mụtakwara ụmụ ise ndị gụnyere 

Agụukwu Nri, Enugwu Ukwu, Enugwu Agịdị, Nọfịa, na Amọọbịa; nwa nne ya nwoke, 

Ogbodudu, bidoro obodo nke ya a kpọrọ Diodo. Nwa Ogbodudu nke nwoke bụ 

Ezikannebo mụtakwara Akamkpịsị na Amanuke. Onogu n’onwe ya bụ ya mụtara 

Ịgboarịam. Ọ bụ obodo niile a ka a ma ta a ka agbụrụ Ụmụ Nri. Nwa Nneamakụ nke 

nwaanyị, Iguedo, mụtara Ogbunike, Ọkụzụ, Nando, Ụmụleri na Ntẹjẹ. Obodo niile ndị a 

ka a ma ta a dị ka agbụrụ Iguedo.  

Ihe akụkọ a na-ezipụta bụ na ndị Nri kwenyere na ọ bụ Nri bụ obodo mbụ ndị Igbo biri 

tupu ha si n’ebe ahụ gbasaa n’ebe ndị ọzọ ndị Igbo bi ugbu a n’ala Igbo. Nke a pụtara na 

ọ bụ Nri tọchara obodo Igbo ndị ọzọ.  

NNWALE ONWE 1  

a. Depụta ihe ndị i chere bụ ebe akụkọ ndị a siri rie mperi  

b. Kedu ihe akụkọ abụọ a na-arụgara aka dị ka o si gbasa ụfọdụ obodo dị n’ala Igbo? 

c. Chịkọta ụma okwu Okorie ma gosipụta echiche gị banyere ya. 

 

3.3     Akụkọ Eri na Agụleri 

Ndị Agụleri dị na steeti Anambra ekwetaghị n’akụkọ a ndị Nri na-akọ. Ndị Agụleri na-

arụ ụka na ọ bụ ha bụ isi Igbo. Ọ bụ ezie na ha kwenyere na ọ bụ n’aka Eri ka ndị Igbo 

siri malite ndụ mana usoro akụkọ nke ha banyere etu Eri siri mee njem ya site n’Ijipt dị 

iche na nke Ọnwụejeogwu kọrọ. Ndị Agụleri họpụtara ụfọdụ ndị okenye dere akụkọ ala 

ha. Ndi ahụ gụnyere Eddy Okoye, Ralph Igweh, Jerome Nnechi, Osita Chinwuba, Paul 

Nnamah, Raph Chikwenze, Charles Chieze, Emma Ikem, na George Ejimọfọ.  

Dị ka ndị a siri kọwaa, nna ndị Igbo bụ Eri bụ onye Juu nke bi n’ala Ijipt. O si n’ebe ahụ 

gafeta n’ebe ndị Igbo bi ugbu a. N’akụkọ ala a, ha kọwara na Eri bụ nwa nke ise Gad 

mụtara. A ga-echeta na dị ka o siri dị n’akwụkwọ Baịbụl, Gad bụ nwa nke asaa Jekọb bụ 

nwa Isaac mụrụ. Tupu ụmụ Izrẹl (Juu) esi n’ala Ijipt pụta, Gad kpọọrọ ụmụ ya, ụfọdụ ndị 

na-arụrụ ya ọrụ na ndị enyi ya si n’ala Ijipt gbapụ n’ọtụtụ senchuri gara aga. Ọ bụ ụgbọ 

mmiri ka ha jiri mee njem ha wee rute n’aba osimiri Ezu na Ọmabala n’Agụleri dị 

n’Ọmọmbala. N’ebe a, ha kwụsịrị, Eri hụrụ ọhụ na ọ bụ ebe ahụ ka ndị Igbo ga-eji mere 

obodo ha ma bidokwa ndụ ha. Eri na ndị be ya banyere n’ime oke ọhịa dị ebe ahụ sụchata 

ebe dị ha mma, biri ebe ahụ mụbawa. Ebe ahụ ha bi mgbe ahụ bụ ebe a ma ugbu a dị ka 

Agụleri. Eri biri n’Agụleri ọtụtụ afọ tupu ọ nwụọ. E likwara ya n’ebe ahụ. 

Ha kọwakwara na ọ bụ Agụlụ bụ ọkpara Eri; ọ bụghị Menri dị ka ndị Nri siri kọwaa. 

N’akụkọ a, bụ nke ndị Agụleri ji akụkọ ọdịnala ha akwado, kọwakwara na ka ụmụ Eri na-

abawanye n’Agụleri, ụfọdụ ụmụ Eri ndị ọzọ hapụrụ Agụleri jee ebe ọzọ biri. Etu o sila dị, 

Agụlụ bụ ọkpara Eri esoghi pụọ. Akụkọ a kọwakwara na aha a na-akpọkarị Agụlụ bụ 

Agụlụ-Nwa-Eri. Ka ndị ọzọ pụchara, Agụlụ gbakwụnyere Eri n’aha ya, zawazie Agụlụ-

Eri ma hazizie obodo ahụ o wee bụrụzie Agụleri. Akụkọ a kọwakwara na Meneri hapụrụ 

Agụleri jee birizie n’ime oke ọhịa, ebe o jiri ịchụ nta na oru ụgbọ mere aka ọrụ. Ọ na-eme 

ihe ndị ọzọ gbasara ekpemekpe ọdịnala. Ebe ahụ Meneri nọ ka a na-akpọ Agụ-Ukwu 

(Nri) ugbu a. Ka Meneri kawara nka, ọ gwara ụmụ ya ka ha kpọghachi ya n’ala nna ya 

maka na na ọ chọghị ịnwụ n’ebe na-abụghị ala nna ya. Akụkọ a kọwara na ụmụ Meneri 

kpọghachiri ya n’Agụleri ebe ọ nọ nwụọ; e liri ya ebe ahụ. Ndị a kọwara na ili Meneri ka 

adị n’Agụleri rue ta a. 

NNWALE 2  

Kedụ etu i siri ghọta akụkọ a?   

4.0     MMECHI   

Na yunit a, ị hụla usoro akụkọ ụfọdụ ndị Igbo ji akwado echiche na-ekwu na ndị Igbo si 

n’agbụrụ ndị Juu. E wepụ akụkọ ndị a, e nwekwara ọtụtụ akụkọ a kọrọ n’ụdị dị iche iche 

nke na-akwado echiche a.  

 

5.0     NCHỊKỌTA   

Ihe ọmụmụ a emeela ka ị ghọta ụdị nsogbu nakwa ndọrọ ndọrọ a na-enwe n’etiti ndị Igbo 

banyere ebe ndị Igbo siri bịa. Dị ka anyị kwuburula, e wepụ akụkọ ndị a a mụrụ maka ha, 

e nwere ọtụtụ akụkọ ndị ọzọ na-akọwakwa na ndị Igbo si n’agbụrụ ndị Juu. Ụfọdụ akụkọ 

ndị a na-arụ ibe ha ụka etu ndị Igbo siri mee njem a, mgbe ha mere ya bụ njem, ụzọ ha si 

mee ya bụ njem, ihe ndị ha hụrụ n’ụzọ nakwa omenala ndị ha mụtara n’ụzọ ka ha na-eme 

ya bụ njem. Ị hụrụ ụma okwu Okorie nakwa akụkọ Eri dị ka o si gbasata ebe ndị Igbo si 

bịa. Ihe dị mkpa bụ na ha niile na-egosi ụdị agụrụ ọ na-agụ ndị Igbo ịmata ebe ha si bịa 

nakwa mbọ ụfọdụ ndị Igbo na-agba iji gboo ya bụ mkpa.  

 

6.0     IHE OMUME   

Chọpụtakwuo akụkọ ndị ọzọ e nwere na-akwado echiche a na-ekwu na ndị Igbo si 

n’agbụrụ ndị Juu.  

YUNIT 3:  NNYOCHA AKỤKỌ AGULERI NA NRI NAKWA   

  NTULEKỌRỊTA OMENALA NDỊ IGBO NA NKE NDỊ JUU  

NDỊNA  

1.0     Mkpọlite  

2.0     Mbunuche  

3.0     Ndịna Kpọm kwẹm 

3.1   Nnyocha akụkọ Agụleri na Nri dị ka isi ala Igbo 

3.2   Ntụlekọrịta omenala ndị Igbo na omenala ndị Juu 

4.0    Mmechi 

5.0    Nchịkọta  

6.0    Ihe Omume  

7.0    Nrụtụaka/Ngumi 

 

1.0     MKPỌLITE  

Na yunit a, ị ga-eleba anya n’isi okwu abụọ gbara ọkpụrụkpụ. Nke mbụ bụ na a ga-

enyocha akụkọ ndị Agụleri na nke ndị Nri banyere arụmụka ha na-arụ banyere ebe bụ isi 

ala Igbo. Ọzọ kwa, ị ga-atụlekọrịta ụfọdụ omenala ndị Juu na nke ndị Igbo iji hụ ihe mere 

ọtụtụ ji kwenyesie ike na ọ bụ n’agbụrụ ndị Juu ka ndị Igbo si bịa biri n’ebe ha nọ ta a.  

2.0     MBUNUCHE   

Na njedebe ihe ọmụmụ a, ị ga-enwe ike ghọta: 

1. Ihe bụ isi a hụrụ kwaba okpu n’ụma okwu ndị Nri na ndị Agụleri na-adọ banyere ebe 

bụ obi Igbo. 

2. Omenala ndị Igbo yitere nke ndị Juu. 

3. Ihe mere ndị ụfọdụ jiri kwenyesie ike na e leghi anya ndị Igbo bụ agbụrụ ndị Juu 

 

 

3.0     NDỊNA KPỌM KWEM  

3.1      Nnyocha akụkọ Agụleri na Nri dị ka isi ala Igbo  

Mgbe e lere anya n’akụkọ ala ndị Igbo dị ka ndị Agụleri na Nri siri kọọ ya, a ga-ahụta na 

e nwegasịrị ebe dị iche iche mmiri siri baa n’opi ụgbọgụrụ. Ihe e kwesịzịrị ịjụ bụ, e wepụ 

akụkọ Eri e dere na Baịbụl, nke a na-ejighi n’aka na ọ bụ Eri nke Igbo, kedu ihe ọzọ ndị a 

ji akwadọ nkọwa ha banyere ndọrọ ndọrọ ha na-adọ banyere ebe bụ isi ala Igbo? Ọzọ bụ 

na ọmụmụ banyere agbụrụ mmadụ, akụkọ ala nakwa ihe ọkpụ dị iche iche anaghị 

akwado akụkọ ndị Nri na nke ndị Agụleri.  

Mgbe e lere anya n’antọrọpọlọji dị ka Nwaezeigwe siri kọwaa, Agụleri nwere nkeji atọ 

na-esighi otu ebe malite. A hazie ha n’usoro ha siri tọọ onwe ha, e nwere Ivite, Ikenga, 

nke obodo ndị mebere ya gụnyere Igbezunu, Ụmụnkete, Ugwu na Adegbe; aha ọzọ e ji 

mara ya bụ Enugwu nakwa Ezi. Ndị ọkpụ dị na mpaghara Ivite bụ ndị a hụrụ dị ka ndị 

mbụ bu ụzọ biri n’ala ahụ ebe ndị Ivite n’onwe ha na-ekwu na ha bi n’ala ha tupu Eri na 

ndị òtù ya abịa binyere ha. Nwaezeigwe kọwara na Eri bụ onye agha, nke a sị na ọ bụ ya 

guzobere obodo Igbezunu nke dị na mpaghara Ikenga. Ndị na-eso onye agha Ịgala ọzọ 

aha ya bụ Ọnọja Oboni busoro Agụleri agha ọtụtụ afọ mgbe Eri bịacharala; ọ bụ ha 

guzobere Ụmụnkete. N’otu aka ahụ, ndị ụmụ nna Ụmụezeọra kwuru na ha si n’Idu-Ime 

nke dị n’Ala-eze Bini ochie bịa.  N’ịhazị mpaghara ndị a n’etu ha kwesiri isi dị, o doola 

anya ugbu a na ndị e nwere ike ịsị na ọ bụ ha nọbu tupu ndị ọzọ abịa n’Agụleri bụ ndị 

Ọkpụ Ivite ebe ụmụ nna ndị ọzọ mebere mpaghara Ivite dị ka Igbezunu na Ụmụezeọra 

nke Enugwu n’Agụleri bụ sonyeere ha ebe ndị Ụmụnkete bịara ka ndị a bịacharala.  

Ajụjụ ugbu a bụ, keduzị agbụrụ Eri n’onwe ya si bịa? Ihe ajụjụ a ji dị mkpa bụ na ọ bụrụ 

na aka Eri dị n’iguzobe obodo Igbezunu nke bụ obodo a na-ahụta dị ka nke dị n’Ịgala na 

omenala ndị Agụleri, ihe o gosiri bụ na ọ bụghị n’Agụleri ka Eri biri ndụ ya, kama ọ bụ 

n’Ịgala. Ọtụtụ ndị ọkọ akụkọ ala ma ndị si Agụleri ma ndị si ebe ọzọ kwadoro echiche a. 

Iji maa atụ, M.C.M. Idigo bụ onye Agụleri ma bụrụkwa ọkọ akụkọ ala tinyere ọnụ 

n’okwu ma kọwaa na akụkọ ala ndị Agụleri o dere n’afọ 1955 sị na n’ọtụtụ senchurị gara 

aga, ndị Agụleri bụ n’Ịgala ka ha malitere ndụ ha ma sikwa ebe ahụ bịa n’ebe ha nọ ugbu 

a.  Idigo gara n’ihu kọwaa na Eri dị ka onye agha nakwa onye ndu duuru ndị be ya gaa 

agha. Ka ha lụchara ọtụtụ agha ma merikwaa ọtụtụ obodo ndị ha hụgasịrị ka ha na-eme 

njem ha, ha guzobere ebe obibi n’Eri-aka, nke dị mmiri Ọdanduli nso, nke dikwa 

n’agbata Ifite na Igbezunu Agụleri. Idigo kọwakwara na ọ bụ ebe a ka Eri na ndị agha ya 

si na-eje obodo Uruada, Nnadi na obodo ndị ọzọ gbara ya gburu gburu ịlụ agha. Ha 

merikwara obodo ndị a ma nwudekwa ọtụtụ ndị obodo ndị a dị ka ohu. Ha lụrụ ọtụtụ ụmụ 

nwaanyị ha, wube obodo ha ma sụba asụsụ ha bụ asụsụ Igbo. 

Dị ka Idigo siri kọwaa, J. S. Boston wepụtara oge dee akụkọ ala obodo dịgasị 

n’Anambra, Ala-eze Ịgala na Nsụka. Afọ ise ka akwụkwọ Idigo were ya. Na nkọwa ya, 

obodo Ụmụnri dị n’ebe Ọdịda Anyanwụ kwuru na ọ bụ Eri, onye si Ịgala bịa guzobere 

obodo ha bụ Agụleri. Ọ kọwakwara na otu nwa Eri, aha ya bụ Nri, hapụrụ ụlọ nna ya jee 

guzobe obodo a ma ta a dị ka Nri na obodo Ụmụnri ndị ọzọ.  

N’aka nke ọzọ, Ọnwụejeogwu dere akụkọ ala Nri n’ụzọ pụrụ iche iji kwalite Ala-eze Nri; 

o kwuru na ọ dị nkọmịrịkọ na-akọwa na mgbe Eri rutere Agụleri, ọ hụrụ ndị bi n’Agụleri 

tupu ọ bịa. Etu o sila dị, ihe dị iche bụ na ndị Eri zutere n’Agụleri oge ọ bịara enweghịzị 

ike icheta etu ha si bịa biri n’Agụleri ma ya fọdụzie ebe ha si bịa. Ihe ọzọ nkọwa 

Ọnwụejeogwu gosiri bụ na ndị bibu n’Agụleri tupu Eri awụchie ebiela ebe ahụ ọtụtụ afọ, 

nke mere na ha enweghịzị ike icheta etu ha siri bịa biri n’ala ahụ. Ka o sila dị, ihe nke a 

pụtara bụ na Ọnwụejeogwu agbaala akụkọ a niile n’anwụ site n’igosi na Eri abụghị ya 

guzobere Agụleri ma ya fọdụ Agụleri ma ọ bụ Nri ịbụ isi ala Igbo dị ka obodo abụọ ndị a 

siri azọ.  

NNWALE ONWE 1  

Site n’ihe ị ghọtara n’ihe ọmụmụ a, kedu ihe i chere banyere ndọrọ ndọrọ ndị Nri na 

Agụleri gbasara ebe bụ isi ala ndị Igbo? 

 

3.2     Ntụlekọrịta omenala ndị Igbo na omenala ndị Juu 

Dị ka i siri ghọta n’ihe ọmụmụ gara aga, ọtụtụ mmadụ kwenyere na ndị Igbo si n’agbụrụ 

ndị Juu. Ụfọdụ n’ime ndị kenyere n’echiche a bụ Olaudah Equiano, G.T. Basden, Talbot, 

Ojiaku, na ọtụtụ ndị ọzọ.  Ha kwenyere na omenala ndị Igbo yitere nke ndị Juu gosiri na e 

nwere etu ndị Igbo na ndị Juu siri yite. O nweghi otu onye n’ime ha kọwara etu ndị Igbo 

na ndị Juu siri yite n’ụdị ọbara; ha niile gbadoro ụkwụ n’omenala. Mgbe a tụlere omenala 

ndị Juu ụfọdụ dị ka o si dị na Baịbụl, bụ akwụkwọ na-egosi akụkọ ala ndị Juu, a 

chọpụtara na n’ezie, e nwere ụfọdụ omenala ndị Igbo na-eme yitere nke ndị Juu. Ka a 

tụlekọrịta omenala ndị Igbo na-eme yitere nke ndị Juu iji hụ, n’eleghị anya, ihe mere 

ụfọdụ ndị akụkọ ala jiri kweta na ndị Igbo si n’agbụrụ ndị Juu. Omenala ndị ahụ gụnyere: 

 

Alụmalụ ikuchi nwaanyị 

Otu n’ime alụmalụ e nwere n’omenala Igbo bụ nkuchi nwaanyị. N’ụdị alụmalụ a, ọ bụrụ 

na di nwaanyị anwụọ, nwa nne di nwaanyị ahụ ga-ekuchi nwaanyị ahụ. Nke a ga-emezi 

ka nwoke ahụ nwee ike na-elekọtazị nwaanyị ahụ na ụmụ ya anya dị ka nna. Ndị Juu 

nwekwara ụdị omenala a.  N’akwụkwọ nsọ, a hụrụ ebe Chineke nyere ndị Juu iwu, nke 

mechara ghọrọ omenala ndị Juu, sị ha, “Mgbe ụmụ nne ndị ikom ga-ebikọ, otu n’ime ha 

anwụọ, ma o nweghi nwa nwoke, nwunye onye ahụ nwụrụ anwụ agaghị anọrọ ebe ahụ 

bụrụ nwunye nwoke ala ọzọ. Nwa nne di ya ga-ekuchi ya, lụrụ ya n’onwe ya dị ka 

nwunye, rụọ ọrụ kwesiri nwa nne di n’ebe ọ nọ” (Dutrọnọmi 25:5). Nke a gosiri na 

omenala alụmalụ nkuchi nwaanyị ndị Igbo na nke ndị Juu yitere rie nne. 

Ịga odibo 

Ndị Igbo bụ ndị e jiri ịgba mbọ mara. Aka ọrụ e jiri mara Igbo bụ ọrụ ugbo, ịkpụ ụzụ, ịkụ 

azụ, nakwa ọtụtụ ọrụ aka ndị ọzọ. Ndị bi ebe adịghị eme nri nke ọma dị ka ndị Ọka na-

akpụ ụzụ. Ta a, mmepe ewerela ọtụtụ ndị Igbo ahụ. Ha na-azụzị ahịa dị ka ndị nna nna ha 

mere oge ha na ndị Potokiri na ndị agbụrụ ndị ọzọ na-azụkọ ahịa. N’oge gboo, e nweghi 

amụmamụ ụlọ akwụkwọ dị ka ọ dị ta a; ụmụ aka na-amụ aka ọrụ dị iche iche. Ha 

mechaa, ha na-esi na ya enweta ihe ha ga-eji enyeju ndị be ha afọ. Ọ bụrụ na mmadụ na-

eme nke ọma n’ọrụ ugbo, ịzụ ahịa, ịkụ azụ, ịkpụ ụzụ, na ihe ndị ọzọ, ndị nne na nna na-

akpọnye ha ụmụ ha ka ha fee ha afọ ole na ole. Nke a na-eme ka ụmụ ha mụta ihe ndị ahụ 

na-eme. Ọ bụrụ na afọ ole na ole e kwekọrịtara agachaa, a tụrụ anya na ndị ọga ga-edụ 

ụmụ aka ahụ ụlọ, ụmụ ntakịrị ahụ na-ebido nke ha. Nke a pụtara ihè nke ọma n’akwụkwọ 

Ọmenụkọ nke Pita Nwana dere. 

Ndị Juu, n’aka nke ha, nwekwara omenala dị etu a. Nke a pụtara ihè n’Ọpụpụ 21:2, ebe 

Chukwu gwara ndị Juu sị, “Mgbe ị gbatara ohu bụ onye Hibru, arọ isii ka ọ ga-abụ ohu 

gị; n’arọ nke asaa ka ọ ga-apụ nwere onwe ya n’efu.”   

 

Iri ji ọhụrụ 

Ji bụ nrị dị ezigbo mkpa n’omenala Igbo. Ndị Igbo kwetara na ọ bụ Chukwu nyere ha ji 

na ede ka ha were na-adị ndụ dị ka anyị gosipụtara n’ihe ọmụmụ ndị gara aga banyere 

akụkọ Eze Nri nke ndị Igbo ji akọwa etu ụwa siri malite. Mmụọ nwe ji Ahiajiọkụ bụ 

nwoke, ebe mmụọ nwe ede bụ nwaanyị. Ndị Igbo na-ako ̣̀  ji na ede ebe ọ dị ukwuu. Ihe 

ndị ọzọ ndị Igbo na-akọpụta bụ akpụ, osikapa, ụna na nri ndị ọzọ. Na nri niile ndị a, ọ bụ 

ji kacha nke mere na ndị Igbo anaghị amalite iri ji ọhụrụ n’afọ ma ọ bụrụ na e bughi ụzọ 

mee emume Iri Ji Ọhụrụ. Nke a bụ emume ndị Igbo ji ekele Chukwu maka onyinye o 

nyere ha ma rịọkwa ya ka o chekwaa ha ruo afọ ọzọ, mgbe ha ga-emekwa emume Iri Ji 

ọzọ. Ọ bụ n’ọnwa nke asatọ n’afọ ọ bụla ka ndị Igbo ji eme emume iri ji ọhụrụ. Ọ bụ oge 

a ka ha ji amalite igwupụta ji n’ala. Ndị Juu nwekwara omenala yitere nke ndị Igbo, dị ka 

ọ dị na (Dutrọnọmi 16:9a & 10), ebe e dere sị:  

Izu asaa nke ụbọchị asaa ka ị ga-agụụrụ onwe gị: site na 

mgbe ị na-amalite itinye mma iwe ihe ubi… Ị ga-emekwara 

Jehova bụ Chineke gị emume nke izu asaa nke ụbọchị asaa, dị 

ka ọtụtụ nke onyinye afọ ofufo, nke aka gị si dị nke ị ga-enye 

dị ka Jehova bụ Chineke gị na-agọzi gị.  

 

Ọ bụ ezie na nri ndị Igbo were dị ka nke kacha na nke ndị Juu were abụghị out; kama, ihe 

a hụrụ ebe a bụ na dị ka ndị Igbo si eme, ndị Juu na-emekwa emume iji malite iwe ihe 

ubi. 

 

Ibe úgwù 

Ọ bụrụ na a mụọ nwa n’ala Igbo, a na-ebe nwa ahụ úgwù n’ụbọchị nke asatọ e jiri mụọ 

ya. A ka na-eme nke a ruo ta a. Ndị Juu, n’aka nke ha, na-ebekwa nwa úgwù n’ụbọchị 

nke asatọ. E nyochapụtara nke a na Levitikus 12:3 ebe e dere sị, “N’ụbọchị nke asatọ, a 

ga-ebi ya ugwu…” 

 

Ile ọmụgwọ 

N’ala Igbo, ọ bụrụ na nwaanyị mụọ nwa, a ga-ezi ndị mụrụ nwaanyị ahụ ozi. Nne ya ga-

aga lee nwa ya ọmụgwọ. Ọ bụ n’oge ọmụgwọ ka nne nwaanyị ji akụziri nwa ya nwaanyị 

mụrụ nwa etu e si elekwata nwa ọhụrụ anya nakwa ihe ndị ọzọ dị mkpa banyere ịzụ nwa. 

Nne nwaanyị ahụ mụrụ nwa bụ ya ga-eje ozi niile dị n’ụlọ ebe ọrụ nwa ya nwaanyị mụrụ 

nwa bụ irichi ahụ na izu ike. Ụfọdụ oge, ọmụgwọ na-anọ otu ọnwa ma ọ bụ karịa. N’oge 

dị etu a, nwaanyị mụrụ nwa agaghị na-esiri di ya nri ma ọ bụ na-emere ya ihe ndị ọzọ 

maka na a na-ewe ya na ọ dịghị ọcha. N’omenala ndị Juu, n’otu aka ahụ, ọ bụrụ na 

nwaanyị mụọ nwa, di ya anaghị emetụ ya aka ma ọ bụ rie nri o siri ganye na ụbọchị iri 

atọ na atọ agafee, dị ka ọ dị na Levitikus 12:2 &4) 

… Nwaanyị, mgbe ọ ga-atụ ime, mụa nwa nwoke, ọ ga-anọ 

na nsọ ụbọchị asaa, dị ka ụbọchị ịdị na nsọ ka ụba ya si dị, otu 

a ka ọ gaghị arụ ọrụ. O ru ụbọchị iri na atọ ka nwaanyị ahụ 

ga-anọgide n’ọbara ka ime ya dị ọcha; ọ dịghị ihe nsọ ọ bụla 

ọ ga-emetụ aka, ọ gaghị abakwa n’ebe nsọ ahụ, rue ụbọchị 

ime ya ka ọ dị ọcha. 

Ọ bụrụ na e lee anya na ntụlekọrịta omenala ndị Igbo na nke ndị Juu dị ka anyị siri hụ ya 

n’ebe a, a chọpụta ihe mere ụfọdụ ụmụafọ Igbo jiri kwenyesie ike na ndị Igbo si n’agbụrụ 

ndị Juu. 

NNWALE ONWE 2  

Ị chere na ihe ndị a niile a mụrụ n’ihe ọmụmụ a zuru iji si na ndị Igbo si n’agburu ndị 

Juu? 

 

4.0     MMECHI   

Ị hụla n’ihe ọmụmụ a na e nwere ọtụtụ ụzọ omenala ndị Igbo siri yite omenala ndị Juu. Ọ 

bụ ụzọ niile ndị a mere ụfọdụ ndị ọkammụta na ndị ọkọ akụkọ ala jiri kwenye na o nwere 

ihe jikọrọ ndị Juu na ndị Igbo. Naanị ihe a na-amaghị rue ugbu a bụ ma o nwere ụzọ 

ọbara jiri jikọọ agbụrụ abụọ ndị a. A ga-echetakwa na e wepụ omenala ndị a yitere onwe 

ha, o nwekabeghi ihe ọkpụ na- akwado echiche ha.    

 

5.0     NCHIKỌTA   

N’ihe ọmụmụ a, a tụleela echiche dị iche iche n’ihe ọmụmụ a banyere nghọta ndị Nri na 

nke ndị Agụleri. Ị hụrụ na akụkọ Eri bụ ihe gbara ọtụtụ gharịị ebe o si bịa biri na Nri ma 

ọ bụ n’Agụleri. Ị ga-echeta na oge a mụrụ maka etu ụwa siri malite n’echiche ndị Igbo, ị 

hụrụ na ụfọdụ kwetara na ọ bụ n’elu igwe ka Eri siri bịa. N’ebe a, ma ndị Nri na ndị 

Agụleri kwetara na ọ bụ n’agbụrụ ndị Juu ka Eri si. Ha kwetakwara na o bibu n’ala Ijipt 

ebe ọ rụrụ Fero ọrụ pụrụ iche tupu ọ hapụ ebe ahụ bịa n’ala Igbo.  

 

6.0     IHE OMUME   

Lebaa anya n’ụfọdụ akwụkwọ ndị a dị n’Edensibịa nakwa akwụkwọ ndị ọzọ ma kọwaa 

n’uju obodo e nwere ike ịkpọ isi ala Igbo. Were atụ dabara adaba kwado nkọwa gị. 

 

7.0     NRỤTỤAKA/NGỤMI  

Nwaezeigwe, N. T. (2013:6). The Politics of Igbo Origin and Culture: The Igbo-Ukwu

 and Nri Factors Reconsidered. Dị na

 https://www.africaresource.com/rasta/sesostris-the great the-egyptian

 hercules/the-politics-of-igbo-origin-and-culture-the-igbo-ukwu-and nri

 factors-reconsidered/ 

Idigo, M.C.M (1955). The History of Agụleri Yaba-Lagos: Nicholas Printing and

 Publishing Co. 

Boston, J.S. (1960). “Notes on Contact Between the Igala and the Ibo” Historical

 Society of Nigeria:Journal of the Historical society of Nigeria,vọl.2, Nọ.1, 1960,

 ihu. 52-58. 

Onwuejeogwu, M.A. (1987). ‘Trends in the History of the Development of the Igbo

 Civilization in the cultural Theatre of Igboland in Southern Nigerian Owere:

 Culture Division, Imo State Ministry of Information and Culture’, ihu .2. Ahiajoku

 Lecture: Evolutionary 

Ujumadu, V. (2014, August 10). Where did Igbo Originate from? Vanguard Newspaper,

 Online at: https://www.vanguardngr.com/2014/08/igbo-originate/ 

Alaezi, F. (1999). Ibos: Hebrew Exiles, Aba: Onzy Publications. 



59 
 

Basden, G. T. (1982 ). Among the Ibos of Nigeria. Lagos: University Publishing Co. 

Afigbo, A. E. (1983). ‘Traditions of Igbo Origins: A Comment’, History in Africa, Vọl.

 10. ihu. 1-11. 

 

 

Yunit 4:    ECHICHE NA-EKWU NA NDI IGBO SI N’ALA IJIPT  

NDỊNA  

1.0     Mkpọlite  

2.0     Mbunuche  

3.0     Ndịna Kpọm kwẹm 

3.1      Echiche  na-ekwu na ndị Igbo si n’ala Ijipt 

3.2      Nnyocha atụtụ na-ekwu na ndị Igbo si na mba ofesi wee wuchie 

4.0     Mmechi 

5.0     Nchịkọta  

6.0     Ihe omume  

7.0     Nrụtụaka/Ngumi 

 

1.0     MKPỌLITE  

Na yunit a, ị ga-eleba anya n’ụma okwu nke abụọ na-akọwa na ndị Igbo si na mba ofesi. 

Ndị na-akwalite echiche a na-akọwa na ọ bụ n’ala Ijipt ka ndị Igbo si malite ndụ ha ma 

sikwa ebe ahụ bịa n’ebe ha bi n’ala Igbo ta a. A tụlesịa echiche a na yunit a, a ga-eleba 

anya n’ihe ụfọdụ ndị ọkammụta kwuru banyere ụma okwu a na-ekwu na ndị Igbo si mba 

ofesi bịa.  

2.0     MBUNUCHE   

Na njedebe ihe ọmụmụ a, ị ga-enwe ike ịmata  

1. Echiche ụfọdụ na-akọwa na ndị Igbo si ala Ijipt 

2. Ihe mere ha ji nwee ụdị echiche a 

3. Echiche ndị ọka mmụta ụfọdụ na-ekwu na ndị Igbo si mba ofesi 

 

3.0     NDỊNA KPỌM KWEM  

3.1     Akụkọ na-ekwu na ndị Igbo si ala Ijipt 

Ụfọdụ ndị nchọcha na ndị akụkọ ala kwenyere na ọ bụ n’ala Ijipt ka ndị Igbo siri malite 

ndụ ma sitekwa n’ebe ahụ zọpụ ije tutuu ha erute n’ebe ha bi ugbu a. Mana ebe nsogbu dị 

n’ụma okwu a bụ na ndị kwenyere n’akụkọ a ejighi otu olu; ha na-arụ onwe ha ụkà. Nke 

a mere ka o nyee nsogbu ịmatazị nke bu ezie. A ga-elebaa anya n’echiche ndị a n’otu 

n’otu iji mata nke bụ isi a hụrụ kwaba okpu n’ime ha.  

M.D.W. Jeffreys, n’akụkọ ala ndị Igbo ọ dere, kọwara na ndị Igbo bụ n’ọwụwa anyanwụ 

Afrịka (n’ala Ijipt) ka ndụ ndị Igbo malitere. Ihe mere o jiri kwuo nke a bụ na o lere anya 

n’etu e si kewaa ala Ijipt ụzọ abụọ, ya bụ, ndị bi na mgbago na ndị bi na mgbada Ijipt; etu 

a ka ala Igbo siri dị; ala Igbo nwere Ọwụwa Anyanwụ na Ọdịda Anyanwụ n’ala Igbo. Ihe 

ọzọ Jeffreys gbadoro ụkwụ sị na ndị Igbo si n’ala Ijipt malite ndụ bụ na o lere anya 

n’emume igbu ichi, nke a na-eme n’ọdịda anyanwu ala Igbo ya na ọtụtụ ihe ndị Igbo na-

eme n’ekpemekpe ọdịnala. N’otu aka ahụ, Afigbo dere na otu onye ọkọ akụkọ ala, nke si 

ma birikwa n’Arọchukwu kọrọ na ọ chọpụtara ihe gosiri na omenala ndị Arọchukwu bụ 

n’ala Ijipt ka o malitere. Dị ka anyị rụtụlara aka n’ihe ọmụmụ gara aga, aha nwoke a bụ 

E.K. Ijeọmanta, onye kọwara na ọ bụ na ndịda ugwu Naịl nke dị n’ala Ijipt ka ndị Igbo 

malitere ndụ ha ma sikwa n’ebe ahụ zọpụ ije site n’ụzọ Sudan kwafeta n’ebe ha nọ ugbu 

a. Jeffreys akọwaghị ihe mere ndị Igbo ji si n’ebe ha bibu pụọ.  

E wepụ obere ihe ndị ọkọ akụkọ ala ndị a gbadoro ụkwụ, ya bụ na ndị Igbo si ala Ijipt 

pụta, e nweghi ihe ọkpụ ọ bụla ha ji akwado echiche ha. Nke a mere na echiche ha 

akwụdochasịghị ike; ọ bụghị akụkọ ala ndị Igbo ga-anabata dị ka akụkọ ala ha. Ihe ọzọ 

dịkwa mkpa ịrụtụ aka n’ebe a bụ na mmadụ abụọ ndị a enweghi oge ha kwupụtara ndị 

Igbo si hapụ ala Ijipt bịa n’ebe ha bi ugbu a ma ọ bụ etu ha siri mee njem a. 

N’aka nke ọzọ, onye ọzọ kwadoro echiche a bụ odee akụkọ ala, Amaury Talbot. O jiri 

akụkọ ọzọ kwado nkọwa ya. Talbot n’akwụkwọ ya ọ kpọrọ The Peoples of Southern 

Nigeria dere na ọ bụ n’afọ 1870 TK ka ndị Igbo siri n’Ijipt zọpu ije. Ọ kọwara na ihe 

mere ndị Igbo jiri si n’ala Ijipt pụọ bụ maka agha Nubịa nke Amenemhat na mmeri ndị 

Hisos meriri ndị Ijipt n’agha. Dị ka Talbot siri kọwaa, ọ bụ ọnọdụ agha a mere ụfọdụ ndị 

Ijipt jiri si n’ala Ijipt gbapụ ọsọ ndụ gbalata n’ala ndị Yoruba nke anyị ma ugbu a dị ka 

Ọyọ nakwa n’ụfọdụ ebe ndị Igbo bi ugbu a. Sabinus Iweadịghị dekwara na onye ọzọ 

kwadoro echiche Talbot bụ Niven, otu onye ofisa ndị nchịnike; o dere na ndị Igbo si 

n’ọwụwa anyanwụ Meka nakwa n’Ijipt. 

NNWALE ONWE 1  

- Chịkọta ihe ị ghọtara n’echiche a na-ekwu na ndị Igbo si n’ala Ijipt kwata n’ala Igbo. 

 

3.2     Nnyocha atụtụ na-ekwu na ndị Igbo si na mba ofesi bịa 

Dị ka otu n’ime atụtụ na-akọwa ebe ndị Igbo siri bịa, ụma okwu a na-akwado na ndị Igbo 

si n’agbụrụ ndị Juu bịa. Ụma okwu enwetala ezi nkwado ma n’aka ndị Igbo ma n’aka ndị 

na-abụghị ndị Igbo, ndị na-atụnyere ya mmegbu a na-emegbu ndị Igbo na ndọrọ ndọrọ 

ọchịchị Naịjirịa. Aha ọzọ e jiri mara atụtụ a, dị ka Afigbo siri kọwaa, bụ atụtụ Ụma okwu 

Nsina Ọwụwa Anyanwụ. Ọ bụ ezie na ọtụtụ ụmụ afọ Igbo, ndị na-akọ akụkọ ala, 

kwenyere n’akụkọ a; etu o sila dị, ha kwesiri ibu ụzọ nyochaa ya nke ọma. Ọtụtụ n’ime 

ha jikwazị ihe e dere na Baịbụl na-akwado nkọwa ha.    

Nke a mere a ga-eji jụọ ma echiche a ọ malitere n’aka ndị Igbo? Ọ bụ ọrụ aka ndị 

nchịnike mere ka ụfọdụ ndị Igbo, ndị gụrụ akwụkwọ, nabata ya n’ike? Nke bụ eziokwu 

bụ na mgbe e lere anya n’etu echiche a, nke mechara bụrụ atụtụ siri malite bụrụ isi okwu 

a kpụ n’ọnụ, a chọpụtara na ọ bụ n’aka ndị ọcha nakwa ndị nchịnike ka ọ malitere. A ga-

echeta na e kwuburu n’ihe ọmụmụ gara aga na onye Igbo mbụ bu ụzọ malite echiche a bụ 

Olaudah Equiano. Ọ bụ echiche Equiano onye e rere n’ohu rega mba ofesi na senchuri iri 

na asatọ kwenyesiri ike na ya. Afigbo kọwara na echiche ụma nsina ọwụwa anyanwụ a 

gbara mgbọrọgwụ n’ọtụtụ obodo dị n’etiti Sudan. Tupu senchuri iri na asatọ a gara aga, 

ndị Igbo na ndị Sudan azụkọlaarị ahịa ihe dị ka o peka mpe senchuri asaa ma ọ bụ asatọ.  

Ịzụkọrịta ahịa na-eme ka ndị na-azụkọrịta ahịa na-atụkọrita echiche; nke a na-emekwa ka 

nkwenye ndị ahịa ndị a na-agbasa n’etiti onwe ha. Ya kpatara na ụma a na-ekwu na ndị 

Igbo si n’agbụrụ ndị Juu batara n’akụkụ ala Igbo ụfọdụ site na ndị zụrụ ahịa oge ahụ. O 

nwere ike bụrụ ebe ahụ ka Equianọ siri mụta ụfọdụ echiche a. Ihe mere Afigbo jiri nwee 

nkwenye dị etu a bụ na o kpeniri na ọ bụrụ na ọ bụ ezie na ndị Igbo si n’agbụrụ ndị Juu, 

ụfọdụ ndị okenye na-agụghị akwụkwọ bi n’ala Igbo ga-amakwa ya bụ akụkọ. Ọ bụ naanị 

otu onye, E.K. Ijeọmanta, bụ onye kwugooro ihe dị etu a; etu o sila dị, nkọwa ya rụgara 

aka na ndị Igbo si n’ala Ijipt. Ijeọmanta kwukwara na ọ bụ n’ọnụ otu okenye, Ọkpanị 

Okonkwọ, onye bụ warant chiif ka ọ nụrụ akụkọ a.  Ọ dịkwa mkpa ịgbakwụnye na mgbe 

e rere Olaudah Equaino n’ohu ma kpọrọ ya laa mba ofesi, ọ dị naanị afọ iri na abụọ. Nke 

a pụtara na ọ dị ọtụtụ ihe ọ na-amaghị oge ahụ n’ihi na ọ ka adị na nwata. Dị ka ọtụtụ 

ụmụ aka, ọ dịịrị ya mfe ikweta akụko ọ bụla ọ nụrụ n’ajụghị ajụjụ. Ya mere ọ ga-ekwe 

ghọta na naanị echiche o nwere banyere ndị Igbo oge ọ nọ na mba ofesi dị ka ohu nakwa 

oge o nweere onwe ya, bụ ihe ndị ọ nụrụ dị ka nwata.  

Ọzọ dị ka ibe ya bụ na Equiano n’onwe ya kwuru na tupu o dee akwụkwọ edendụ ya bụ 

Interesting Narrative of the Life of Olaudah  Equiano or Gustavus Vassa The African nke 

ọ nọrọ na ya kọwaa na ndị Igbo si n’agbụrụ ndị Juu, ọ gụrụ akwụkwọ ndị a: Commentary 

on Genesis nke John Gill dere, ntụgharị akwụkwọ Hugo Grotius nke Ọkm. John Clarke 

tụgharịrị Truth of the Christian Religion, nakwa The Scripture Chronology (1730) nke 

Rẹv. Arthur Bedford dere. Ebe ọ bụ na ndị a niile dere maka omenala ndị Nigro, ọ ga-adị 

mfe ịghọta na ihe Equiano gụtara n’akwụkwọ ndị a bụ nke o jiri tụnyere ndị Igbo.  

N’ịga n’ihu, ọbịbịa ndị ọcha n’ala Igbo nakwa mgbasa ekpemekpe ndị ụka gbasara n’ala 

Igbo mere ka ụma a gbasaa n’etiti ndị Igbo. Ọtụtụ ndị Igbo gụtazịrị maka ahụhụ ndị Juu 

tara na Baịbụl nakwa etu ebo iri nke Izrẹl, nke mere ha jiri kwenye na otu agbụrụ ndị a 

nwere ike bụrụ na ha wagharịgidere bata n’ala Igbo. Ihe ọzọ gbasara echiche n’ala Igbo, 

n’oge ọchịchị nchịgbu ndị ọcha, bụ ùṃà okwu Ham, nke ndị ọcha kọwaa na ndị Afrịka 

(ndị isi ojii) siri n’agbụrụ Ham pụta.  

Ụ̀ mà okwu Ham a na-akọwa na ihe niile dị mma n’Afrịka si n’agbụrụ Ham, ndị so 

n’agbụrụ Kọkọsus bịa. Ùṃà okwu Ham a na-akọwakwa na ndị Igbo si n’Ọwụwa 

anyanwu, ala Ijipt ma ọ bụ Hibru. Ndị ọcha chọpụtara na ndị Afrịka ka anọ n’ìsì, ọ bụ ya 

mere ha ji kụziere ndị Igbo ozigbo, bụ ndị ọ na-agụ agụụ ịmata etu ha siri malite ụma 

nsiripu a. Ka manyere ha ikweta na ndị Igbo bụ ndị Juu e ji ka ohu n’ala Ijipt. Nke a mere 

ha ji si ebe ahụ kpafuo oge ndị Juu siri n’ala Ijipt pụọ.  

Akụkọ nsiripu ndị Igbo ndị gbadoro ụkwụ n’ùṃà okwu Ham abụrụla okwu a kpụ n’ọnụ 

ọtụtụ afọ. Ọ ka abụkwa isi okwu kpụ ọkụ n’ọnụ n’ụbụbọ ndị ọkọ akụkọ ala. Dị ka Afigbo 

siri kọwaa, ọtụtụ nchọcha e merela n’Afrịka kamgbe 1950 iji kọwaa akụkọ ala ọtụtụ 

obodo n’Afrịka azọpụtala ndị Igbo n’aka u ̣̀màokwu Ham.  

A chọpụtakwala na e wepụ ihe ụfọdụ kọwara isi okwu a na ihe e dere na Baịbụl banyere 

ndị Hibru na omenala ha, nke ndị na-akwalite echiche a gbadoro ụkwụ na-akọwa na ndị 

Igbo si n’agbụrụ ndị Hiburu ma ọ bụ n’Ijipt, e nweghi ọtụtụ ihe ọkpụ ma ọ bụ ihe ịgba 

amà ọzọ ndị a nwere iji kwado nkọwa ha. Ọ bụ nke a mere na ọtụtụ ndị ma ihe ekwe na-

akụ n’akụkọ ala ejighi echiche a kpọrọ ihe. Ajụjụ a na-ajụ bụ, kedu ihe kpatara ndị a na-

akwalite echiche a ji akwaite ya? O nwere uru ndị nchịnike bu n’obi irite site n’ikwalite 

echiche a?  

Afigbo kọwara na site n’ịkwado echiche a, e mere ka ndị Igbo hụta onwe ha ka ndị nọ 

n’agbụrụ ogo elu na ndị dị mkpa, karịa ka ndị ọcha na-achịgbu ha sịrị hụta ha; uche ha 

ime ka ndị Igbo hụta onwe ha ka ndị na-abụghị agbụrụ nkịtị dị ka agbụrụ ndị ọzọ 

n’Afrịka. Mbunuche nd[ nchịnike ọzọ n;ịgbasa echiche a bụ ka ndị Igbo kweta na ha 

nọbu n’okpuru ọchịchị ndị Ijipt ma ọ bụ nke ndị Juu. Site n’ikwenye na nke a, ha ga na-

akụziri ya ụmụ na ụmụ ụmụ ha. Ndị ọcha mere ka ndị Igbo hụta ohu ha bụ n’okpuru ndị 

ọcha dị ka ihe na-abụghi ihe ọhụrụ kama ọ bụ etu ndị nna nna ha (bụ ndị Juu ma ọ bụ 

n’Ijipt) siri bie ndụ, nke mere na ha kwesiri ịhụta ọchịchị ndị ọcha dị ha ka ọ bụ 

mmenyere ka a na-emenyere ha. Ọzọ bụ na echiche a nyeere ndị ọcha aka ịchịgbu ndị 

Igbo, bụ ndị hịaburu ha ahụ ịchịkwata. Atụtụ Ham a bụ otu ụzọ ndị ọcha jiri webata usoro 

ọchịchị nchịgbu mkpuke, nke ndị Briten ga-esi nọrọ be ha na-ekpebi ihe ga na-eme n’ala 

Igbo.  

Kama ijikọta ndị Igbo ọnụ, u ̣̀ma okwu Ham na-ebute ọgbata uhie na ndọrọ ndọrọ n’etiti 

obodo ụfọdụ banyere ebe bụ isi ala ndị Igbo. Nke a pụtara ihe n’akụkọ ndị Nri na Agụlụ. 

Nghọtaghie a adịghị mma maka na ndị Igbo kwesiri inwe otu olu ma jikọta onwe ha ọnụ 

maka agamnihu ha. Nke a so n’ihe meziri o ji dị ka ndị Igbo enweghị eze. 

NNWALE ONWE 2  

1. Depụta ma kọwaa n’okwu nke gị, mgbe echiche a na-ekwu na ndị Igbo si na mba 

ofesi bịa malitere na ihe ndị dị iche iche butere ya. 

2. Kedu ndị kwalitegasịrị echiche a.  

3. Gịnị mere ha jiri mee nke a? 

 

4.0     MMECHI   

Na yunit a, ị hụkwala echiche ụfọdụ na-akwado na ọ bụ na mba ofesi ka ndị Igbo si bịa, 

mana n’uche ụfọdụ, ọ bụ n’ala Ijipt ka ndị Igbo malitere ndụ ha, tupu ha abịa n’ebe ha nọ 

ugbu a na Naịjirịa. Ọzọ kwa, n’ebe a, e nyochakwazịrị atụtụ a n’ụzọ di ̣nke nke iji ghọta 

ihe mere ndị na-akwado echiche a ji na-akwado ya.  

 

5.0     NCHỊKỌTA   

Ihe ị mụrụ na yunit a nwere ike bụrụ ihe mere ụfọdụ ji ekweta na o nwere ihe jikọrọ ndị 

Igbo na ndị Yoruba. Ọzọ, nkwenye ụfọdụ na-akwado echiche a, dị ka a mụrụ na yunit a, 

abaghị ụba ka ndị na-asị na ọ bụ n’agbụrụ ndị Juu ka ndị Igbo si. N’aka nke ọzọ, ị hụla 

site na nnyocha e mere n’ihe ọmụmụ a na echiche ahụ na-ekwu na ndị Igbo si na mba 

ofesi bịa nwere ike ịbụ ọrụ aka ndị nchịnike; a hụla ihe kpatara ha ji gbasawa echiche dị 

etu a. O kwesiri ka nchọcha ọgbara ọhụrụ banyere ndị Igbo nyochaa ụma okwu a nke 

ọma ma mata nke bụ eziokwu ma si na ya tụlee eziokwu dị n’akụkọ Baịbụl banyere ndị 

Juu na omenala ha.   

 

6.0     IHE OMUME  

a. Site n’ihe ị ghọtara n’ihe ọmụmụ a, kedu ihe mere ọtụtụ ndị Igbo ji nabata echiche na-

ekwu na ndị Igbo si n’agbụrụ ndị Juu bịa? 

b. Kedu uru ị chere ndị Igbo na-akwado echiche a na-erite site n’ịkwado echiche na-

ekwu na ndị Igbo si n’agbụrụ ndị Juu ma ọ bụ n’ala Ijipt bịa? 

1.0     MKPỌLITE  

Na yunit ndị gara aga, ị mụrụ ụfọdụ echiche na-akwado ụma okwu na-ekwu na ọ bụ na 

mba ofesi ka ndị Igbo si bịa biri n’ala Igbo. Na yunit a, ị ga-eleba anya n’ụma okwu abụọ 

ndị ọzọ ndị na-akọwakwa ebe ndị Igbo si. Otu n’ime ụma okwu a ga-eleba anya na yunit 

a na-akọwa na ndị Igbo si n’ụfọdụ steeti dị na Naịjirịa bịa. Ụma okwu nke abụọ na-

akọwa na e nweghi ebe ndị Igbo si bịa. Ka e lebaa anya n’ụma okwu abụọ ndị a iji 

matagasịa mkpatara echiche ndị a.  

 

2.0     MBUNUCHE   

Na njedebe yunit a, ị ga-enwe ike ghọta:  

a. Ihe banyere ụma okwu na-ekwu na ndị Igbo si na steeti Naịjirịa ndị ọzọ bịa  

b. Ụma okwu na-ekwu na e nweghị ebe ndị Igbo si bịa. 

c. Echiche na-akwado ụma okwu ndị a. 

d. Ndị na-akwado ha. 

e. Etu ụma okwu ndị a si nye aka n’ịkọwa ebe ndị Igbo si.  

 

3.0     NDỊNA KPỌM KWEM  

3.1      Ụma okwu na-ekwu na ndị Igbo si na steeti ndị dị na Naịjirịa 

Ndị na-akwado ụma okwu a kwenyere na ọ bụghị na mbà ofesi ka ndị Igbo si bịa n’ebe 

ha bi ugbu a; ha na-arụ na ọ bụ n’ụfọdụ steeti dị n’ime Naịjirịa ka ndị Igbo malitere ndụ 

ha, si ebe ahụ bịa n’ebe ha bi ugbu a. Ọ bụ ezie na o nweghi onye nwere ike ikwu deeti 

ndị Igbo mere njem, nke ha jiri si n’ala dị iche iche na Naịjirịa bịa biri n’ala Igbo mana a 

na-eche na o nwere ike ịbụ na senchuri iri na atọ gara aga. Ihe mere e ji eche etu a bụ na 

Robet Smith kọwara na ndị niile a chụpụrụ achụpụ oge ndị Yoruba na-eguzobe ala-eze ha 

dị iche iche kwafere n’Etiti Ọdịda Anyanwụ Naịjirịa; ndị Igbo kwafetara n’ala Igbo. 

Njem ọzọ ndị mmadụ mere sitere na nchụgbu sitere na nhiwe na mmepe ala-eze Bini. 

Oge ndị Bini na-ebu agha dị iche iche ịbawanye ala-eze haụ, ọtụtụ mmadụ gbara ọsọ ndụ 

si n’Etiti Ọdịda Anyanwụ Naịjirịa gbadata ala Igbo. A na-akọkwa na ọ bụkwa na Bini ka 

ndị nna ochie ndị Ọnịcha siri gbapụ ọsọ ka e merichara ha n’agha oge ha bi na Bini. Ha 

gafere Osimiri Naịja ma wube Ọnịcha. Oriji kọwara na ọtụtụ ndị a gbatara n’ala Igbo 

sokwa na ndị nufegara na Ngwà, Ikwere na Ịjọ. 

Echiche a na-akọwa na ndị Igbo si na mpaghara Enugwu ma ọ bụkwanụ Benue bata 

n’ebe ha bi ugbu a. Ụfọdụ ndị na-akwado echiche a na-akọwa na ọ bụ n’aba osimiri Naịja 

na Benue ka ndị Igbo si malite ndụ ha. Dị ka ọ dị n’ụfọdụ akụkọ ọdịnala ndị Igbo, ndị 

nna Igbo ochie bụ ịchụ nta ka ha jiri malite ndụ ha. Ndị na-akwalite echiche a kwenyere 

na ọ bụ n’ebe a osimiri Naịja na nke Benue zukọrọ ka ndị Igbo mbụ na-achụ nta siri 

malite ndụ ha ma sikwa n’ebe ahụ gbadata n’ebe ndịda anyanwụ Nsụka-Ọkigwe.  

Ugbu a, ka e lebaa anya n’akụkọ a iji ghọta ihe dị na ya. Ọ bụrụgodi na n’ezie na ndị nna 

nna ndị Igbo bụ n’aba osimiri Naịja na Benue ka ha siri malite ndụ ha, ajụjụ e kwesiri ịjụ 

n’ebe a bụ, keduzị ebe ndị Igbo biri tupu ha agbasaa gaa ebe ndị ọzọ. Ọ bụrụ na e lee 

anya n’ụkpụrụ ntọ-ala eserese ọdịdị ala Igbo, a ga-ahụ na ebe mbụ dị larịị tọọ atọ mmadụ 

biri n’ala Igbo bụ na gburu gburu Nsụka-Ọkigwe na Ọka-Ọlụ. N’ebe a, Nsụka nọ n’ọdịda 

anyanwụ ebe Ọkigwe nọ n’etiti ala Igbo ma gbatịruo Arọ. Afigbo dere na naanị ihe nwere 

ike ịgbanwuo echiche bụ ma e nwee nchọpụta ọzọ na-agbagha nke a. Obodo ndị dị na 

mpaghara ndị a, a kpọrọ aha, ọkachasị Ọka echefuchaala akụkọ banyere etu ha siri bịa 

biri n’ebe ha bi ugbu a. Ha enweghị usoro akụkọ nkọmịrịkọ dị ka ndị Nri na Agụleri siri 

nwee. Nke a mere na ọtụtụ n’ime ndị obodo ndị bi na mpaghara Nsụka-Ọkigwe ma ọ bụ 

Ọka-Ọlụ, ọkachasị ndị Ọka, kwetara na ndị nna nna ha bụ n’ala ka ha si pulite. Ụfọdụ 

n’ime ha kwetara na ndị nna nna ha si n’elu daa n’ebe ha nọ ugbu a, mana n’akụkụ ala 

Igbo ndị ọzọ, ha nwechara akụkọ banyere etu ha siri bịa biri n’ebe ha bi ta a.  

Ihe ọzọ e nwere ike iji kwado na ndị bi na mpaghara Ọka-Ọlụ na Nsụka-Ọkigwe bụ ndị 

mbụ biri n’ala Igbo tupu ndị ọzọ abịa bụ maka etu ahịhịa dị n’ala ha siri gbanwee. E lee 

anya, a hụ na ala ndị Ọka, iji maa atụ, adịghịzị ka ala Igbo ndị ọzọ nke pụtara na ala ha 

adịghịzị eme nri ka ala Igbo ndị ọzọ. Nke a nwere ike bụrụ na ihe kpatara ya bụ na o teela 

e jiri kọwaa ya ihe. Ala ha akpọọla nkụ, ọkachasị na Nsụka, nke na ndị bizi n’okirikiri 

ebe ndị a ejighizi ọrụ ugbo mere aka ọrụ; ọtụtụ n’ime ha tụgharịzịrị bụrụ ndị òḳà n’ịkpụ 

ụzụ, ịkpụ ite, ịzụ ahịa, dibịa mgbọrọgwụ na mkpa akwụkwọ na ịkwà nka dị ka ǹkàtà, 

oche, ákwà, dg.    

Ihe ọzọ e nwere ike iji kwadoo na ndị Igbo bi n’ugwu ndịda anyanwụ ala Igbo bu ụzọ 

biwe n’ala Igbo tupu ndị ọzọ abịa binyere ha bụ na ala ndị gbara obodo ndị a gburu gburu 

bụ naanị ala mmiri mmiri. Oge ahụ ndụ malitere n’ala Igbo, mmadụ enweghi ike ibi 

n’ebe ala dị larịị. Ọ bụ nke a mere ndị nna ochie obodo ndị a jiri gbagoo n’ugwu, ebe ala 

kpọrọ akpọ jee biri; nke a mere n’ọtụtụ afọ tupu a mụọ Kraist.  

N’otu aka ahụ, e nwekwara ike ịsị na ụfọdụ ndị Igbo, n’oge ochie ahụ, so na-agbago 

n’ugwu ndịda anyanwụ ahụ, gara n’ụfọdụ ebe ala kpọrọ nkụ biri, ndị a gụnyere Ụrata, 

Echie, Ikwere, Asa, na Ndọkị. Obodo ndị a bụ obodo ndị mebere ọdịda anyanwụ ala 

Igbo.  

E leghi anya, ihe mere ndị Igbo mbụ jiri si n’aba osimiri Naịja na nke Benue kwalie bụ 

ịchụ nta. Dị ka e kwuburula, na mgbe ochie ahụ, ọ bụ ịchụ nta ka ndị Igbo ji enye ezi na 

ụlọ ha nri. E nwere ike ịsị na ndị Igbo mbụ egbuchaala ma ọ bụ achụmiela anụ niile dị 

n’okirikiri ha; nke a mere ha jiri gbadaba n’ọdịda anyanwụ Ọkigwe na Ọka-Ọlụ maka 

ịchụ nta. N’ebe a, ha tụrụ anya ịhụ ọtụtụ anụ ọhịa dị iche iche maka na ala ndị fọrọ bụ 

apịtị. Omenala ndị Nri kọwara nke a.  

E nwere otu nkọmịrịkọ ndị Nri na-agba ama na ọ bụ na mpaghara Ndịda ọdịda anyanwụ a 

(Ọka-Ọlụ ma ọ bụ Nsụka-Ọkigwe) ka ọrụ ugbo na nkà ịkpụ ụzụ bu ụzọ bido n’ala Igbo 

niile. E nwere ike ịrụ ụka na nkà ịkọ ọrụ ugbo na nkà ịkpụ ụzụ bụ na Sudan ka o si bata 

na ọdịda anyanwụ Afrịka. Naanị ọkpụ Platu pụrụ ịkwado ma ọ bụ gbaghaa nke a.   

Nkọmịrịkọ ndị Nri kwadoro na ndị Ọka bụ ndị mbụ bụ ụzọ n’ala Igbo tupu ha abịa. A ga-

echeta akụkọ a kọrọ na mbụ banyere etu ụwa siri malite n’echiche ndị Igbo. A bịa 

n’akụkọ Eri, a ga-echeta na oge Chukwu nyere Eri mkpụrụ ka ọ kọọ, Eri gwara Chukwu 

na ụwa niile bụ sọ mmiri mmiri, nke mere Eri jiri kpọta ndị ọkpụ ụzụ si Ọka, ndị bịara 

mịsịsịa mmiri niile ahụ. Akụkọ a gosiri na ndị mmadụ ebirila n’Ọka tupu Chukwu ezidata 

Eri n’elu ụwa. Ihe ọzọ akụkọ a gosiri bụ na ndị Ọka abụrụla ndị o ̣̀ kà ịkpụ ụzụ tupu mgbe 

ahụ. Ihe ọzọ akụkọ a gosikwara bụ na ndị Ọka akọpụtawala ihe ubi ma ọ bụ mara ka e si 

arụ ọrụ ugbo bụ nke ha ji enyeju onwe ha afọ tupu Eri agbadata n’elu ụwa ma ọ bụkwanụ 

tupu ala Igbo ọ bụla amata ihe ekwe na-akụ.  

Adịele Afigbo kọwara na ọtụtụ ndị Igbo na-arụgara obodo dị ha nso na ndịda anyanwu 

nakwa n’ọdịda anyanwu Naịjirịa dị ka ebe ha si malite ndụ ma sikwa ebe ahụ bịa n’ebe 

ha nọ ugbu a. Obodo ndị a bụ Bini na Ịgala. Obodo ndị dị n’ọdịda anyanwụ na-asị na ha 

si Ịgala ebe obodo ndị dị n’ọwụwa anyanwụ na-asị na ha si Bini bịa.  Ụfọdụ ndị na-asị na 

ndị si Bini na Igala mejupụta ha. Ndị na-akwado echiche a kwetara na ọ bụrụ na e lee 

anya n’ala Igbo ta a, na a ga-ahụcha nrịba ama na-egosi na obodo Igbo ndị a sicha na Bini 

na Ịgala bịa.  

Afigbo gara n’ihu kọwaa na agbụrụ Ụmụ Eze Chima nke ihe mebere ya gụnyere Ọnịcha 

Ugbo, Ọnịcha Olona, Ọnịcha Ụkwa, na Ọnịcha Ịbabo na-ekwu na ọ bụ na Bini ka ha si 

bịa biri n’ebe ha bi ta a. N’aka nke ọzọ, Nsụka na Ẹha Alụmọna na-arụgara Ịgala aka dị 

ka ebe ha si bịa n’ebe ha bi ta a. Ọzọ kwa, Agbọ, Isele Ukwu, Obio, Igboụzọ na Ezi si 

n’ala Igbo bịa. Obodo ndị dị na Ndịda Ọdịda Anyanwụ nke ndị bịakọrọ mebe ya gụnyere 

Ndọnị, Utoku, Akraị na Asaba, nke dị n’ebe ndịda anyanwụ. Afigbo kọwakwara na ụfọdụ 

ndị Enugwu-Ezike na-ekwu na ha si Bini bịa, ebe ụfọdụ n’ime ha na-ekwu na ọ bụ Ịgala 

ka ha si. Obodo ndị mebere Arọ na-ekwu na ha si ebe dị iche iche bịakọọ ọnụ bụrụ ndị 

Arọ. Obodo ndị ahụ ha na-ekwu na ha si bịa gụnyere Igbo, Ibibio na Akpa. Ndị si Akpa 

kacha n’ọnụ ọgụ maka na ọ bụ ndị Akpa duuru ndị ọzọ bịa mebee obodo ahụ. Ụfọdụ 

n’ime ha na-azụ ahịa ebe ụfọdụ bụ eze mmụọ. 

NNWALE ONWE 1  

a. N’ihe ọmụmụ a, njem ole ka a kpọrọ aha ndị mmadụ mèrè si n’otu ebe nuje n’ebe 

ọzọ?  

b. Kedụ ihe ị ga-eji kwadoo ma ọ bụgbaghaa nkọwa Afigbo kọwara banyere ebe mbụ 

ndị Igbo biri n’ala Igbo?  

c. Depụta ebe Afigbo kwuru na ndị Igbo izizi ma kwado nkọwa gị. 

 

3.1.1     Akụkọ Eze Chima 

Otu n’ime akụkọ mmalite nke kacha doo anya ma bụrụ nke e ji akwado ụma okwu na-

ekwu na ndị Igbo si na steeti ndị ọzọ dị na Naịjirịa bịa bụ akụkọ Eze Chima. Akụkọ a na-

ekwu na obodo nakwa agbụrụ jiri akụkọ a mere akụkọ nsiriu ha bụ ndị hụrụ Eze Chima 

dị ka nna ha ochie. Chima a so n’otu nnukwu chiif e nwere na Bini na senchuri iri na isi. 

Afigbo kọwara na Chima a na ndị be ya bi na Bini ọtụtụ afọ rue mgbe okwu dapụtara 

n’etiti Chima na chiif ọzọ (onye a kpọghị aha). Esemokwu a banyere olili otu chiif nwụrụ 

anwụ na onye ga-eri ekpe chiif ahụ. Mgbe Ọba na-achị Bini hụrụ na esemokwu ahụ na-

emebiri ya ihe, ọkachasị n’ọchịchị obodo, o tinyere ọnụ n’idozi chiif Bini ahụ na Chima. 

N’ime nke a, Ọba Bini wetara akpatị ozu abụọ dọba n’ala. Chima na chiif Bini ahụ 

amaghị ihe dị n’akpatị ozu ahụ. Etu o sila dị, ihe dị n’ime otu akpatị ahụ bụ ozu chiif ahụ 

nwụrụ anwụ ebe ukwu nkụ dị n’akpatị nke abụọ. Ọba tiri iwu na onye n’ime ha butere 

akpatị ozu chiif nwụrụ anwụ, lie ya, ga-ewere ihe niile chiif ahụ lara mmụọ nwere. Chima 

dị ka onye okwu ya kacha ada ụda n’ime ha abụọ pụtara, ghọrọ otu akpati; chiif nke ọzọ 

buru akpatị nke ọzọ. Ka e mechara ka Chima chọpụtara na akpatị nke ọ ghọrọ bụ ukwu 

nkụ dị na ya, o wutere ya nke ukwuu.  

N’ihi ọdịda a Chima dara n’asọm-mpi a, o (Chima) duru ndị niile na-eso ya (ma ezi na 

ụlọ ya) hapụ Bini gbadata na mpaghara Naịja. Ka Chima na ndị ya na-agbada na 

mpaghara Naịja, ha kwụsịtụrụ na Agbọ nke a na-akpọ Owuoru ma ọ bụ Anị-Agidi mgbe 

ahụ. Ka ha ruru n’Agbọ, asụsụ Igbo ha malitere sụwa mere ka ha chefuwe asụsụ Edo ha 

mabu. O teghi aka, Chima malitekwara njem ya ọzọ; ka ha na-aga, ụfọdụ n’ime ndị niile 

so ya, ndị ike njem ahụ gwụrụla, malitere kwụsịba n’obodo ndị ha na-agafesi n’ụzọ. 

Mana Chima kpọrọ ọtụtụ so ya rute na mpaghara osimiri Naịja ebe ha zutere ndị Ịgala 

nyeere ha aka site n’iji ụgbọ ha bufee ha Osimiri Naịja. Ka ha gafechara osimiri Naịja, ha 

nọdụzịrị ebe ahụ guzobe obodo nke ha, nke a ma ta a dị ka Ọnịcha.   

Afigbo kọwara na ihe na-akwado akụkọ bụ na ndị Ọnịcha nwere eze dị ka nke ndị Bini. 

Ọzọ, aha echichi eze Ọnịcha na ndị Ichie dị ka nke ndị Bini. Ọzọ dị ka ibe ya bụ na ọtụtụ 

ihe dị n’obi Eze Ọnịcha bụ aha Bini ma ọ bụ Ịka Igbo, nke na-egosi ụzọ ndị Ọnịcha siri 

mee njem ha jiri bịa n’ebe ha bị ugbu a.  

Ọ bụghịkwa naanị ndị Ọnịcha na-ekwu na ha si Bini bịa n’ebe ha bi ta a. Obodo dị ka Ịjọ 

na  Ichekiri na-ekwu na ọ bụ na Bini ka ha bịa ebe ha nọ ugbu a. Ihe mere nke a bụ na 

n’oge ochie ahụ, ala-eze Bini so n’ala eze kachasị, nwee ọkwa ọchịchị tọrọ atọ ma na-

agakwa n’ihu n’akụ na ụba. Ọtụtụ obodo dị na Ndịda Naịjirịa na-akọkwa na ha si Bini; 

ihe o gosiri bụ na akụkọ ndị a nwere ike ịbụ akụkọ nkịtị obodo ndị a ji na-akọwa ebe ha si 

n’ụdị ga-eme ka a na-ahụta ha dị ka oke obodo.  

Ka o sila dị, a tụlee ọnụ ọgụ ndị nọ na Ndịda Naịjirịa na senchuri iri na isii, bụ oge akụkọ 

a kọrọ na Chima na ndị be ya mere njem a, a ga-achọpụta na akụkọ eze Chima a riri 

mperi. Ihe a na-akọwa ebe a bụ na e lee anya n’ọnụ ọgụ ndị Ọnịcha na senchuri abụọ na 

atọ, mgbe Chima na ndị ya batachara n’Ọnịcha, dị ka akụkọ a si kọọ, ndị Ọnịcha kwesiri 

ibu ibu karịa ndị Edo. Ọ bụrụ na ọnụ-ọgụ mmadụ ndị si Edo pụta buru nnukwu ibu, dị ka 

akụkọ a siri kọwaa, ka senchuri abụọ ma ọ bụ atọ gasịrị ha jiri biri n’Ọnịcha, ebe niile 

gaara ejupụta na mmadụ. Ihe nke a pụtara bụ na ihe a kọrọ na imerime mmadụ si Edo 

nugaa Ọnịcha abụchaghị eziokwu. O nweghi ka ọnụ-ọgụ mmadụ ha etu ahụ ga-esi hapụ 

Bini n’ọnụ ụkpọrọ. A ga-echeta na dị ka Basden siri gbaa ama n’akwụkwọ ya o bipụtara 

na 1921, ọtụtụ ebe n’Ọnịcha bụ mmiri mmiri. Anụ ọhịa dị iche iche jupụtara n’ala ahụ; 

nke a bụ maka na ala ndị ahụ ka abụ oke ọhịa oge ahụ.   

Ọzọ dị ka ibe ya bụ na e lee anya n’asụsụ, o nweghi ka ndị a mụrụ n’Edo, na-asụ Edo ga-

esi nụ asụsụ ọhụrụ ọzọ chefuo asụsụ epum ha dị ka akụkọ a siri kọọ. Nke ọzọ bụ na, onye 

ọ bụla duru ndị a si n’Edo pụta n’Ọnịcha kwesiri ịbụ onye chiri echichi, gbaa mgbọrọgwụ 

na Bini ma bụrụkwa onye a mụrụ zụọ na Bini. Ọ nweghị ka aha nwoke dị etu a ga-esi 

bụrụ Chima nke bụ aha Igbo. Afigbo kọwara na Chima bụ aha a na-aza n’Arọ. Ọ bụ nke a 

mere ụfọdụ ndị Arọ jiri kwuo na Chima bụ otu onye na-arụ ọrụ n’ụlọ ikpe Ọba Bini.  

N’ihi esemokwu dapụtara ebe ahụ, ọ hapụrụ Bini kpọrọ ndị be ya gbadataba ebe Naịja. 

Ndị Ọnịcha, n’aka nke ọzọ, kpọrọ ya Chime. Ka o sila dị, e kwesiri ibu n’obi na akụkọ 

Ụmụ Chime bụ otu n’ime ọtụtụ akụkọ na-akọ etu ndị Igbo siri bịa n’ebe ha bi ugbu a. 

NNWALE ONWE 2  

a. Chịkọta ihe niile ị ghọtara banyere akụkọ eze Chima dị ka o si metụta akụkọ na-akọ 

na ndị Igbo si na Bini bịa. 

b. Olee etu i si kwetadebe na akụkọ a kọwara etu obodo Igbo ndị ọzọ siri malite? 

 

3.1.2     Akụkọ na-asị na ndị Igbo si Amaigbo gbasaa  

Akụkọ a na-akọwa na ọ bụ n’Amaigbo Isuama ka ndị Igbo si malite ndụ. Onye na-

akwalite echiche a bụ John Nwachinaemere Orji. Ihe mere Orji jiri kwenye na Amaigbo 

bụ ebe ndị Igbo siri malite ndụ ha bụ na o dere na n’ọtụtụ ebe n’ala Igbo ta a, a na-ahụta 

omenala ndị Amaigbo na ya n’otu ụzọ ma ọ bụ ụzọ ọzọ. A ga-echeta akụkọ a mụbụrụ 

banyere etu ndị Igbo siri malite ndụ, bụ nke a kọrọ maka Amaigbo. Ọ bụ n’Amaigbo a, 

nke onye guzobere ya bụ nwoke aha ya bụ ‘Igbo’, ka Orji kọwara na ụfọdụ ndị Isuama 

na-ekwu na ha si pụta. Orji dekwara na ụfọdụ kwenyekwara na ọ bụ n’Amaigbo Isuama 

ka ndị Igbo siri malite ndụ ha tupu ha agbasaa n’ebe ndị ọzọ ha bi ta a. Mana ebe mmiri 

siri baa n’opi ụgbọgụrụ bụ na echiche a Orji na-akwalite abụghị nke e merela ezi nchọcha 

na ya. Ọ bụghịkwa akụkọ ọtụtụ ndị ọkammụta n’akụkọ ala Igbo maara maka ya. 

Obodo ndị omenala Amaigbo metụtara nke ha gụnyere Isuama Owere, òtù obodo Isuama 

ndị dị n’okirikiri ọwụwa anyanwụ ala Igbo ndị gụnyere Ahịara Obowo, Ọhụhụ Ngwa na 

Ikwere Echie. Orji kọwakwara na ndị Ụmụahịa Ibeku na mpaghara ọwụwa anyanwụ 

Isuama na-asịkwa na ha bụ otu n’ime ụmụ Igbo mụtara, nke si n’okirikiri Ọlụ guzobe 

obodo ha.  Ọ bụ na mgbago ugwu Ọhafịa Arọchukwu ka ụfọdụ ndị si n’ọwụwa anyanwụ 

Isuama siri pụọ jee n’ebe ha bi mebe obodo ndị dị n’ọdịda anyanwụ ala Igbo ugbu a.  



74 
 

Iji kwado echiche ya, Orji lere anya n’akwụkwọ Talbot, Mulhall na G. I. Jones. Ọ 

gụnyere Nri-Ọka dị ka nnukwu akụkụ Isuama-Ọlụ. Nke a pụtara na ndị nna Nri Ọka 

ochie si Amaigbo Isuama Ọlụ bịa n’ebe ha bi ugbu a. Orji kọwara na a bịa n’omenala ndị 

Nri, a na-ekwu na ndị agbụrụ Agbaja (Ana-Edo) dị n’okirikiri Nnewi so na ndị mebere 

Isu (Isuama). N’aka nke ọzọ, Orji kọwakwara na H. Henderson gosiri na Isuama nke 

mgbago ugwu Ọka Ọlụ na agbụrụ ndị ọzọ dị ya gburu gburu bu ụzọ biri n’Ọnịcha na 

senchuri 1500-1600 tupu ndị ala-eze Bini abịa binyere ha. Ọ bụrụ na e lekwaa ọtụtụ 

omenala ndị Ahaba, nke ndị CMS kpọgharịrị Asaba, na nke ndị Igboụzọ, nke e dehiere ka 

Ibusa, a ga-achọpụta na ndị nna ochie ha, ndị guzobere obodo ndị a, si mpaghara Isuama 

Nri Ọlụ. Orji gakwara n’ihu kọwaa na ntụlekọrịta omenala dị iche iche n’ala Igbo gosiri 

na ọtụtụ n’ime omenala ndị a na nke ndị Isuama bụ otu.   

Eserese na-egosi etu ndị Amaigbo Isuama siri gbasaa n’ala Igbo  

 

 

Eserese a di n’elu sitere n’akwụkwọ Orji (2011:6) 

Ọ bụrụ na e lee anya n’eserese a, a ga-achọpụta na o gosighi na obodo niile dị n’ala Igbo 

si n’ala Amaigbo-Isuama malite. O gosighikwa ọtụtụ obodo ndị e nwere n’ala Igbo. Ọ bụ 

nke a mere Orji jiri kwuo hoo haa na akụkọ banyere etu omenala Isuama siri gbasaa n’ala 

Igbo egosighi etu ọtụtụ obodo ndị Igbo ndị ọzọ siri bịa biri n’ebe ha bi ugbu a. Ebe ndị 

Igbo bi ugbu a gosiri obosara ala, nke ọtụtụ mmadụ si ebe dị iche iche bịara biri ma 

mụbata ndị a na-akpọ ndị Igbo ta a. Ihe ọzọ dị mkpa ịrụtụ aka Orji kọwara n’akwụkwọ ya 

bụ na dị ka o siri dị n’akụkọ ọdịnala Igbo ụfọdụ, a chọpụtara na ndị Igbo a ma ta a bụ 

ụfọdụ gbatara ọsọ agha n’ala Igbo oge ala-eze ndị Bini, Yoruba na Ịgala na-ebu agha iji 

mee ka obodo ha bukwuo ibu karịa ka ọ dị na senchuri 1300 na 1800 gara aga. Ọ bụkwa 

otu oge ahụ ka ndị Fulani na-ebu agha Jihad n’ọdịda anyanwụ Naịjirịa (1804-1842).  

Ehert dere maka akụkọ ala ndị Bantu na etu ha siri gbasaa; ọ kọwara na ihe ọmụmụ ọkpụ 

na amụmamụ asụsụ egosila na ndị mmadụ ebiwela n’ala Igbo tupu ndị Bantu ebido njem 

ha, nke ha jiri si ebe ahụ na ebe ndị ọzọ n’ọwụwa anyanwụ Naịjirịa gaa biri n’ọtụtụ 

obodo dị n’okpuru Sahara Afrịka n’agbata 500 TK ruo 200 OK. Nke a bụ ihe ịgba ama na 

ndị Igbo eteela ha jiri biwe n’ala ha bi ugbu a.  

NNWALE ONWE 3  

a. Kedu ihe i chere banyere echiche Orji? 

b. I kwenyere na echiche Orji bụ ihe a ga-elebara anya iji kọwakwuo nsiripu ndị Igbo? 

 

3.2     Iji ihe ọkpụ kwado echiche a 

E nwere ihe ọkpụ dị iche iche e gwutere n’ebe dị iche iche n’ala Igbo bụ nke ndị na-

akwado  echiche a jiri kweta na ọ bụ n’ebe osimiri Naịja na nke Benue zukọrọ ka ndị 

Igbo malitere ndụ ha. Obodo ndị a e gwutere ihe ọkpụ ndị a bụ Ẹhụgbo, Ugwuele, 

Nsukka, na Igbo-Ukwu. Ihe ọkpụ ndị a e gwupụtara n’obodo ndị a dị ezigbo mkpa, maka 

iji kọwaa na ndị Igbo anọọla ebe ha bi ugbu a ihe dị ka 100,000 tupu BC nakwa 5000 BC. 

Ihe ọkpụ ndị a e nwetara n’obodo ndị a gosiri na ndị Igbo a na-ahụ taa agbanweela site 

n’etu ha dibu wee rue na ụdị ndị a ma taa dị ka ndị Igbo. Ụfọdụ ihe ọkpụ ndị a gosiri oge 

ndị Igbo ka na-eji okwute/mkpume awa nkụ ma na-emekwa ihe ndị ọzọ tupu ha ruo oge 

ha malitere ịkpụ ụzụ dị ka ndị Ọka na-eme wee rue ugbu a.  

Anọzie kọwara na ihe ọkpụ mkpume ndị e nwetara n’Ugwuele gosiri na ndị mebere ya bụ 

ndị Igbo, ndị biri n’ebe ahụ n’oge ahụ. Ndị ahụ bibu ebe ahụ n’oge ahụ chụrụ nta, kọọ 

ugbo ma rụkwa ọrụ ndị ọzọ. N’ịgbado ụkwụ n’ụdị ihe ọkpụ a hụrụ n’Ugwuele, ha 

gụnyere mkpume a ṅụchara aṅụcha e ji awa nkụ, akọ ugbo, na ime ndị ọzọ. Ihe dị mkpa 

ịrụtụ aka ebe a bụ deeti e dere n’elu ngwa ọkpụ ndị a dị n’Ugwuele, ndị dị n’agbata 2935 

TK na 15 OK.  N’ọmị olulu saịt dị n’Ugwuele, a hụrụ omenala mkpume abụọ pụtara ìhè 

na Nsụka na Ẹhụgbo. Ọnwụejiogwu kọwara na deeti nke mbụ na nke na-esote ya n’ihe 

ọkpụ a hụrụ na Nsụka na Ẹhụgbo dabara nke ọma iji gosi na e nwere eziokwu dị na ya. 

Ọzọ bụ na ụmụ urughuru mpekere ngwa ọkpụ e nwetagasịrị ka Ọnwụejiogwu kọwakwara 

na o yitere ngwa ọkpụ ọgbara ọhụrụ dị n’Ẹhụgbo na Nsụka; ha gosiri na ndụ na omenala 

ndị gboo biri ebe ahụ bụ nke ndị Igbo.  

 

3.3     Ụma okwu na-ekwu na ebe ndị Igbo bi ugbu a bụ ebe Chukwu kere ha 

Ndị na-akwado ụma okwu a na-akọwa na o nweghi ebe ndị Igbo si bịa biri n’ebe ha nọ 

ugbu a. Ha na-arụ ụka na ebe ndị Igbo bi ugbu a bụ ebe Chukwu dobere ha oge o kechara 

ha. Ụfọdụ n’ime ha na-ekwu na ọ bụ otu ebe n’ala Igbo ka Chukwu dobere ndị Igbo mbụ 

(Eri na nwunye ya). Ka ha na-amụtazị ụmụ, ha gbasara wee guzobe ala Igbo ndị ọzọ. 

Afigbo kọwara na ndị na-akwado ụma okwu a na-ekwu na ọ bụ na mpaghara Ọka-Ọlụ-

Ọkigwe bụ ebe ndị Igbo mbụ biri.  

Echiche a kwadoro nkọwa Hartle (1967). Hartle na-akọwa na ihe ọmụmụ ọkpụ gosiri na 

ndị Igbo arụwala ọrụ n’ebe ha bi ugbu a n’ọwụwa anyanwụ Naịjirịa ihe dị ka 2000-3000 

TK.  Omenala ndị obodo dị ka Ngwà, Ọhụhụ na Mbaise, bụ ndị na-ekwu na ha si na 

mpaghara Amaigbo-Ụmụnneọha wee bịa ebe ha nọ ta a kwadoro echiche a. N’ịkwado 

echiche a, Isichie dere na otu okenye nwoke ọ gbara ajụjụ ọnụ kwenyesiri ike na o 

nweghi ebe ndị Igbo si bịa ebe ha nọ ugbu a. Nwoke ahụ kwuru, dị ka ọ dị n’akwụkwọ 

Isichie, sị na o nweghi ebe ndị Igbo si bịa. Ọ gara n’ihu kwuo na onye ọ bụla kwuru na o 

nwere ebe ndị Igbo si bịa ebe ha bi ugbu a bụ onye okwu asị.  

E wepụ akụkọ ndị Nri na-akọ na ndị Igbo si n’agbụrụ ndị Juu bịa, e nwekwazịrị usoro 

akụkọ ọzọ obodo ndị mebere ụmụ Nri na-akọwakwazị na o nweghi ebe ndị Igbo si bịa 

ebe ha nọ ugbu a. A ga-echeta akụkọ a kụziri na mmalite ihe ọmụmụ a banyere etu ụwa 

siri malite n’echiche ndị Igbo. Ọ bụ akụkọ Eri dị ebe ahụ ka ụfọdụ ndị Nri na obodo ụmụ 

Nri ji akwado echiche a na-ekwusi ike na ebe ndị Igbo nọ ugbu a bụ ebe Chukwu dobere 

Eri na nwunye ya Nnamakụ oge o si n’elu igwe zidata ha n’elu ụwa. A ga-echeta na dị ka 

akụkọ a siri kọwaa, oge Chukwu zidatara Eri na nwunye ya, o dobere ha n’elu mkpu 

maka na ebe niile jupụtara na mmiri. Akụkọ a kọrọ na ọ bụ ebe ahụ ka Eri nọrọ rịọ 

Chukwu enyemaka; o zitere ha ndị ọkpụ ụzụ si Ọka, ndị bịara mịsịsịa mmiri ahụ. E 

nwetara ebe ala kpọrọ nkụ dị, bụ ebe Eri na nwunye ya bi wee mụọ ụmụ. Afigbo dere na 

akụkọ a kọrọ na ka ndị Ọka mịsịsịrị mmiri ahụ ahụ, Eri nyere ndị Ọka ọfọ ndị Igbo ma 

tube ha ugo n’ịkpụ ụzụ.  

Ihe akụkọ a pụtara bụ na e nweghi ebe ndị Ọka siri bịa; nke a na-akwado echiche ndị na-

akwado ụma okwu a. Ọzọ bụ na ndị Ọka anọdụla n’ụwa tupu Eri abịa. Mana akụkọ 

banyere etu ndị Igbo siri gbasaa bụ n’aka Eri ka o si. Akụkọ a kọwara na Eri nwere ndị 

inyom abụọ. Nwunye ya nke mbụ mụrụ ụmụ anọ ndị gụnyere Nri (onye guzobere 

Agụukwu Nri), Agụlụ (onye guzobere Agụleri), Onogu (onye guzobere Igboarịam), na 

Ogbuodudu (onye guzobere Amanuke). Nwunye Eri nke abụọ mụtara naanị otu nwa 

nwoke bụ onye mechara guzobe obodo Ịda.  Afigbo kọwara na ebe Eri bi mụta ụmụ ya 

niile bụ n’ebe Agụleri dị ugbu a. Ọ kọwakwara na ọ bụ Nri kwesiri ịnọ ebe ahụ; mana 

n’akụkọ a, e kwughi ihe mere Nri jiri si n’orubere ya na òbi nna ya pụọ, jee biri n’ebe ha 

bi ugbu a bụ Agụukwu.  

NNWALE ONWE 4  

1. Olee ka ngwa ọkpụ e nwetara n’ebe dị iche iche n’ala Igbo si zuo ịkwado na ọ bụghị 

na mba ofesi ka ndị Igbo si bịa? 

2. Kedu ihe mere ụfọdụ ndị jiri kweta na o nweghi ebe ndị Igbo si bịa? 

 

4.0     MMECHI  

Na yunit a, ị mụrụ maka ụma okwu na-ekwu na ọ bụ n’ụfọdụ ebe na Naịjirịa ka ndị Igbo 

siri bịa. Ị hụkwara ihe kpatara ndị echiche a ji eme nke a. Ị mụkwara n’ụzọ dị nke nke 

ụfọdụ ihe ọkpụ na-egosi na ọ bụghị na mba ofesi ka ndị Igbo si bịa.  

 

5.0     NCHỊKỌTA  

Ihe echiche a tụlere n’ihe ọmụmụ a gosiri bụ na ndị Igbo esighi n’otu nnukwu nna ma ọ 

bụ n’otu ebe bịa. Ndị nnukwu nna ochie ndị a guzobere obodo ndị a si n’ebe dị iche iche 

bịa. Ị hụkwala ihe mere Afigbo jiri kwuo na ndị Igbo bi na mpaghara Nsụka-Ọkigwe na 

Ọka-Ọlụ bụ ndị mbụ biri n’ala Igbo. Ihe ọmụmụ a mere ka ị mara na e nwere ụfọdụ 

kwetara na ọ bụ na Bini ka ndị Igbo siri malite ndụ ha. Ị hụrụ akụkọ ọdịnala e ji akwado 

ụma okwu a. Ihe ọzọ a kụziri bụ nkọwa Orji nke na-egosi na ọ bụ n’Amaigbo dị na steeti 

Imo ka ndị Igbo si malite ndụ ha. N’ịga n’ihu, ị hụkwara na ụfọdụ ndị na-akwado ụma 

okwu a na-ekwu na ndị Igbo si na steeti ndị ọzọ bịa, tinyere ndị kwetara na o nweghi ebe 

ndị Igbo si bịa. Ha na-arụga aka n’ihe ọkpụ dị iche iche ndị e gwupụtara n’ala Igbo na-

akwado nkọwa ha.   

 

6.0     IHE OMUME   

Chọpụta akụkọ ọdịnala niile a mụrụ n’ihe ọmụmụ a nakwa ndị ọzọ na-akọwa na ndị Igbo 

si na steeti ọzọ bịa  

a. Olee ihe i nwere ike iji kwadoo ụma okwu na ndị Igbo bi ebe Chukwu dobere ha? 

b. Kọwaa ihe mere ndị nna Igbo ochie ji si n’aba osimiri Naịja na Benue palie bịa ebe ha 

bi ta a. 

c. Chọpụta ụdị ihe ọkpụ e gwupụtasịrị n’obodo dị ich iche n’ala Igbo. 

MODUL 4:    ETU ỤFỌDỤ OBODO N’ALA IGBO SI MALITE 

Yunit 1     Akụkọ ala Ọnịcha na Nri 

Yunit 2     Akụkọ ala ndị Ẹhụgbo, Ọka na Ọhafịa 

Yunit 3     Akụkọ ala ndị Owere na Ngwà       

 

 

YUNIT1:    AKỤKỌ ALA ỌNỊCHA NA NRI  

NDỊNA  

1.0     Mkpọlite  

2.0     Mbunuche  

3.0     Ndịna Kpọm kwẹm 

3.1     Etu Ọnịcha si malite 

            3.2     Etu Nri si malite 

4.0     Mmechi 

5.0     Nchịkọta  

6.0     Ihe omume  

7.0     Nrụtụaka/Ngumi 

 

1.0     MKPỌLITE  

N’ihe ọmụmụ a, ị ga-elebanye anya n’etu obodo ụfọdụ dị iche iche a ma ama n’ala Igbo 

siri malite. Ihe ndị ị ga-elebanye anya ga-agbado ụkwụ n’ebe ndị guzobere obodo ndị a 

malitere ndụ na etu ha siri bịa biri n’ebe ha bi ugbu a. Ihe mere e ji họrọ obodo ndị a, 

n’ihe ọmụmụ a, bụ ọnọdụ obodo ndị a n’akụkọ ala Igbo. Ụfọdụ obodo ndị a ga-elebanye 

anya na yunit a bụ Ọnịcha na Nri.   

2.0     MBUNUCHE   

Na njedebe ihe ọmụmụ a, ị ga-enwe ike mata: 

a. Akụkọ ọdịnala dị iche iche na-akọwa etu obodo ndị a siri malite.  

b. Obodo dị iche iche si n’obodo ndị a pụta. 

c. Ihe ndị nchọcha kwuru banyere obodo ndị a. 

 

3.0     NDỊNA KPỌM KWEM  

3.1     Akụkọ banyere etu Ọnịcha siri malite 

Dị ka ọtụtụ obodo ndị ọzọ a ma ama n’ala Igbo ta a, akụkọ banyere Ọnịcha gosiri na ndị 

nna anyị ochie si n’ebe ndịdịa anyanwụ Naịjirịa bịa n’ebe ha nọ ugbu a. E nwere akụkọ dị 

iche iche na-akọwa mgbe na etu ndị Ọnịcha siri malite ndụ ha, na ka ha si bịa n’ebe ha bi 

ta a n’ofe osimiri Naịja. Ụfọdụ n’ime akụkọ ndị a gbadoro ụkwụ n’akụkọ ọdịnala ebe 

ụfọdụ bụ ndị e mere nchọcha na ya iji mata nke bụ eziokwu. N’ihe ọmụmụ gara aga, a 

mụọla akụkọ Eze Chima dị ka otu n’ime akụkọ na-akọwa ka ndị Ọnịcha siri malite ndụ 

ha nakwa ka ha si bịa biri n’ebe ha bi ugbu a dị ka ọ dị n’akwụkwọ Afigbo. A ga-

elebakwa anya n’usoro echiche ndị ọzọ na-akọwakwa etu ndị Ọnịcha siri malite ndụ.  

Di ̣ ̣ka ụfọdụ akụkọ a siri dị, ụfọdụ kwenyere na ndị Ọnịcha si n’ala-eze Bini (nke a na-

akpọ Ado n’Iduu) bụ ebe ha nọ malite ndụ ha. Ọ bụ n’ebe ahụ ka ha siri gbapụ ọsọ ndụ 

na ngwụcha senchuri 1600 mgbe ndị Alakụba si n’ọdịda anyanwụ Afrịka lụsoro ha agha 

n’ebe ahụ. N’agha ahụ ndị Alakụba lụsoro ndị Ọnịcha na Bini, e meriri ndị Ọnịcha n’ụzọ 

dị ukwuu; nke a mere ka ndị Ọnịcha fọrọ n’ala Bini gbapụ ọsọ ndụ gbadatazie n’ebe 

osimiri Naịja dị.  Ụfọdụ ndị ọkammụta kwetara na ọ bụ ka ndị Ọnịcha ndị a fọrọ na-agba 

ọsọ ndụ, na-agafe n’akụkụ Ile-Ife ka ha zawazịrị Ọnịcha nke bụ mkpọjọ Orisha na Udo; 

Orisha na Udo bụ bụ arụsị a ma ama ndị Ọnịcha na-efe n’oge ahụ. Ka ụbọchị na-aga 

n’ihu, ha hapụzịrị ịza ‘Orisha’ zawazie ‘Ọnịcha’ ma hapụkwazie ‘Udo’ zawazie ‘Ado’, 

nke pụtazịrị ‘Ọnịcha Ado’ bụ aha ndị Ọnịcha na-aza rue taa.  

Akụkọ ọzọ kọwara na mbụ, ndị Ọnịcha bụ ndị ọbịa n’ala-eze Bini. Na Bini, ndị Ọnịcha 

gbara nnukwu mbọ ma gbakwaa mgbọrọgwu na Bini; nke a mere ha ji nwee mpaghara 

nke ha. Mana n’ihi ọtụtụ esemokwu ha na eze Bini na-enwekebe, nke mechazịrị bute 

agha dị egwu, ha pụrụ na Bini. Ihe butere esemokwu a bụ nke ọtụtụ ndị ọkọ akụkọ ala na-

agbagha. Ụfọdụ ndị kwetara na ọ bụ ndọrọ ndọrọ maka onye ga-achi ala-eze Bini butere 

esemokwu a, ebe ụfọdụ kwetara na ihe butere esemokwu a bụ maka nghọtaghie dapụtara 

n’ebe ndị Ọnịcha na-akọ ugbo. C.K. Meek, ọka mmụta na nnwogha mmadụ na onye isi 

ọchịchị ndị nchịnike kọwara na ihe kpalitere esemokwu n’etiti ndị Ọnịcha na Bini bụ 

nsogbu dapụtara n’etiti agbụrụ ndị Ọnịcha na Ọba Esigie (1404-1550 OK). Dị ka ndị a 

siri kọwaa, Ọba Esigie, bụ eze na-achị Bini n’oge ahụ, kparịrị arụsị Udo ndị Ọnịcha. 

Akụkọ a kọwara na omenala a na-eme na Bini n’oge ahụ bụ na onye ọ bụla e chiri Ọba na 

Bini ga-aga hụcha arụsị niile dị mkpa n’ala ahụ ma kwanyere ha ùgwù ruuru ha site 

n’igburu nke ọ bụla ehi n’òkwù ya. Mana oge Ọba Esigie rigorochara dị ka eze ndị Bini, 

ọ jụrụ ije hụ Udo bụ arụsị ndị Ọnịcha. Nke a buteziri nsogbu n’etiti ndị Bini na Ọnịcha. 

Nsogbu a butekwara ọtụtụ agha n’etiti ha, nke mere ndị Ọnịcha ji sizie na Bini pụọ 

gawazie n’ebe ọwụwa anyanwụ.    

N’aka nke ọzọ, ụfọdụ ndị ekwetaghị na ọ bụ ndọrọ ndọrọ dị etu a mere ndị Ọnịcha ji si na 

Bini pụọ; kama, ha kwetara na ọ bụ nghọtahie dapụtara n’ubi ndị Ọnịcha. Na nkọwa ndị 

na-akwado echiche a, otu ụbọchị, nne Ọba Bini, nke aha ya bụ Esigie, bara n’ubi ndị 

Ọnịcha ịkpa nkụ. Mgbe ndị Ọnịcha nwe ubi ahụ hụrụ nke a, ha hụrụ àgwà ahụ nwaanyị 

ahụ kpara ka ekele gafere nku aka; ha tiri nwaanyị ahụ (Esigie) ihe. Oge nwaanyị ahụ 

laruru ụlọ, ọ kọọrọ nwa ya nwoke bụ Ọba Esigie ka ya na ije siri gaa. Ihe a were Ọba 

Esigie iwe; o ziri o ̣̀ chı ̣̀ agha ya bụ Agụala ma ọ bụ Gbunwala ka ha jee taa ndị Ọnịcha 

ahụhụ ma chụpụkwa ha na Bini. Nke a so n’ihe butere agha, nke e mechara merie ndị 

Ọnịcha ma chụpụkwa ha na Bini. Ha si ebe ahụ gbadata n’ebe ha bi ugbu a.  

Ka o sila dị, e lee anya n’akụkọ a niile, a hụ na o nwere ihe jikọrọ ha nke na-egosi na ha 

abụọ bụ otu akụkọ a kọrọ iche iche. A ga-ewere ya na n’ihi iwe ndị Ọnịcha buuru Ọba 

Esigie n’obi maka etu o sighi kparie Udo oge e mechara ya eze, nke a mere ha jiri hụ 

àgwà nne ya kpara dị ka ịrụnye ha aka n’anya. Nke a pụtara na nwaanyị ahụ ma na ndị 

agbụrụ Ọnịcha bi na Bini oge ahụ buuru Ọba Esigie iwe n’obi ma mara ụma jee chọọ ha 

okwu; o jere n’ubi, nke ndị Ọnịcha na-akọ ihe kpara nkụ; ndị Ọnịcha hụtara nke a dị ka 

àgwà a kpara iji zọsa ha ala ha.  

E nwekawazịrị ndị kwetara na nsogbu dapụtara na Bini oge ndị Ọnịcha bi n’ebe ahụ 

abụghị n’etiti ndị Bini na ndị Ọnịcha kama ọ bụ n’etiti ụmụ nne abụọ bụ ndị Ọnịcha 

maka ala ubi ha na-azọ. Akụkọ a kọwara na ka ụmụ nne abụọ a na-azọ ala, otu gwara ibe 

ya na ọ ga-ahapụ ya jee biri n’Ado n’Iduu. ‘Ado’ pụtara ‘oke ala’. Ka o kwuchara nke a, 

ọ kpọkọrọ ndị be ya bụ ihe dị ka ọkara ndị Ọnịcha bi na Bini gabadata n’akụkụ Osimiri 

Naịja.  

N’akụkọ a niile, ihe jikọrọ ha niile bụ etu ndị Ọnịcha sirị gafee osimiri Naịja. Ka ndị 

Ọnịcha rutere n’ikpere mmiri Naịja, ọ bụ ndị Ịgala nyeere ha aka ịgafe osimiri Naịja, ha 

birizie n’ebe a ma ta a dị ka Ọnịcha na senchuri 1600. N’oge ahụ, ihe a na-akpọ ebe 

Ọnịcha bi ugbu a bụ Ado n’Iduu. Ọnịcha malitere ịghọ nnukwu obodo na 1857 oge ndị 

ahịa Bekee na-azụ ahịa mmanụ rụrụ ụlọ ọrụ ha n’Ọnịcha.  

Ihe ọzọ mekwara Ọnịcha jiri bụrụzie nnukwu obodo bụ oge ndị C.M.S bịazịrị n’Ọnịcha 

na 1857 wee malite ọrụ ụka ha. Ndị malitere ọrụ ahụ n’aha ndị C.M.S bụ Bishọp Ajayi 

Crowther, Simon Jonas na Rẹv. J. C. Taylor. Ndị C.M.S rịọrọ Òbí na-achị Ọnịcha n’oge 

ahụ ka o nye ha ala ha ga-ebi rụọ ọrụ ha. Obi Akaezue, eze na-achị Ọnịcha oge ahụ, 

nyere ndị CMS ala; ha rụrụ isi ụlọ ọrụ ha nke a kpọrọ ogige ụka na ụlọ akwụkwọ mbụ a 

rụrụ n’ala Igbo n’Ọnịcha.   

NNWALE ONWE 1  

a. Usoro akụkọ ole ka ị mụtara n’ihe ọmụmụ a na-akọwa ebe ndị Ọnịcha siri bịa? 

b. Kọwaa ihe i chere jikọrọ akụkọ niile a. 

 

3.2     Etu Nri siri Malite 

Mgbe a na-ekwu maka ala Igbo, Nri bụ otu obodo dị mkpa ịrụgara aka. Nke a bụ maka na 

e were ha dị ka ndị nchekwa ekpemekpe ọdịnala Igbo. Ụfọdụ ndị ọkọ akụkọ ala ji Nri 

atụnyere obodo dị ka Meka na Rome. Nke a bụ maka ọnọdụ ndị Nri hụrụ onwe ha n’ihe 

gbasara ekpemekpe ọdịnala Igbo n’oge gboo. N’oge ahụ, n’ala Igbo, a na-enye ndị dibịa 

Nri ùgwù na nsọpụrụ pụrụ iche. Ha na-eje eguzobere obodo dị iche iche arụsị ha ma na-

emekwa ihe dị iche iche banyere ekpemekpe ọdịnala. Ikike a ndị Nri nwere n’ihe banyere 

ekpemekpe ọdịnala mere ha jiri na-achịkọta ọtụtụ obodo n’ala Igbo site n’Ọka ruo 

Ọnịcha. Ebe ọzọ ike ndị Nri ruru gụnyekwara Asaba, Anịọma, Ịgala, Ibibio, Ịjọ, Nsụka, 

wdg. Dị ka ọtụtụ nchọcha siri kọwaa, ọ bụ na Nri ka ndị Igbo siri mụta ma bido usoro 

ichi Eze n’ala Igbo. Ọ bụ ihe ndị a niile mere o jiri dị mkpa ịkọwatụ ka Nri siri malite.  

Dị ka anyị kwuburula, akụkọ banyere etu Nri siri malite dị abụọ. Otu n’ime akụkọ ndị a 

na-akọwa na onye wubere Nri, aha ya bụ Eri, so n’otu n’ime agbụrụ ndị Juu si Ijipt pụta 

oge Mozis duuru ụmụ Izrẹl si n’ala Ijipt pụta. Akụkọ a kọwara na Eri bụ nwa nke ise Gad 

mụrụ ma bụrụ onye na-adụ Fero ọdụ n’ihe metụtara ekpemekpe. Eri na ndị be ya hapụrụ 

ndị Juu ndị ọzọ pụọ. Ha kwụsịrị n’aba mmiri Ezu na Ọmambala, bụ ebe ndị Nri jiri mere 

isi obodo ha (ọ bụ nke a mere na tupu e chie mmadụ eze Nri, otu n’ime ihe a ga-atụ anya 

na onye ahụ ga-eme bụ ije n’aba osimiri Ezu na Ọmambala mee ụfọdụ omenala echiche 

a). Akụkọ a kọwakwara na oge Eri rutere ebe ahụ, ọ nwere ụmụ nwunye abụọ aha ha bụ 

Nneamakụ na Oboli. Nneamakụ mụtara ụmụ ise ndị gụnyere Nrifikwuanịm-Menri bụ 

diọkpara ya, Agụlụ bụ osoko diọkpara (ndị Agụlụ rue taa ka na-agbagha na ọ bụ ha bụ 

diokpara Eri mụtara ma na-ekwukwa na ọ bụ na be ha ka Eri nwụrụ, e lie ya ebe ahụ), 

Ogbodudu, Ọnọgụ na otu nwaanyị ọ mụtara bụ Iguedo. Oboli nwunye Eri nke abụọ 

mụtara naanị otu nnwa nwoke aha ya bụ Ọnọja. Oge Eri nwụchara, Oboli tụrụ egwu na 

ụmụ Eri ndị ọzọ nwere ike igbu Ọnọja. Nke a mere o jiri gwọọrọ Ọnọja ọgwụ ma 

dọkwasa ya nkume n’isi, gwa ya buru nkume ahụ gafee osimiri Naịja. Ọ gwakwara ya na 

ebe ọ bụla nkume ahụ dara n’ala bụ ebe ọ ga-ebi. Nke a mere Onoja jiri pụọ wee mụta ndị 

anyị ma taa dị ka ndị Ịgala.  

N’aka nke ọzọ, akụkọ nke abụọ na-akọwa na ebe ndị Nri nọ ugbu a bụ ebe Chukwu 

dobere ha oge o kechara ha. Ọ bụ akụkọ gbadokarịrị ụkwụ n’akụkọ ọdịnala. A kpọtụla 

ụkwụ n’akụkọ a n’ihe ọmụmụ gara aga, nke gbasara nkwenye ndị Igbo banyere etu ụwa 

siri malite. Dị ka o siri dị n’akụkọ ọdịnala ndị Nri, ha kwenyere na Eri bụ onye mbụ 

Chukwu kere. Chukwu kekwara nwunye ya bụ Nneamakụ. Eri mụtara ụmụ anọ na 

nkwenye ndị Nri. Aha ụmụ Eri bụ Ndri, osote ọkpara bụ Agụleri, nke tọrọ Igboarịam ma 

ọ bụ Onugo na Amanuke ma ọ bụ Ogbu odudu.  

N’akụkọ nsiripu abụọ a, nke ọtụtụ mmadụ kacha nabata bụ akụkọ na-ekwu na Eri si n’ala 

Ijipt pụta, bịa wube obodo a na-akpọ Nri ta a. N’aka nke ọzọ, ọ dị mkpa ikwu na ihe a 

chọpụtara bụ eziokwu n’ime akụkọ abụọ a bụ na ọ bụghị naanị otu nwa ka Eri mụtara. Ọ 

bụghịkwanụ otu nwaanyị ka ọ lụrụ. Ihe nke a gosiri bụ na e nwere ọtụtụ obodo n’ala Igbo 

ta a a na-akpọ Ụmụ-Nri. Nke a pụtakwazịrị na dị ka ọtụtụ ndị ọkọ akụkọ ala siri kọwaa, e 

kwesiri ibu n’obi na mgbe a na-ekwu maka Nri, ihe a na-arụgara aka bụ na ala-eze Nri 

nwere ọtụtụ obodo mebere ya.   

Akụkọ banyere Nri bụ nke ọtụtụ ndị merela nchọcha na ya, ụfọdụ ndị merela nchọcha 

banyere nke a gụnyere N.T. Nwezeigwe, B.I.O. Ọdịnanwa, A.N. Okonkwọ, F.C. Idigo, 

S.O.N. Okafọr, M.D.W. Jeffreys, C.M. Ezekwugo, I.C.K. Anadị, na A.N. Okonkwọ. Site 

na nkọwa ndị ọkammụta na ndị ọkọ akụkọ ala ndị a niile, ihe Agụukwu Nri ji bụrụ ebe a 

na-akpụkarị n’ọnụ oge ọ bụla e kwuru maka Nri bụ maka na ọ bụ n’Agụukwu ka Eze Nri 

ga-esi na-apụta. N’ime ndị a niile, mmadụ abụọ nchọcha ha nyochara akụkọ Nri ọfụma 

bụ Jeffreys na Nwezeigwe. Ha kọwara na mgbe a na-ekwu maka ‘Nri’, ọtụtụ na-ahụta ya 

dị ka aha ótútú a na-etu onye ọ bụla rigoro oche Eze Nri (dị ka onye ọchịchị na onye 

nchụ-aja) dị ka ndị Ijipt na Peshia si eme, ịma atụ, Fero bụ aha òtútú a na-enye Eze ọ bụla 

na-achị Ijipt. Ụfọdụ Eze-Nrị gara aga dị ka Tabansị Udene zara Nri Jiọfọ II; Enwelanị 

zakwara Nri Enwelanị. Aha a bụ “Agụukwu Nri” bụ aha na-arụga aka n’ebe ọtụtụ eze Nri 

ndị gara aga siri pụta nke dị iche n’akụkụ Nri nke ọzọ bụ Akamkpịsị. Ọ bụ na nzukọ Nri 

Cooperative Society (NCS) e mere na Disemba 30, 1940 ka e kwekọrịtara iji aha a bụ 

‘Nri’ gosipụta njikọ obodo Akamkpịsị na Agụukwu. Mkpebi a adịghị ọtụtụ Ụmụnri ndị 

ọzọ mma n’obi. Obodo ndị a na-arụgara aka dị ka Ụmụnri bụ ụmụ Menri (nwa Eri) 

mụtara. Obodo ndị ahụ gụnyere Enugwu Ukwu, Enugwu Agịdị, Nọọfịa, Nọọkwa, Ọraeri 

na ebe ndị ọzọ dị na mpaghara Ogboli dị ka Igboụzọ, obodo Ụmụakpanshị dị na 

mpaghara Ụmụtei, Ịla, ụfọdụ ebe dị n’Ọgwashi-ukwu, na ọtụtụ obere obodo ndị ọzọ dị 

n’okpuru ha. Olee nke bụ eziokwu n’ihe ndị a? A na-atụ anya na nchọcha ga-

enyochapụta azịza ajụjụ a.  

 

4.0     MMECHI  

Ị ahụla n’ime ihe ọmụmụ a na nnukwu obodo abụọ ndị a, a mụrụ maka ha, nwere akụkọ 

dị iche iche na-arụ ibe ha ụkà banyere etu ha siri malite. N’ihe ọmụmụ a, ị hụrụ n’ụzọ dị 

nke nke ihe mepere Ọnịcha na Nri nke kpatara e ji anụ aha ha karịa ọtụtụ obodo ndị ọzọ 

n’ala Igbo.  

 

5.0     NCHỊKỌTA   

Ị chọpụtara na yunit a na akụkọ na-akọ na ọ bụ na Bini ka ndị Ọnịcha malitere ndụ ha. Ọ 

bụkwa ebe ahụ ka ha siri zọpụ ije bịa n’ebe ha nọ ugbu a. Ihe ịrụ ụka dị n’akụkọ ala ndị 

Ọnịcha bụ ihe mere ha ji pụọ na Bini, etu na ebe ha siri pụọ, ole ha dị pụọ na mgbe ha 

mere njem a. Nri, n’aka nke ọzọ, nwekwara ọtụtụ akụkọ mmalite bụ ndị a kụziri n’ihe 

ọmụmụ a nakwa na yunit a. Ihe ọmụmụ a mere ka ị ghọtakwa obodo ndị ọzọ si n’obodo 

ndị a pụta.  

 

6.0     IHE OMUME   

E wepụ ihe ndị a kpọrọla aha n’ihe ọmụmụ a, olee ihe ndị ọzọ i chere mere Nri na Ọnịcha 

ji bụrụ obodo aha ha na-ada ụda n’akụkọ ala Igbo ugbu a. 

YUNIT 2:  AKỤKỌ ALA NDỊ EHUGBO, ỌKA NA ỌHAFỊA  

NDỊNA  

1.0     Mkpọlite  

2.0     Mbunuche  

3.0     Ndịna Kpọm kwẹm 

3.1     Akụkọ ala ndị Ehugbo 

3.2     Akụkọ ala ndị Ọka 

3.3     Akụkọ ala ndị Ọhafịa  

4.0     Mmechi 

5.0     Nchịkọta  

6.0     Ihe omume  

7.0     Nrụtụaka/Ngumi 

 

1.0     MKPỌLITE   

Na yunit gara aga, ị mụrụ etu Nri na Ọnịcha si malite. Na yunit a, n’otu aka ahu, ị ga-

eleba anya n’akụkọ ala obodo atọ, Ehugbo, Ọka na Ọhafịa si malite. Ị ga-akọwakwa ndị 

mebere ha na ebe ha si bịa. 

 

2.0     MBUNUCHE  

Na njedebe yunit a, ị ga-amata etu 

a. Obodo atọ ndị a si malite 

b. Ndị mebere obodo ndị na ebe ha si bịa 

 

3.0     NDỊNA KPỌN KWEM   

3.1      Akụkọ ala ndị Ehugbo 

Ehugbo, nke a na-edejọ ka Afikpo, so n’otu nnukwu obodo kacha ochie ma bụrụkwa 

obodo bara oke uru n’ala Igbo. Ọ bụ obodo nke abụọ bukarichara n’ibu na steeti Ẹbọnyị. 

E nwere obodo iri abụọ na abụọ gbakọrọ aka mebe Ehugbo dị ka obodo. Ehugbo dị na 

ngwụcha ngwụcha ọwụwa anyanwụ ala Igbo. Ebe Ehugbo dịbu n’ala oké mmiri ozuzo 

tupu mmepe abata. Ebe ndị mmadụ bigasi n’Ehugbo bụ ebe ugwu dị n’ihi na ala ha bụ ala 

mmiri mmiri. N’oge ochie, ọtụtụ obodo dị n’Ehugbo bisara ebisa mana ugbu a, ọtụtụ 

n’ime ha na-abịakọtazi ọnụ n’ihi mmepe batarala n’ala ha. Ala Ehugbo na-emepụtakwa 

nri nke ọma n’ihi mmiri na-ehu n’ebe dị iche iche n’Ehugbo. Mana ajụjụ bụzị, kedu ka 

ndị Ehugbo siri bịa n’ebe ha bi ugbu a? Kedu ndị bụ ndị nna ha ochie? Kedu ndị mbụ biri 

n’ala ahụ?  

E nwekabeghị ọtụtụ akwụkwọ e derela banyere akụkọ ala ndị Ehugbo. Ihe a mara 

banyere akụkọ ala ndị Ehugbo ta a bụ nke si n’ọnụ ndị okenye. Ndị mebere Ehugbo bụ 

ọtụtụ ndị si ebe dị iche iche bịa na ọtụtụ senchuri gara aga. Dị ka akụkọ ala ndị Ehugbo 

siri kọọ, ndị mbụ bịara biri n’Ehugbo bụ ndị Egu na ndị Nkalụ. A kọwara na ọ bụ n’ihe dị 

ka 5000-3000 AD ka ndị mbụ biri n’Ehugbo bịara. Deeti a bụ nke a chọpụtara site n’ihe 

ọkpụ ọkammụta Hattle gwupụtara n’Ezi-Ukwu na 1966 mana ihe ọkpụ ndị a egosighị ndị 

mbụ bu ụzọ bịa n’Ehugbo. Ka akụkọ ọdịnala ndị Ehugbo siri kọwaa, ndị Egu bụ ndị mbụ 

bịara biri n’Ehugbo ebe ndị Nkalụ bụ ndị nke abụọ sochiri ha.  Ottengberg kọwara na e 

nwere ụfọdụ ndị mbụ biburu n’Ehugbo na-abụghị ndị Igbo. Ọ kọwara na ọ bụ nke a 

kpatara na e jee n’ọdịda anyanwụ na ọwụwa anyanwụ Ehugbo ta a, a ga-ahụ ọtụtụ ndị na-

abụghị ndị Igbo bi n’ebe ahụ. O kwukwara na ndị Igbo mbụ batara n’Ehugbo si obodo 

ndị Igbo dị n’okirikiri Ehugbo bata. Nkọwa Ottengberg kwadoro akụkọ ọdịnala ndị 

Ehugbo, nke na-ekwu na ndị Igbo mbụ batara n’Ehugbo bụ ndị Egu na ndị Nkalụ. Ụmụ 

ndị a (Egu na Nkalụ) bụ ndị mebere Ugwuẹgụ Elu na Amaizu dị n’Ugwuegu Ehugbo. 

E nwere akụkọ ọzọ na-akọwa ka ndị Ehugbo siri malite ndụ ha. Dị ka akụkọ a siri kwu, 

ụmụ amaala Ehugbo jere agha merie ndị Ndịegu ndị bibu n’agbata Abankaliki na 

Ọhaọzara dọrọ ọtụtụ n’ime ha n’agha dị ka ohu lọghachi Ehugbo. Ụfọdụ n’ime ha, ndị 

gbara ọsọ ndụ, gbagara n’Ishiagụ ebe ha nọ guzo obodo nke ha. Ụfọdụ n’ime ha nọdụrụ 

ma birikwa n’Ọhaọzara ebe ndị ọzọ gbagoro ma biri na Nkalaegu. Oyeọkụ kọwara na 

Ehugbo bụ ọtụtụ ndị nwere omenala dị iche iche bịakọrọ ọnụ biri n’ihi ịzụkọrịta ahịa. Ọ 

gara n’ihu kọwaa na Ehugbo bụ u ̣́ zo ̣̄  jikọtara ndị Krọs Riva na ndị ọzọ.   

N’aka nke ọzọ, e nweghị ike ikwu kpọm kwẹm oge ndị Nkalụ jiri bịa biri n’Ehugbo.  E 

kwenyere na ọ bụ n’Akọị (ma Ekuri, Erei, Agwugwuna na ndị ọzọ) nke dị n’ebe ọwụwa 

anyanwụ steeti Krọs Riva ka ndị Nkalụ siri bịa biri n’Ehugbo. Mbey kọwara na ka ha 

sichara na Akọị pụta, ha gagharịgidere okirikiri rue mgbe ha gafere osimiri dị na Krọs 

Riva nọdụ n’akụkụ mmiri ahụ bụ Iyi Ehoma (nke dị nso n’Otu Eke) ọtụtụ afọ. Site n’ebe 

ahụ, ha gbasara ruo ebe a ma ta a dị ka Enohịa Nkalụ, Amaọzara na Mkpoghoro.  

 

3.2     Akụkọ ala ndị Ọka  

Ndị Ọka kwenyere na a bịa n’ala Igbo niile, ha kacha bụrụ okenye. Ha kwenyesiri ike na 

o nweghi obodo bu ha ụzọ nọrọ n’ala Igbo. Ha na-asịkwa na ọ bụ aha arụsị ha ka ndị Igbo 

ndị ọzọ jiri mere aha ụbọchị dị n’izu dị ka Eke, Oye, Avọ, and Nkwọ (Eke, Orie, Afọ na 

Nkwọ). Ọ nweghị onye nwere ike ikwu hoo haa mgbe ndị Ọka malitere ibi n’ebe ha nọ 

ugbu a ma ọ bụ ebe ha siri bịa. Otu onye mere ezigbo nchọcha banyere akụkọ ala ndị Ọka 

nke nchọcha ya bara ezigbo uru iji ghọta n’uju banyere agbụrụ ndị Igbo a pụrụ iche (Ọka) 

bụ Okafọr, onye kọwara na ndị Ọka ebirila n’ala Igbo tupu ndị Ọnịcha awụchie. N’otu 

aka ahụ, ọtụtụ akụkọ ala, nke ndị Nri ji akọ etu ụwa siri malite gosiri na ndị Ọka bi n’ala 

Igbo tupu ndị Nri abịa ma ọ bụ tupu Chukwu ekee Eri.  

N’oge ochie, tupu ọtụtụ obodo n’ala Igbo amalite, mgbe ndị Bini na-ebu agha ma na-

ewekọrọ obodo dị iche iche, ndị Ọka nọọrọ onwe ha n’enweghi nsogbu ọ bụla. Ha na-

apụkwa ma na-abata n’enweghi nsogbu. Okafọr dere na ọ bụ onye Ọka si n’Ụmụkwa 

kpụọọrọ Igbuala ma ọ bụ Ugwuala mma agha o ji eje ọgụ. Afigbo kọwakwara na ndị Ọka 

nakwa ụfọdụ obodo dị n’ọdịda anyanwụ ala Igbo bụ ndị mbụ biwere n’ala Igbo. Ọtụtụ 

ndị Ọka kwenyere na e nweghi ebe ha siri bịa n’ebe ha nọ. Ha kwenyere na ebe ndị Ọka 

hụrụ onwe ha ugbu a bụ ebe Chukwu dobere ha ka o kechara ha dobe ha n’akụkụ mmiri. 

Ụfọdụ ndị Ọka kwenyekwara na ndị nna nna ha si n’ala pulite.  

E nwere ọtụtụ akụkọ banyere ndị Ọka buru ụzọ nọrọ n’Ọka, nke ọtụtụ mmadụ mechara 

bịa binyere ha, ha niile wee jikọọ ọnụ bụrụ ndị Ọka. Ekwenyere na ndị Ifiteana bụ ndị 

Ọka izizi. Ndị Ifiteana kwetara na ha nọ, ndị ọzọ abịa binyere ha. Oge ndị mmadụ bịara 

binyere ndị Ifeteana, ndị Ọkpụnọ na ndị Mgbakwụ bi n’ọwụwa anyanwụ Ọka. Ugwuọba 

na Amaisii (Amansea) biri n’akụkụ mmiri Izu na ndịda anyanwụ Ọka. N’oge mbụ ahụ, 

Urueri, Amaenyiana na Okpo bikobu ọnụ na Nkwele. Oge ahụ, mmiri ha nwere oge ahụ 

bụ mmiri Ogwugwu mana nke ha na-aṅụkwa mmiri Enie na Nnịa-Oku. 

Okafọr kọwara na ọ bụ mgbe ndị Ọka na-agbasa ka ndị Amaenyiana na Okpo pụrụ jee 

biri n’ala ọzọ ebe Urueri nọgidere na Nkwele. Ihe mere Amaenyiana jiri họrọ ma biri 

n’ala ha bụ maka na ebe ahụ dị nso na mmiri Ọfịaa. Ọ bụkwa mmiri ahụ ka ha na-aṅụ.  

Ndị Okpo jere biri n’Amaachala nke dị nso na iyi Nwannu. A kọwara na n’ime mmiri 

niile ndị a mmiri Ọfịaa kachasị ha niile nso.   

N’ihi ụdị ala ndị Ọka nwere (nke dị na mgbago ugwu), ha anaghị akọkebe ọrụ ugbo. Ọ bụ 

nke a mere ndị nna nna ha jiri were ịkpụ ụzụ mere aka ọrụ. N’uche Afigbo, ihe kpatara 

ndị Ọka anaghị eji akọkebe ubi bụ n’ihi na o teela ndị Ọka jiri nọdụ n’ụwa; ihe mere ha 

ejighị arụkebe ọrụ ugbo bụ na ha akọkatala ihe n’ala ha bi, ahịhịa ajụ ipu. N’ihi nke a, ndị 

Ọka chọpụtara na onyinye pụrụ iche ha nwere bụ ịkpụ ụzụ maka igwe dị na be ha. Nke a 

mere na ndị Ọka na-akpụ ụzụ n’ebe ọ pụrụ iche. Ọtụtụ kwenyere na ịkpụ ụzụ bụ nkà 

Chukwu jiri gọzie ndị Ọka. N’ala Igbo niile, ịkpụ ụzụ bụ aka ọrụ e ji akwanyere ndị Ọka 

ugwu. Ndị Ọka na-akpụ anyịike, mma, ọgụ na egbe. Ha na-akpụkwa ite mmiri ma na-

akpakwa ákwà. 

N’ime ogbe niile dị n’Ọka n’oge ochie, ndị Amaenyiana bụ ndị kacha akpụ ụzụ. 

N’Amaenyiana, ma ụmụ nwoke ma ụmụ nwaanyị na-akpụcha ụzụ. Ụmụ nwaanyị na-

enyekwara ndị di ha aka n’ọrụ ụzụ. N’oge ochie n’ala Igbo, ọ bụ ndị Ọka na-akpụrụ ọtụtụ 

obodo ihe niile ha ji akọ ụgbọ, ngwa ọgụ dị iche iche dị ka úbè, mma na ihe ndị ọzọ dị 

mkpa ndị mmadụ ji enyere ndụ aka. E wepụ ihe ndị e ji akọ ugbo, ndị Ọka na-akpụkwa 

nnukwu alọ, ogene na ihe egwu ndị ọzọ dị iche iche. N’oge ochie ahụ, ndị Ọka na-

emekwa une, ọja na ihe ndị ọzọ.  

Obodo ndị mebere Ọka dị ka ha siri tọọ ibe ha gụnyere: Ụmụayọm, Ụmụnoke, 

Ụmụọramma, Ụmụokpu, Achalaoji, Ụmụnamoke, Ụmụdiaba, Agbana, Amachala, 

Amụdo, Ụmụzọcha, Ezinatọ-Ifite, Enu-Ifite, Agbana-Ifite, Omuko, Ụmụeri, Ụmụkwa, 

Ụmụogwuala, Ụmụogbunu, Ụmụdịọka, Ụmụdiana, Okperi, Igweogige, Ishiagụ, 

Obunagụ, Ụmụogbu, Ụmụbele, Ụmụanaga, Ụmụike, Ụmụjagwa, Ụmụenechi, Ụmụoruka. 

 

3.3     Akụkọ ala ndị Ọhafịa  

Ọhafịa bụ otu obodo a ma ama na steeti Abịa. N’ihi etu o siri buo ibu, Ọhafịa nwere 

okpuru ọchịchị ime obodo nke aka ya. Obodo ndị dị ka Mkporo na Abịrịba dị n’Ọhafịa.  

Dị ka akụkọ ala ndị Ọhafịa siri dị, ọ bụ n’obodo Elu ka ndị Ọhafịa malitere ndụ ha. Ọ 

bụkwa n’ebe ahụ ka ha siri gbasaa. Ndị Ọhafịa hapụrụ Andọlị biri n’Isi-Eke. Akụkọ a 

kọwara na oge ndị Ọhafịa bi n’Isi-Eke, otu abalị, ha nụrụ mkpọtụ dị ka ebe a na-etiwasị 

ite, ha chere na ndị iro ha na-abịa ibuso ha agha. Nke a butere nnukwu ọgba aghara, nke 

mere na ụfọdụ n’ime ha si n’ụzọ Ngodo gbapụ ebe ndị ọzọ chere ihu n’ụzọ Isuochi. 

Ụfọdụ n’ime ha chekwara ihu n’Abam.  

Oge ha na-agba ọsọ ndụ a, onye na-edu ha bụ Ezeama Atịtịa. Nwoke ahụ nwere ụmụ 

abụọ aha ha bụ Onyereobi (ọkpara) na Uduma Ezema. Akụkọ a kọwara na otu n’ime 

nwunye nwa Atịtịa Ezeama, nke aha ya bụ Onyereobi, dị ime oge ha na-eme njem a. Oge 

ha rutere n’Abam, nwunye Onyereobi ahụ enweghizị ike ịgnnwu ije; ike gwụrụ ya. Nke a 

mere Onyereobi jiri kwụsị n’ebe ahụ ma birizie n’Abam. Ndị ọzọ hapụrụ ya nyaa ihu na 

njem ha.  Ka ha ruziri na Ugwumgbo, Ezeama Atịtịa na nwa ya nke abụọ bụ Uduma 

nọdụrụ ebe ahụ ma were ya mere ebe obibi. Ka ọtụtụ afọ gara, ha mụtara ọtụtụ ụmụ dị iri 

abụọ na isii ndị mebere obodo ndị dị n’Ọhafịa ta a. 

Isi ala Ọhafịa bụ Elu-Ọhafịa; nke a mere na Igwe Ọhafịa na-ebi n’Elu-Ọhafịa. Ta a, 

obodo iri abụọ na isii mebere Ọhafịa nwere eze Ogo na-achị ha. Eze Ogo niile ndị a bụ ha 

gbakọrọ aka mebee otu ndị na-enyere igwe aka n’ọchịchị obodo.  

NNWALE ONWE 1  

a. Kedu ihe mere ndị mbụ bi n’Ẹhụgbo ji biri n’ebe ugwu dị? 

b. Depụta aha obodo ndị bịakọrọ mebe Ẹhụgbo. 

c. Kedu aha agbụrụ kacha akpụ ụzụ n’Ọka? 

 

4.0     MMECHI  

Na yunit a, ị mụọla maka akụkọ ala Ẹhụgbo, Ọka na Ọhafịa ma ghọtakwa ọtụtụ ihe ndị 

mmadụ amabughi banyere obodo ndị ahụ. Ị mụrụ maka akụkọ ọdịnala nke obodo ndị a ji 

akọwa ka ha si malite ndụ ha. 

 

5.0     NCHỊKỌTA 

Ihe ndị ị mụrụ na yunit a banyere akụkọ ala obodo atọ ndị a gosiri na akụkọ banyere 

obodo ndị a kwadoro ụma okwu dị iche iche a kụziburu na-akọwa ebe ndị Igbo si bịa. 

Akụkọ ala anyị mụrụ ebe a gosiri na agbụrụ dị iche iche bịakọrọ ọnụ wube Ehugbo. Ndị 

Ọka n’onwe kwenyesiri ike na o nweghi ebe ha si bịa ebe ndị Ọhafịa nwekwara akụkọ 

ọdịnala na-akọwa ebe ha siri bịa.  

 

6.0     IHE OMUME   

Site n’ịgbado ụkwụ n’ụma okwu atọ e nwere gbasara ebe ndị Igbo si bịa, kọwaa etu 

akụkọ ala Ehugbo, Ọka na Ọhafịa si kwado nke ọ bụla n’ime ha. 

 

7.0     NRỤTỤAKA/NGỤMI   

1.0     MKPỌLITE   

Ị lebanyela anya n’etu ụfọdụ obodo dị n’ala Igbo siri malite na yunit ndị gara aga. Na 

yunit a, ị ga-elekwuzi anya n’akụkọ ala nḍị Owere na Ngwà iji ghọta etu obodo abụọ ndị 

a siri malite, ebe ha si pụta nakwa akụkọ ọdịnala e ji akọwa akụkọ ala obodo ndị a. 

 

2.0     MBUNUCHE   

Na njedebe ihe ọmụmụ a, ị ga-enwe mata  

a. Etu obodo abụọ ndị a si malite. 

b. Akụkọ ọdịnala ndị obodo a ji akọwa mmalite ha. 

c. Obodo ndị mebere ha. 

 

3.0     NDỊNA KPỌM KWEM   

3.1      Akụkọ ala Owere 

Owere bụ otu n’ime nnukwu obodo e nwere na steeti Imo; ya bụ obi gọvment steeti Imo. 

O so n’otu ebe kacha mepee emepe ma na-ekpokwa ọkụ n’ala Igbo. Akụkọ banyere etu 

Owere siri malite ma ọ bụkwanụ etu na mgbe e guzobere obodo a bụ nke ọtụtụ mmadụ 

na-amabeghi. E debeghi ọtụtụ akwụkwọ maka nsiripu ya. Nke a mere na ihe a mara 

banyere etu Owere siri malite bụ nke sitere n’akọmakọ.  

Aha onye guzobere Owere bụ nwoke aha ya bụ Ekwem Ọha. Aha nne ya bụ Arụugo. Ọ 

bụ na senchuri 1400AD ka Ekwem si n’Ụmụori nke dị n’Ụrata dị n’okpuru ọchịchị 

Owere Nọọt pụta, guzobe ebe a ma ta a dị ka Owere. Ekwem bụ onye a mụrụ n’Ụmụori; 

o siri n’Ụmụori gbapụ ọsọ ndụ oge nwa nne ya nwoke bụ Ndụm chọrọ igbu ya; ọ gbagara 

Owere. Dị ka akụkọ siri kọọ, ihe butere esemokwu dapụtara n’etiti Ekwem na nwa nne ya 

Ndụm (onye a ma dị ka Ndụmọha) bụ íkè ehi e jiri lie nna ha, bụ onye ndị obodo niile 

(Ụmụori) na-akwanyere ùgwù.  

Ekwem bụ ọkpara; mana oge nna ya nwụrụ, o nweghi ego iji zụta ehi a ga-eji lie nna ha. 

Nke a mere Ekwem jiri rịọ nwa nne ya nwoke nke ọ tọrọ bụ Ndụm ka ọ zụta ehi ahụ. 

Ndụm kwetara wee zụta ehi ahụ. Mana ebe nsogbu siri pụtazie bụ na oge e lichara nna 

ha, chọzie ike ehi e jiri lie ya. Ndụm kwuru na ọ ga-ewere isi na obi ehi ahụ nakwa akụkụ 

ahụ ehi ahụ kwesiri ịgara ọkpara (Ekwem). Ihe mere o jiri kwuo nke a bụ na ọ sịrị na ọ bụ 

ya zụtara ehi e jiri lie nna ha. Ihe a Ndụm kwuru were Ekwem iwe nnukwu; o jụrụ na ọ 

gaghị enye Ndụm ihe ndị ahụ maka na ọ mara ihe nke ahụ pụtara. E leghi anya, o chere 

na inye Ndụm akụkụ ehi ahụ ọ chọrọ n’ihu mmadụ niile pụtara iwere ikike ya dị ka 

ọkpara nyefee nwa nne ya nke ọ tọrọ. Ọjụjụ Ekwem jụrụ inye Ndụm akụkụ ehi ahụ 

kpasuru nnukwu esemokwu n’etiti ụmụ nne abụọ a.  

A kpọrọ ndị Ọha Ụrata ka ha bịa dozie esemokwu a dapụtara n’etiti ụmụ nne abụọ ndị a. 

Ka ndị okenye bịara, ha doziri ikpe ahụ dị ka omenala ndị obodo ha siri dị site n’ime ka 

Ekwem bụ ọkpara were oke ruru ya. Mana etu e siri kpee ikpe ahụ adịghị Ndụm mma 

n’obi, o wee chọọ ụzọ ọ ga-esi gbuo nwa nne ya bụ Ekwem. Oge Ekwem chọpụtara maka 

nkàtà Ndụm na-akpà iji wepụ ndụ ya, ọ kpọkọrọ ezi na ụlọ ya nakwa ndị niile na-ejere ya 

ozi n’ụlọ, gbapụ n’ime abalị gbaga n’Egbu nke bụ obodo dị ha nso. A kọwara na ọ bụ 

n’Egbu ka a na-alụ nwa nne Ekwem nke nwaanyị mgbe ahụ. Oge Ekwem gbatara ọsọ 

ndụ n’Egbu, nwa nne ya nwaanyị tụrụ egwu na e nwere ike Ndụm achọta Ekwem n’ebe 

ahụ; nke a mere o jiri gwa Ekwem ka ọ hapụ Egbu gbaga ebe mmadụ enweghi ike ịmata 

ebe ọ nọ. Ọdụ a nwa nne Ekwem nwaanyị dụrụ ya dị ya mma; ọ wee gwa nwa nne ya 

nwaanyị na ọ bụrụ na o rue ebe ọ ga-anọ na ọ ga-akụ ịgba iji gwa ya na o ruru n’udo 

nakwa ime ka ọ mata ebe ọ nọ. Ka o ruru n’ime abali, Ekwem kpọkwara ndị be ya niile, 

were mpanaka a na-akpọ ‘ọwa’ maka ịhụ ụzọ si n’Egbu pụọ; ọgbagara n’elu ugwu, nke a 

ma ta a dị ka Ugwu Ekwema wee biri n’ebe ahụ.  

Ka Ekwem na ndị be ya ruru n’ugwu ahụ, ha kudara ume. Ekwem sị “Ewerela m ihe 

mara m aka”. Ekwem kụrụ ịgba dị ka ya na nwa nne ya nwaanyị siri kpaa; o rue n’echi 

ya, nwa nne ya nwaanyị achọta ya ebe ahụ ma lọghachikwa Egbu. Ha hụrụ ji rie (nke a 

bụ nri mbụ e riri n’Owere) ma kelee Chukwu maka nchekwa o nyere ha nakwa etu o siri 

duo ha ije - ajọ anụmanụ dị iche iche jupụtara n’ọhịa ahụ. Ọ bụ oge ndị ọcha bịara webata 

ekpemekpe ụka ka ndị CMS sụpere Owere ka ọ bụrụ Owerri.    

 

3.2     Akụkọ ala ndị Ngwà 

Ngwà, obodo dị na Abịa steeti, so otu n’ime obodo kachasị n’ibu n’ala Igbo niile nakwa 

na Ọdịda Anyanwụ Afrịka. Osimiri Imo kewara ndị Imo na ndị Ngwa n’akụkụ ndịda 

anyanwụ. Akụkụ nọdebere ebe Osimiri Imo ka a na-akpọ Isiala Ngwa. Obodo ha na ndị 

Ngwa gbara agbata-obi n’ebe Ọwụwa-anyanwụ Ugwu bụ ndị Isuọgụ. Osimiri Imo, nke 

kewara ndị Ngwa na ndị Mbaise na-arụ ọrụ oke ala, nke ḍi n’etiti ndị Ngwa nọ n’ọdịdịa 

anyanwu na Ọmụma-Echie rue n’ebe ndịda anyanwụ. Ndị Asa Ndọkị na ndị Ngwa 

gbakwara agbata obi n’ebe ndịda.  

Akụkọ banyere etu Ngwa siri malite ma ọ bụ ebe ha siri bịa ebe ha bi ta a nakwa obodo 

Igbo ndị ọzọ bụ nke gbadoro ụkwụ n’akụkọ a kọrọ n’ọnụ. J.N Oriji wepụtara oge mee 

nchọcha banyere akụkọ ala ndị Ngwa. Akụkọ nwa amadị wekọtara gbadoro ụkwụ n’etu 

na ebe ndị Ngwa siri bịa n’ebe ha nọ ugbu a, omenala ndị Ngwa, ekpemekpe na ihe ndị 

ọzọ dị mkpa ịmata banyere ndị Ngwa. Naanị ihe dị mkpa n’ihe ọmụmụ a banyere ndị 

Ngwa bụ ịmata mgbe na ebe ndị Ngwa siri bịa n’ebe ha bi ugbu a. A gaghị abanye 

n’akụkọ ndị ọzọ.  

Akụkọ ala na etu ndị Ngwa siri bịa biri n’ala ha bi ugbu a bụ nke a kọrọ na ha mere mgbe 

ọtụtụ mmadụ mere oke njem e jiri guzo ọtụtụ obodo n’ala Igbo. Ndị Ngwa na-akọwa na ọ 

bụ n’Ụmụnneọha nke dị na mpaghara Owere ka ha siri malite ndụ. Ha na-ekwukwa na ọ 

bụ n’Ụmụnneọha ka ndị nna nna ha siri bịa n’ebe ha nọ ugbu a mana omenala ndị 

Ụmụnneọha na-akọwa na ndị Ngwa ahapụla biri n’ebe ha bi ugbu a tupu e guzobe arụsị 

obodo ha bụ Igwe-Ka-Ala n’ihe dị ka senchuri 1600AD ma ọ bụ iri na asaa gara aga.  Ka 

o sila dị, Oriji kọwara na ihe kpatara ndị Ngwa jiri si Ụmụnneọha pụta, nakwa njem ndị 

ọzọ e mere n’ọwụwa anyanwụ Naịjirịa n’oge ochie ahụ bụ nke mere e jiri guzobe obodo 

dị iche iche n’ala Igbo bụ mbata ọtụtụ ndị si n’obodo dị n’Agbọ batara na mgbadata ala 

Igbo. Oriji kwukwara na ọ bụ n’ihi na ọnụ ọgụ ebe obibi ndị si ebe dị iche iche bịa biri 

n’Owere bawanyebere; nke a mere ka ndị mmadụ karịa akarị n’Owere n’oge ochie ahụ. 

Nke a mere ka ala ebe a ga-akọ ihe kọọ ụkọ. Ndị mmadụ bidoro pụwa jewe n’ebe ọzọ iji 

chọta ala ha ga na-ako ihe nakwa ebe obibi. Ndị Ngwà na ndị Ikwere sokwa n’ime ndị a 

pụrụnụ.  

Ka ndị Ngwa siri n’Ụmụnneọha pụọ, ha gafere Amaigbo rute Ezinihite ebe ha nọrọ 

gbasaa gaa ebe dị iche iche. Ụfọdụ gara n’ebe ọdịda anyanwụ na mpaghara Ụmụahịa, 

Etiti na Mbaanọ ebe ndị ọzọ gara n’ebe ndịda anyanwụ na mpaghara Ọkpụala Ngwa; 

n’ebe a, ha wubere agbụrụ Ngwa. N’egbughi oge, ndị Ngwa bidoro gbasawa rue Asa, 

Ndọkị na Bọnị nke dị n’ọwụwa anyanwụ Dẹlta. Ndị Ikwere, n’aka nke ọzọ, gawara n’ebe 

Ọrata n’ime Ọkpụala, Echie na Isiokpo ebe ha nọrọ guzo agbụrụ Ikwere.  

Ta a, e kewara Ngwa na mpaghara na mpaghara nke nọchitere anya okpuru ọchịchị dị 

iche iche. Okpuru ọchịchị ndị a niile nwekwazịrị obodo dị iche iche dịkwazị n’okpuru ha. 

E nwere Isiala Ngwa. Osisiọma Ngwa, Obi Ngwa, Obiọma Ngwa na ndị ọzọ.  

NNWALE ONWE 1  

a. Kedu aha onye guzobere Owere? 

b. Obodo ole bịakọtara mebe Ngwà 

 

4.0     MMECHI/NCHỊKỌTA  

A hụla na yunit a etu obodo abụọ ndị a siri malite. Ihe ọzọ a kụzikwara na yunit a, bụ na 

akụkọ ala obodo naabọ ndị a; akụkọ ha na-akwado ụma okwu na-akọwa na nsiripu ndị 

Igbo si n’ebe ndị ọzọ n’ime Naịjirịa. 

 

5.0     IHE OMUME   

Chọpụta etu obodo gị si malite ma depụta ya n’ụzọ doro anya.  

